
 
 

ᓄᓇᕗᑦ   ᑲᓇᑕᒥ 
 
 

ᓄᓇᕗᑦ ᒪᓕᒐᓕᐅᕐᕕᖓ 
 
 
 

ᓯᑕᒪᖓᓐᓂᒃ ᑲᑎᒪᓂᖅ ᐊᐃᑉᐹᓂᒃ ᒪᓕᒐᓕᐅᖅᑏᑦ 
 
 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 
 

ᑎᑎᕋᖅᓯᒪᓂᖏᑦ 
 

ᐅᓪᓗᖅ 20 
 

ᐱᖓᑦᓯᖅ, ᒪᐃ 30, 2007 
 

ᖁᑉᐱᕐᓂᓖᑦ 1329ᒥᒃ 1357ᒧᑦ 
 
 

ᐃᖃᓗᐃᑦ 
 
 

ᐅᖃᖅᑎ: ᐲᑕ ᕿᓚᕝᕙᖅ, ᒪᓕᒐᓕᐅᖅᑎ 



ᐅᖃᖅᑎ 
ᐲᑕ ᕿᓚᕝᕙᖅ  
(ᐸᓐᓂᖅᑑᖅ) 

ᐃᒃᓯᕙᐅᑕᖅ, ᐊᐅᓚᑦᑎᓂᕐᒧᑦ ᐱᔨᑦᑎᕋᐅᑎᓄᑦ ᑲᑎᒪᔨᒃᑯᓐᓄᑦ 
 

ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ 
(ᓇᑦᑎᓕᒃ) 

ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐊᕐᓇᐃᑦ ᑲᑎᒪᔨᖅᔪᐊᖏᓐᓄᑦ 
 

ᐊᖓᔪᖅᑳᖅ ᐅᓛᔪᒃ ᐊᑭᓱᒃ 
(ᕿᑭᖅᑖᓘᑉ ᓂᒋᐊᓂ) 

ᒥᓂᔅᑕ ᑲᒪᒋᔭᓕᒃ ᓄᓇᕘᒥ 
ᐃᒡᓗᓕᕆᔨᖅᔪᐊᒃᑯᓐᓂᑦ 

 
ᑕᐃᕕᑎ ᐊᓚᕋᓚᒃ 

(ᐊᕐᕕᐊᑦ) 
 

ᔭᐃᒥᓯ ᐋᕆᐊᒃ 
(ᐅᖅᑯᒻᒥᐅᑦ) 

ᐅᖃᖅᑎᐅᑉ ᑐᓪᓕᐊ; 
ᐃᒃᓯᕙᐅᑕᐅᖃᑕᐅᔪᖅ, 

ᒪᓕᒐᓕᐅᖅᑐᐃᓐᓇᓕᒫᓄᑦ 
 

ᔭᐃᒥᓯ ᐊᕐᕚᕐᓗᒃ 
(ᑐᓄᓂᖅ) 

 
ᓖᕙᐃ ᐹᓇᐸᔅ 
(ᖁᑦᑎᒃᑐᖅ) 

ᐃᒃᓯᕙᐅᑕᖅ, ᒪᓕᒐᓕᐅᖅᑏᑦ 
ᐊᑕᖏᖅᑎᓪᓗᒋᑦ; ᐃᒃᓯᕙᐅᑕᐅᖃᑕᐅᔪᖅ, 
ᒪᓕᒐᓕᐅᖅᑏᑦ ᑲᑎᒪᔨᕋᓛᖑᑎᓪᓗᒋᑦ 

 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ 

(ᑲᖏᖅᖠᓂᐅᑉ ᓂᒋᐊᓂ - ᑎᑭᕋᕐᔪᐊᖅ) 
ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ ᓄᓇᓕᓐᓂ  

ᐊᒻᒪ ᒐᕙᒪᒃᑯᓐᓂ ᐱᔨᑦᑎᕋᐅᑎᓂᑦ 
 

 
 
 

ᑕᒑᖅ ᑰᓕ 
(ᑲᖏᖅᖠᓂᐅᑉ ᑐᓄᕕᐊᓂ) 
ᑲᑎᒪᔨᕋᓛᓕᐅᖅᑎᒃᑯᑦ          

 
ᔫ ᐋᓚᓐ ᐃᕝᔭᕈᑕᐃᓚᒃ 

(ᖁᕐᓗᖅᑑᖅ) 
ᐃᒃᓯᕙᐅᑕᐅᑉ ᑐᓪᓕᐊ, ᒪᓕᒐᓕᐅᖅᑏᑦ 

ᑲᑎᒪᔨᕋᓛᖑᑎᓪᓗᒋᑦ; 
ᐃᒃᓯᕙᐅᑕᐅᖃᑕᐅᔪᖅ, 

ᒪᓕᒐᓕᐅᖅᑎᑐᐃᓐᓇᓕᒫᓄᑦ; 
ᑲᑎᒪᔩᓐᓇᐃᑦ ᑲᑎᒪᔨᖏᑦ 

 
ᐲᑕ ᑲᑦᑐᒃ 
(ᓴᓂᑭᓗᐊᖅ) 

 
ᓯᑏᕝ ᒪᑉᓴᓚᒃ 
(ᐊᑯᓪᓕᖅ) 

ᐃᒃᓯᕙᐅᑕᐅᖃᑕᐅᔪᖅ, ᒪᓕᒐᓕᐅᖅᑏᑦ 
ᐊᑕᖏᖅᑎᓪᓗᒋᑦ 

 
ᐊᖓᔪᖅᑳᖅ ᐸᑎᖅ ᓇᑦᑎᖅ 

(ᓇᓄᓕᒃ) 
ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐃᖅᑲᓇᐃᔭᖅᑎᓂᑦ 

ᐋᓐᓂᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ 
 

ᓯᕗᓕᖅᑎ ᐹᓪ ᐅᑲᓕᖅ 
(ᐃᖃᓗᐃᑦ ᐅᐊᓐᓇᖓᓂ) 

ᓯᕗᓕᖅᑎ; ᒥᓂᔅᑕ 
ᐃᖅᑲᖅᑐᐃᔪᓕᕆᓂᕐᒧᑦ; ᒥᓂᔅᑕ ᒐᕙᒪᒃᑯᑦ 

ᓯᕗᓕᖅᑎᖏᓐᓂ ᐊᒻᒪᓗ 
ᒐᕙᒪᐅᖃᑎᒌᑦᑐᓕᕆᓂᕐᒥ 

 

ᑮᑦ ᐲᑕᓴᓐ 
(ᐃᖃᓗᑦᑑᑦᑎᐊᖅ) 

ᑲᑎᒪᔨᕋᓛᓕᐅᖅᑎᒃᑯᑦ 
 

ᐊᖓᔪᖅᑳᖅ ᐃᐊᑦ ᐲᑯ 
(ᐃᖃᓗᐃᑦ ᑲᓇᓐᓇᖓᓂ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐃᓕᖅᑯᓯᖃᑎᒌᓐᖏᑦᑐᓕᕆᓂᕐᒧᑦ, 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒥᒃ 

 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ 

(ᖃᒪᓂᖅᑐᐊᖅ) 
ᒥᓂᔅᑕ ᑮᓇᐅᔭᓕᕆᓂᕐᒧᑦ; ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 
ᑲᑎᒪᔨᒃᑯᓐᓄᑦ; ᒥᓂᔅᑕ 
ᐱᕙᓪᓕᐊᔪᓕᕆᔨᒃᑯᓐᓄᑦ 
ᐃᖏᕐᕋᔪᓕᕆᔨᒃᑯᓐᓄᓪᓗ 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᔨᒃᑯᑦ 
 

Hᐊᓐᑕ ᑐᑐ 
(ᐃᖃᓗᐃᑦ ᕿᑎᖓᓂ) 
ᑲᑎᒪᔨᕋᓛᓕᐅᖅᑎᒃᑯᑦ 

 
 

 
ᐊᐅᓚᑦᑎᔩᑦ 

ᐊᓪᓚᑦᑎ ᔮᓐ ᑯᐊᒃ 
 

ᐊᒡᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᑲᑎᒪᔨᕋᓛᓄᑦ ᐊᓪᓚᑦᑎ 
ᖂᔪ ᓄᓱᑦᑕᖅ 

 ᒪᓕᒐᓕᕆᔨ 
ᓲᓴᓐ ᑰᐸ   

ᐃᖅᓱᒃᑎ 
ᓴᐃᒪᓐ ᓇᑖᖅ  

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 
ᒪᓕᒐᓕᐅᕐᕕᒃ ᓄᓇᕘᒧᑦ 
ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 
ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᖏᑦᑐᖅ (877) 334-7266 

ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



ᐃᓗᓕᖏᑕ ᓇᓕᖅᑲᖏᑦ 
 
 

ᑐᒃᓯᐊᕐᓂᒃᑯᑦ ᒪᑐᐃᖅᑕᐅᓂᖓ ........................................................................................................................................... 1329 

ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ........................................................................................................ 1335 

ᐃ. 
ᖃᐅᑕᒫᒧᑦ ᖃᐅᔨᒋᐊᕈᑎᑦ 

 
ᐱᖓᑦᓯᖅ, ᒫᑦᓯ 7, 2007................................................................................................................................................... 1329 

 
ᐅ. 

ᐊᖓᔪᖅᑳᑦ ᐅᓂᒃᑳᖏᑦ 
 
056 - 2(4): ᐅᑭᐅᖅᑕᖅᑐᒧᑦ ᑕᐅᑦᑐᒐᕆᔭᖅ (ᐅᑲᓕᖅ) ............................................................................................... 1329 

057 - 2(4): ᕿᓂᖅᑏᑦ ᑐᐊᕕᕐᓇᖅᑐᑎᒍᑦ ᓄᓇᕗᒥᑦ ᐃᓕᓐᓂᐊᖅᑎᑕᐅᓂᖏᑦ (ᐸᕋᐅᓐ) .................................... 1330 

058 - 2(4): ᑲᓇᑕᒥᑦ ᐊᔪᓐᖏᓕᓴᐅᑎᔪᑦ ᓴᓇᔪᓕᕆᔨᑦ ᐱᓕᕆᕕᒻᒥᑦ 2007 (ᓇᑦᑎᖅ) ....................................... 1331 

 
ᐊ. 

ᒪᓕᒐᓕᐅᖅᑏᑦ ᐅᓂᒃᑳᖏᑦ 
 
127 - 2(4): ᐃᓐᓇᑐᖃᕐᓄᑦ ᐋᓐᓂᐊᕐᕕᓕᐊᖅᑐᓄᑦ ᒪᓕᑦᑎᐅᕙᑦᑐᑦ (ᒪᑉᓴᓚᒃ)....................................................... 1332 

128 - 2(4): ᓇᓗᓇᐃᒃᑯᑕᖃᖅᑐᑦ ᓱᕈᓯᓛᓕᕆᓂᕐᒧᑦ ᐃᓕᓐᓂᐊᕐᓂᕐᒥᒃ ᐃᓱᓕᒃᓯᔪᐃᑦ (ᐃᕝᔭᕈᑕᐃᓚᒃ) ............. 1332 

129 - 2(4): ᐱᖁᑎᕐᔪᐊᓂᑦ ᖃᐅᔨᓴᕐᓂᕐᒧᑦ ᐊᐅᓚᑦᓯᔨᖓᑦ (ᐲᑕᓴᓐ) ...................................................................... 1333 

130 - 2(4): ᑲᑎᖅᓱᖅᑕᐅᒃᑲᓐᓂᕐᓂᖏᑦ ᐃᖅᑲᓇᐃᔭᖅᑏᑦ ᐊᖓᔪᖅᑲᐅᑎᖃᕐᕕᒻᒥᑦ (ᑐᑐ) ................................... 1334 

 

ᐱ. 
ᐅᖃᐅᓯᒃᑯᑦ ᐊᐱᖅᑯᑎᑦ 

 
168 - 2(4): ᑲᑎᖅᓱᖅᑕᐅᒃᑲᓐᓂᕐᓂᖏᑦ ᐃᖅᑲᓇᐃᔭᖅᑏᑦ ᐊᖓᔪᖅᑲᐅᑎᖃᕐᕕᒻᒥᑦ (ᑐᑐ) ................................... 1335 

169 - 2(4): ᐃᓐᓇᑐᖃᕐᓄᑦ ᐋᓐᓂᐊᕐᕕᓕᐊᖅᑐᓄᑦ ᒪᓕᑦᑎᐅᕙᑦᑐᑦ (ᒪᑉᓴᓚᒃ)....................................................... 1337 

170 - 2(4): ᑐᒃᓯᕋᐅᑎᓕᐅᕈᑎᒃᓴᖅ ᐃᖃᓗᒃᑑᑦᓯᐊᕐᒥ ᐃᒡᓗᒃᓴᓄᑦ (ᐲᑕᓴᓐ).......................................................... 1340 

171 - 2(4): ᖃᓄᐃᓕᖓᓕᕐᓂᖓ ᐅᒥᐊᕐᔪᐊᓄᑦ ᑐᓚᑦᑕᕐᕕᐅᓂᐊᖅᑐᖅ ᓄᓇᕗᒥ (ᑰᓕ) .................................... 1343 

172 - 2(4): ᐋᓐᓂᐊᕕᓕᐊᖅᑐᓄᑦ ᐊᐅᓪᓚᕋᓱᒃᑐᓄᑦ ᖃᖓᑦᑕᐅᑎᓕᕆᓂᖅ (ᐹᓇᐸᔅ).......................................... 1345 

173 - 2(4): ᐊᖅᑯᓯᐅᖅᑕᐅᔪᖅ ᓯᐅᕋᖅᑕᕐᕕᒻᒧᑦ ᖃᓄᐃᓕᖓᓕᕐᒪᖔᑦ (ᐊᓚᕋᓚᒃ) ............................................... 1348 

174 - 2(4): ᐋᓐᓂᐊᕕᓕᐊᖅᑐᓄᑦ ᐅᖃᓪᓚᕝᕕᒃᓴᓂᒃ ᑕᖕᒫᖅᑕᕐᕕᐅᔪᓂᑦ (ᐊᕐᕚᕐᓗᒃ)........................................... 1349 



175 - 2(4): ᑭᒡᒐᖅᑐᐃᔩᑦ ᐃᖅᑲᓇᐃᔭᖅᑎᑦᑎᓐᓄᑦ ᑐᓴᖅᑎᑕᐅᓂᖏᑦ ᐃᖅᑲᓇᐃᔮᒃᓴᐃᑦ ᓄᑦᑎᖅᑕᐅᓂᖏᓐᓄᑦ 

(ᑐᑐ) ................................................................................................................................................................................ 1352 

 
ᐳ. 

ᐃᖃᓗᐃᑦ, ᓄᓇᕗᑦ 
ᐱᖓᑦᓯᖅ, ᒪᐃ 30, 2007 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ, ᐊᖓᔪᖅᑳᖅ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐊᕐᕚᕐᓗᒃ, ᓖᕙᐃ ᐹᓇᐸᔅ, 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐅᖃᖅᑎ ᐲᑕ ᕿᓚᕝᕙᖅ, ᓯᑏᕝ 
ᒪᑉᓴᓚᒃ, ᐊᖓᔪᖅᑳᖅ ᐸᑎᖅ ᓇᑦᑎᖅ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳᖅ ᐃᐊᑦ ᐲᑯ, ᐊᖓᔪᖅᑳᖅ 
ᑕᐃᕕᑦ ᓯᒪᐃᓚᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᒃᑯᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᐲᑕ ᕿᓚᕝᕙᖅ): ᐊᐱᕆᒍᒪᓪᓗᒍ ᒥᔅᑕ ᐃᕝᔭᕈᑕᐃᓚᒃ ᑐᒃᓯᐊᕐᓂᒃᑯᑦ 
ᓯᕗᓕᖅᑎᐅᒍᓐᓇᕐᒪᖔᑦ. ᒥᔅᑕ ᐃᕝᔭᕈᑕᐃᓚᒃ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ, ᐊᒻᒪ ᒪᓕᒐᓕᐅᖅᑏᑦ. ᑕᒪᐅᓐᖓᕈᓐᓇᖅᓯᑕᐃᓐᓇᕋᑦᑕ ᐃᓛᑎᒍᑦ. 
ᑕᒫᓃᖃᑕᐅᒋᐅᕋᓗᐊᖅᑯᒍᑦ.  
 
ᑲᑎᒪᔾᔪᑎᒃᓴᑦᑎᓐᓄᑦ 2. ᒥᓂᔅᑕᐃ ᐅᖃᐅᓯᒃᓴᖏᑦ. ᓯᕗᓕᖅᑎ. 
 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 056 - 2(4): ᐅᑭᐅᖅᑕᖅᑐᒧᑦ ᑕᐅᑦᑐᒐᕆᔭᖅ (ᐅᑲᓕᖅ) 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓐᖓᓱᑦᑎᐊᕆᑦ. ᖁᕕᐊᓇᖅᑐᖅ ᑕᒪᐅᓐᖓᕈᓐᓇᓯᓯᓐᓇᕋᕕᑦ.  
 
(ᑐᓵᔨᒃᑯᑦ) ᓯᕙᑖᕐᕕᐅᑎᓪᓗᒍ ᑕᐃᒃᑯᐊ ᐅᑭᐅᖅᑕᖅᑐᒥ ᓯᕗᓕᖅᑎᐅᖃᑎᒃᑲ ᑕᓂᔅ ᐸᓐᑎ ᐊᒻᒪᓗ ᔫ ᕼᐊᓐᓕ 
ᑲᑎᒪᖃᑎᒋᔪᓐᓇᓚᐅᕋᒃᑭᑦ ᓴᖅᑮᓪᓗᑕ ᑲᑐᑎᔭᑦᑎᓐᓂᑦ ᑕᐅᑐᓐᖑᖅᑕᑦᑎᓐᓂᑦ ᐅᑭᐅᖅᑕᖅᑐᓂᑦ ᑕᕝᕙᓂ 
ᓄᓇᖃᕐᓂᕐᒧᑦ ᐊᒻᒪᓗ ᒪᑭᒪᓇᓱᐊᕐᓂᕐᒧᑦ ᓄᓇᓕᑦᑎᓐᓂᑦ ᓯᓚᐅᓪᓗ ᐊᓯᔾᔨᖅᐸᓪᓕᐊᓂᖓᓄᑦ. 
 
ᐊᒻᒪᓗ ᐱᔾᔪᑎᐅᔪᓄᑦ Mr. Speaker ᑖᒃᑯᐊ ᓄᓇᕗᒻᒥ ᐃᑲᔪᖁᑎᒋᔭᖏᑦ ᑕᓯᐅᖅᑕᐅᓗᐊᖅᑐᑦ ᐱᓇᓱᐊᖅᑕᕗᑦ 
ᒪᓕᑦᑐᑎᒃ 2004-05 ᐅᑭᐅᖅᑕᖅᑐᒧᑦ ᐸᕐᓇᒍᑕᐅᔪᓂᒃ. ᑖᒃᑯᓇᓂ ᑲᑎᒪᖃᑎᒌᓐᓂᐅᔪᓂᑦ ᐃᕝᕕᑦ ᓄᓇᕗᒻᒥᐅᓪᓗ 
ᐅᖃᐅᓯᖃᓚᐅᕐᖓᑕ ᑮᓇᐅᔭᓕᐅᕈᑎᖃᑦᑎᐊᓂᕐᒥᑦ ᐃᑲᔪᖅᑐᐃᓪᓗᓂ ᐃᓕᖅᑯᓯᑦᑎᓐᓂᑦ ᓴᓐᖏᔪᒥᑦ ᓄᓇᕗᒻᒥ. 
ᐃᓕᖅᑯᓯᖃᖃᑦᑕᖅᓯᒪᒐᑦᑕ ᑲᑐᔾᔨᓪᓗᑕ ᔫᑳᓐᒥ ᐊᒻᒪᓗ ᓄᓇᑦᓯᐊᕐᒥ. 
 
ᑲᑐᔾᔨᖃᑎᒌᑦᑐᑕ ᐅᑭᐅᖅᑕᖅᑐᒥ ᓴᖅᑮᓯᒪᓕᕋᑦᑕ ᐃᑲᔪᕈᑎᒃᓴᐅᔪᓂᒃ ᐃᓄᖁᑎᑦᑎᓐᓄᑦ ᐊᒻᒪᓗ 
ᐱᐅᓯᕚᓪᓕᕈᑎᔅᓴᐅᔪᓂᒃ ᑲᓇᑕᒥ. ᑕᐃᒪᓕ ᐊᑕᖏᕐᓗᑕ ᐃᑲᔪᖅᑐᖅᑕᐅᕙᒃᑲᑦᑕ ᒐᕙᒪᑐᖃᒃᑯᓐᓂᑦ 
ᑮᓇᐅᔭᖃᖅᑎᑕᐅᓂᑦᑎᓐᓄᑦ ᑕᒫᓂ ᓄᓇᕗᒻᒥ ᐊᒻᒪᓗ ᐃᑲᔪᕈᑎᒃᑲᓐᓂᐅᔪᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ 
ᑮᓇᐅᔭᖅᑖᕈᑎᒃᑲᓐᓂᐅᒐᓱᐊᕈᓐᓇᖅᑐᑦ. 
 



ᐱᖓᑦᓯᖅ ᒪᐃ 30, 2007 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ  1330 
 

 

ᐅᖃᖅᑏ, ᐅᑭᐅᖅᑕᖅᑐᒥ ᑕᐅᑐᓐᓂᐅᔪᖅ ᑭᖑᓕᕆᓂᐊᕋᑦᑎᒍ ᑕᒫᓂ ᑖᒃᑯᐊ ᓯᕗᓕᖅᑎᐅᔪᑦ ᓴᖅᑮᕕᐅᓚᐅᕋᑦᑕ 
ᑲᓇᑕᒥ ᐊᖏᔪᖅᑳᕐᔪᐊᖅ ᕼᐋᐳ ᐱᓕᕆᖁᔨᓚᐅᕐᖓᑦ ᐅᕙᑦᑎᓐᓂᑦ ᓴᓐᖏᔫᔪᒥᑦ ᑕᐃᒃᑯᓂᖓ ᐱᔾᔪᑎᖃᕐᓗᑕ 
ᐊᓂᒍᖅᑐᓂᒃ. 
 
ᓯᕗᒧᐊᖅᐸᓪᓕᐊᓗᑕ, ᐅᖃᖅᑏ, ᐅᑭᐅᖅᑕᖅᑐᒥ ᑕᐅᑐᑦᑕᐅᔪᑦ ᐱᒋᐊᕈᑎᕙᓪᓕᐊᓕᑕᐃᓐᓇᕐᖓᑦ ᐃᑲᔪᖃᑎᒌᓐᓂᕐᒥᑦ, 
ᑲᑐᔾᔨᖃᑎᒌᓐᓂᕐᒥᑦ ᑖᒃᑯᐊ ᐃᓇᑉᐸᒃᑲ ᒐᕙᒪᑐᖃᒃᑯᓐᓂ ᐊᕕᑦᑐᖅᓯᒪᔪᓂᒃ ᐃᓄᐃᑦ ᐊᒻᒪᓗ ᓄᓇᓕᓐᓂ ᒐᕙᒪᐅᔪᑦ 
ᓇᒻᒥᓂᖅ ᐱᓕᕆᕕᖃᖅᑐᑦ ᒐᕙᒪᐅᓐᖏᑦᑐᓪᓗ ᑲᑐᔾᔨᖃᑎᖃᖁᓪᓗᒋᑦ ᓴᓐᖏᑦᑎᐊᖅᑐᒥᑦ, ᐱᐅᔫᑦᑎᐊᖅᑐᒥᑦ, 
ᒪᑭᒪᔪᓐᓇᑦᑎᐊᖅᑐᒥᑦ ᐅᑭᐅᖅᑕᖅᑐᒥ. 
 
ᐱᓗᐊᖅᑐᒥᑦ ᕿᓚᓈᖅᐳᖓᓗ ᐱᓕᕆᐊᖑᓂᐊᖅᑐᒥᑦ ᖁᓚᓐᖏᓐᓇᒪ ᒥᓂᔅᑕ ᐳᕋᓐᑕᔅ ᐊᒻᒪᓗ 
ᐅᖃᖃᑎᒌᑉᐸᓪᓕᐊᓂᐊᕋᑦᑕ ᓴᓐᖏᓂᖅᑖᖅᑎᑕᐅᓂᕐᒧᑦ. ᓈᒻᒪᓯᑉᐸᑦ ᓴᖅᑮᓂᐊᕐᒥᔪᖓ ᐊᑎᖃᖅᑐᒥᑦ ᐅᑭᐅᖅᑕᖅᑐᒥᑦ 
ᑕᐅᑐᑦᑕᐅᔪᖅ ᓴᓐᖏᓂᖅᓴᖅ ᐅᑭᐅᖅᑕᖅᑐᖅ ᐊᒻᒪᓗ ᑲᓇᑕ ᐱᐅᓂᖅᓴᐅᖁᓪᓗᒍ.  ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑏ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᓄᓇᓕᓐᓂᑦ ᒐᕙᒪᓕᕆᓂᕐᒥᑦ ᐱᓕᕆᐊᓕᒃ, ᒥᓂᔅᑕ 
ᐸᕋᐅᓐ. 
 
ᐊᖓᔪᖅᑳᑉ ᐅᖃᐅᓯᖓ 057 - 2(4): ᕿᓂᖅᑏᑦ ᑐᐊᕕᕐᓇᖅᑐᑎᒍᑦ ᓄᓇᕗᒥᑦ ᐃᓕᓐᓂᐊᖅᑎᑕᐅᓂᖏᑦ 

(ᐸᕋᐅᓐ) 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᑕᑯᔾᔪᑎᒻᒥᒐᑦᑕ ᖁᕕᐊᓇᖅᐳᖅ 
ᐃᓗᐃᒃᑲᕈᖅᑲᔭᕋᑦᑕ, ᐋᕆᐊᒃ ᑎᑭᑉᐸᑦ ᐃᓗᐃᒃᑲᕈᕐᓂᐊᖅᑐᒃᓴᐅᒐᓗᐊᖅᐳᒍᑦ.  
 
(ᑐᓵᔨᑎᒍᑦ) ᐅᖃᖅᑏ, ᓂᑯᕕᑉᐳᖓ ᐅᖃᐅᓯᖃᕈᒪᓪᓗᖓ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓂᒃ ᐱᓕᕆᐊᖑᓚᐅᖅᑐᓂᒃ 
ᑐᐊᕕᕐᓇᖅᑐᓕᕆᔨᓄᑦ ᐸᓖᓯᒃᑯᓐᓂᑦ ᓄᓇᑦᑎᐊᕐᒥ ᐊᒻᒪᓗ ᔫᑳᓐᒥ, ᓄᓇᕗᒻᒥ ᕿᓂᖃᑦᑕᕐᓂᐅᔪᒧᑦ 
ᖃᓄᐃᓕᐅᕐᓂᐅᔪᓂᑦ ᐃᓕᓐᓂᐊᑎᑦᑎᓂᕐᒧᑦ ᐊᒻᒪᓗ ᑐᐊᕕᕐᓇᖅᑕᐃᓕᒪᑎᑦᑎᓂᕐᒧᑦ ᐅᑭᐅᖅᑕᖅᑐᒧᑦ ᑐᕌᖓᔪᓂᑦ. 
 
ᐅᖃᖅᑏ, ᑐᐊᕕᕐᓇᖅᑐᓕᕆᓂᖅ ᑕᒪᓐᓇ ᓴᖅᑭᔮᕐᖓᑦ ᐅᑭᐅᖅᑕᖅᑐᒥ, ᖁᕕᐊᓱᑦᑐᑕᓗ ᐃᖅᑲᓇᐃᔭᖃᑎᒌᒍᓐᓇᕋᑦᑕ 
ᐋᖅᑭᒍᑎᔅᓴᐅᔪᒥᑦ ᐅᑭᐅᖅᑕᖅᑐᒥ ᐃᓕᓐᓂᐊᕈᑕᐅᖃᑦᑕᖅᑐᓂᒃ ᕿᓂᕐᓂᕐᒧᑦ ᐊᒻᒪᓗ ᑕᒪᒃᑯᓂᖓ 
ᐃᓕᓐᓂᐊᑎᑦᑎᕙᓪᓕᐊᓪᓗᑕ ᔭᒐᑦᑕᐃᓕᒪᓇᓱᐊᕈᓐᓇᕐᓂᕐᒧᑦ.  
 
ᐅᖃᖅᑏ, ᑐᕌᒐᕆᔭᖓᑦ ᑖᔅᓱᒧᖓ ᖃᓄᐃᓕᑦᑕᐃᓕᒪᓂᕐᒧᑦ ᑐᑭᓯᐅᒪᔪᓐᓇᖁᓪᓗᒋᑦ ᐱᔪᓐᓇᖁᓪᓗᒋᑦ ᑕᐃᒫᒃ 
ᕿᓂᖅᑕᐅᔭᕆᐊᖃᖃᑦᑕᕐᓂᐊᓐᖏᒻᒪᑕ. ᑖᓐᓇ ᐅᑭᐅᖅᑕᖅᑐᓕᒫᒥ ᐱᓕᕆᐊᖃᕐᓂᐊᖅᑐᖅ ᐅᕕᒃᑲᓄᑦ 
ᖃᐅᔨᒪᔭᐅᒃᑲᓂᕐᓗᑎᒃ ᓄᓇᖃᖅᑳᖅᓯᒪᔪᑦ ᓄᓇᓖᑦ ᐊᒻᒪᓗ ᐳᓛᕆᐊᖅᐸᑦᑐᑦ. 
 
ᐅᖃᖅᑏ, ᑮᓇᐅᔭᖃᖅᑎᑕᐅᓇᖓ ᐅᑭᐅᖅᑕᖅᑐᒥ ᕿᓂᕐᓂᕐᒧᑦ ᐸᕐᓇᒍᑕᐅᔪᑦ ᑮᓇᐅᔭᖃᖅᑎᑕᐅᔪᑦ 
ᒐᕙᒪᑐᖃᒃᑯᓐᓂᑦ ᕿᓂᖅᑎᑯᓐᓂᑦ ᐊᓪᓚᕝᕕᖓᓐᓂᑦ ᐊᒻᒪᓗ $1 ᒥᓕᐊᓐᓂᒃ ᑮᓇᐅᔭᖃᖅᑎᑦᑎᓂᐊᖅᑐᑦ ᑖᒃᑯᓄᖓ 
ᐱᖓᓲᔪᓄᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓄᑦ ᐊᕐᕌᒍᓄᑦ ᐱᖓᓱᓄᑦ. 
 
ᐅᖃᖅᑏ, ᐱᓕᕆᕕᒋᔭᕋ ᑲᑐᔾᔨᖃᑎᖃᖅᑐᑕ ᐊᓯᖏᓐᓂᑦ ᐅᑭᐅᖅᑕᖅᑐᒥ ᖁᕕᐊᓱᑉᐳᒍᑦ ᑕᒪᓐᓇ 
ᓴᓇᔭᐅᓐᖑᐊᑦᑕᖅᓯᓇᕐᖓᑦ ᐊᔾᔨᒌᓐᖏᑦᑐᓂᒃ ᐊᒃᓱᕈᕈᑎᖃᖃᑦᑕᕋᑦᑕ ᓴᐳᑎᓯᒪᓇᓱᑦᑐᒋᑦ ᓄᓇᕗᒻᒥᐅᖁᑎᕗᑦ. 

ᑕᐃᒪᐃᑦᑕᐃᓕᒪᓂᐅᔪᖅ ᑕᒪᒃᑯᓄᖓ ᔭᒐᐃᔾᔪᑎᒋᓐᖏᓂᖅᓴᕆᔪᓐᓇᕋᑦᑎᒍ ᓇᓪᓕᒋᔭᑦᑎᓐᓂᑦ ᐃᓕᓐᓂᐊᑎᓪᓗᒋᑦ 
ᐅᐸᓗᖓᐃᔭᕐᓗᒋᑦ ᐅᕕᒃᑲᐅᔪᑦ ᓴᓐᖏᓂᖃᖅᑎᑕᐅᖃᑕᐅᔪᓐᓇᕐᓗᑎᒃ ᐅᑭᐅᖅᑕᖅᑐᒥ ᓄᓇᓕᓐᓂᑦ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐸᕋᐅᓐ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᐊᕙᑎᓕᕆᓂᕐᒥᑦ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ.  

(ᓇᑦᑎᖅ) 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᐊᒻᒪ ᑐᓐᖓᓱᒋᑦ, ᑲᖑᖃᓕᕋᓗᐊᖅᑎᓪᓗᒍ, ᐅᖃᖅᑏ. 
 
(ᑐᓵᔨᑎᒍᑦ) ᒫᑦᓯ 29, 2007 ᐅᕕᒃᑲᐅᔪᑦ ᓄᓇᕗᒻᒥ ᐊᑭᑦᑐᕋᐅᑎᓚᐅᕐᒥᒻᒪᑕ 80-ᖑᔪᑦ ᐃᓕᓐᓂᐊᖅᑎᐅᔪᑦ ᑕᒫᓐᖓᑦ 
ᐱᖃᑕᐅᓚᐅᖅᑐᑦ 15-ᖑᔪᓂᑦ ᐊᑭᑦᑐᕋᐅᑎᓂᐅᔪᓂᑦ ᑕᒪᒃᑯᓇᓂ ᐱᓕᕆᓂᕐᒧᑦ ᐊᒻᒪᓗ ᐊᖏᓂᖅᐸᐅᓚᐅᕐᒪᑦ 
ᓄᓇᕗᒻᒥ ᐅᓪᓗᒥᒧᑦ ᑎᑭᑦᑐᒍ. 
 
ᑕᐃᒪᓕ ᐅᐱᒋᔪᒪᕙᒃᑲ ᑕᐃᒃᑯᐊ ᐃᓚᐅᖃᑕᐅᓚᐅᖅᑐᑦ, ᐱᓗᐊᖅᑐᒥᒃ ᑕᐃᒃᑯᐊ ᐊᑭᑦᑐᕋᐅᑎᖃᑕᐅᓚᐅᖅᑐᑦ 
ᐃᖅᑲᓇᐃᔭᕐᕕᖕᒥ ᐊᑦᑕᓇᖅᑕᐃᓕᒪᓂᕐᒧᑦ. ᑖᒃᑯᐊ ᐊᑦᑕᓇᖅᑕᐃᓕᒪᓂᕐᒧᑦ ᐱᖓᓱᐃᓕᖅᑲᖓᒻᒪᑕ, ᑕᐃᒃᑯᐊ 
ᐊᑭᑦᑐᕋᐅᑎᔪᑦ ᐅᓂᒃᑳᖃᑦᑕᓚᐅᖅᑐᑦ ᐊᑦᑕᓇᖅᑕᐃᓕᒪᓂᕐᒧᑦ ᐃᓱᒪᒋᔭᒥᓂᒃ ᐊᒻᒪᓗ ᐊᐱᖅᑯᑎᓐᓂᒃ ᑎᑎᕋᖅᑐᑎᒃ 
ᐱᔭᕇᖅᑐᑎᓪᓗ ᐊᑦᑕᓇᖅᑐᓄᑦ ᖃᐅᔨᓴᕐᓂᕐᒧᑦ ᐊᔾᔨᒌᓐᖏᑦᑐᓂᒃ ᐊᓪᓚᕕᒻᒥ, ᓂᕿᓕᐅᕐᕕᒻᒥ, ᓴᓇᕕᐅᔪᒥᓗ.  
ᑖᒃᑯᓄᖓ ᐱᖃᑕᐅᔪᓐᓇᕐᓗᑎᒃ ᑕᐃᒃᑯᐊ ᐃᓚᐅᔪᑦ ᑎᓕᐅᖅᑕᐅᖃᑦᑕᖅᑐᑦ ᐱᔭᕇᖁᔭᐅᓪᓗᑎᒃ ᐊᑦᑕᓇᖅᑕᐃᓕᒪᓂᖅ 
ᐅᕕᒃᑲᐅᔪᓄᑦ ᐃᖅᑲᓇᐃᔭᖅᑐᓄᑦ ᑕᒫᓂ ᐊᕐᕌᒍᒥ 6-ᖑᓚᐅᕐᒪᑕ ᒥᑭᓂᖅᓴᐅᔪᓂᒃ ᑕᓪᓕᒪᐅᔪᑦ ᐊᖏᔫᑕᐅᓂᖅᓴᓂᒃ. 
ᑕᐃᒃᑯᐊ ᐃᓕᓐᓂᐊᖅᑎᐅᔪᑦ ᐃᓚᐅᓚᐅᖅᑐᑦ ᐱᓕᕆᑦᑎᐊᓚᐅᖅᑐᑦ ᐊᒻᒪᓗ ᐅᑎᖁᒋᕙᒃᑲ ᐊᕐᕌᒎᓛᖅᑐᖅ.   
 
ᑲᓇᑕᓕᒫᒥ ᖃᐅᔨᕙᓪᓕᐊᒻᒪᑕ ᐃᓄᐃᑦ ᑕᒪᒃᑯᐊ ᐱᓂᕐᓗᓐᓂᐅᕙᒃᑐᑦ ᐃᖅᑲᓇᐃᔭᕐᕕᓐᓂᑦ 
ᑕᐃᒪᐃᓐᖏᒍᓐᓇᕋᓗᐊᕐᖓᑕ ᐋᓐᓂᖅᑐᖃᕋᐃᒻᒪᑦ ᑕᐃᒪᐃᓐᖏᒍᓐᓇᕋᓗᐊᕐᖓᑕ.  ᐃᓚᒋᔭᐅᓗᑎᒃ ᐃᖅᑲᓇᐃᔭᕐᕕᒻᒥ 
ᐊᑦᑕᓇᕐᑕᐃᓕᒪᓂᕐᒧᑦ ᐅᕕᒃᑲᐅᔪᑦ ᓴᖅᑭᔮᖅᑎᑦᑎᑐᐃᓐᓇᖏᒻᒪᑕ ᐊᖏᖅᓯᒪᓂᕐᒥᓄᑦ ᐃᖅᑲᓇᐃᔭᕐᕕᖓᓂ 
ᐊᑦᑕᓇᖅᑕᐃᓕᒪᓂᕐᒧᑦ.  ᑭᓯᐊᓂᓕ ᓴᖅᑭᔮᖅᑎᑦᑎᒻᒪᑕ ᐃᓕᖅᑯᓯᕆᔭᖏᓐᓂᒃ ᐊᒻᒪᓗ ᐃᖅᑲᓇᐃᔭᖅᑎᐅᓂᐊᖅᑐᓂᒃ 
ᓄᓇᕗᒻᒥ.  
 
ᐅᐱᒋᔭᐃᓐᓇᕆᕙᒃᑲ ᐅᕕᒃᑲᐅᔪᑦ ᐃᓚᐅᖃᑕᐅᓚᐅᖅᑐᑦ ᓄᓇᕗᒻᒥ, ᐱᓗᐊᖅᑐᒥᒃ ᕌᐳᑦ ᐲᑕ ᒥᑦᑎᒪᑕᓕᒻᒥᐅᖅ, 
ᑖᓐᓇ ᒎᓗᑖᓚᐅᖅᑐᖅ ᐊᖏᔫᑕᐅᓂᖅᓴᐅᔪᓂ ᐃᖅᑲᓇᐃᔭᖅᑎᓂ ᐊᑕᑦᑕᐃᓕᒪᓂᕐᒧᑦ. ᕌᐳᑦ ᐲᑕ ᑭᒡᒐᖅᑐᐃᓛᕐᑐᖅ 
ᓄᓇᕗᒻᒥᒃ ᑲᓇᑕᓕᒫᒥ ᐱᓕᕆᑭᓴᐅᑎᓕᖅᑲᑕ ᑖᓐᓇ ᑲᔪᓯᑦᑎᐊᖁᕙᒃᑲ ᐊᒻᒪᓗ ᑕᐃᒃᑯᐊ ᐃᓚᖏᑦ 
ᐃᓚᐅᖃᑕᐅᓛᖅᑐᑦ ᑲᓇᑕᒥ ᐊᔪᓐᖏᓐᓂᑭᓴᐅᑎᓕᖅᑲᑕ ᐱᖃᑕᐅᓛᕐᒥᔪᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃ ᐅᖃᐅᓯᒃᓴᖏᑦ. ᑲᑎᒪᔾᔪᑎᒃᓴᑎᓐᓄᑦ 3. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᑯᓪᓕᕐᒧᑦ 
ᒪᓕᒐᓕᐅᖅᑎ, ᒥᔅᑐ ᒪᑉᓴᓛᒃ.  

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 127 - 2(4): ᐃᓐᓇᑐᖃᕐᓄᑦ ᐋᓐᓂᐊᕐᕕᓕᐊᖅᑐᓄᑦ ᒪᓕᑦᑎᐅᕙᑦᑐᑦ (ᒪᑉᓴᓚᒃ) 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᒃᐳᖓ ᐅᖃᐅᓯᖃᕈᒪᓪᓗᖓ ᐃᓱᒫᓗᒍᑕᐅᓂᖅᐹᖑᔪᖅ 
ᐅᕙᓐᓄᑦ ᐅᖃᐅᑕᐅᓯᒪᔪᖅ ᐃᓄᖁᑎᒋᔭᓐᓂᑦ. ᐅᖃᖅᑏ, ᐄ, ᑕᒪᒃᑯᐊ ᒫᓐᓇᐅᔪᖅ ᐋᓐᓂᐊᕕᓕᐊᖅᑐᓄᑦ 
ᐃᖏᕐᕋᖃᑦᑕᕐᓂᐅᔪᖅ ᐅᖃᖅᓯᒪᒐᓗᐊᖅᑎᓪᓗᒍ ᖃᓪᓗᓇᐅᔭᕈᓐᓇᓐᖏᑦᑐᑦ ᐃᓐᓇᑐᖃᐅᔪᑦ ᓄᓇᖏᑕ ᓯᓚᑖᓅᖅᑐᑦ 
ᓱᓕ ᐊᐃᑉᐸᖃᖃᑦᑕᖏᒻᒪᑕ.  
 
ᐅᖃᖅᑏ, ᐃᓐᓇᕆᔭᕗᑦ ᓈᓚᐅᑎᒃᑰᖃᑦᑕᕐᒪᑕ ᐊᐅᓪᓚᖃᑦᑕᕈᒪᒍᓐᓃᖅᑐᑎᒃ ᐃᓄᑑᓂᐊᕈᑎᒃ. ᐅᖃᖅᑏ, ᐄ, 
ᐃᓕᓴᖅᓯᒐᓗᐊᖅᑐᖓ ᑕᒪᒃᑯᐊ ᐊᐃᑉᐸᖃᔅᓴᐃᓐᓇᕆᐊᖃᓐᖏᑦᑐᑦ ᐊᐅᓪᓚᖅᑎᓪᓗᒋᑦ ᐋᓐᓂᐊᕕᒻᒧᑦ.  
 
ᖃᐅᔨᒪᒋᓪᓗᖓᑦᑕᐅᖅ ᑕᒪᒃᑯᐊ ᐃᖅᑲᓇᐃᔭᖅᑎᐅᔪᑦ ᑐᓵᔨᐅᔪᓪᓗ ᐋᓐᓂᐊᕐᕕᐅᔪᓂ ᑐᔪᕐᒥᕕᓐᓂ ᑕᕝᕙᓂ 
ᖃᖓᑕᓲᒃᑯᕕᒻᒦᖃᑦᑕᕐᖓᑕ, ᑭᓯᐊᓂᓕ ᖃᐅᔨᒪᑦᑎᐊᕐᒥᔪᖓ ᑕᐃᒃᑯᐊ ᐊᐅᓪᓚᖅᑐᑦ ᐲᖅᑎᑕᐅᖃᑦᑕᕐᖓᑕ ᐊᒻᒪᓗ 
ᖃᖓᑕᓲᒃᑯᕕᒻᒥ ᐅᑕᖅᑭᑎᑕᐅᓪᓗᑎᒃ ᑭᖑᓪᓕᕐᒥᒃ ᐃᒃᓯᕙᐅᑕᖃᖅᓰᓪᓗᑎᒃ. ᖃᐅᔨᒪᓪᓗᖓᓗ ᑕᐃᒃᑯᐊ 
ᑐᔪᕐᒥᕕᐅᖃᑦᑕᖅᑐᑦ ᐃᖅᑲᓇᐃᔭᖅᑎᐅᔪᑦ ᖃᖓᑕᓲᒃᑯᕕᒻᒥᑦ ᐊᐃᒃᓯᖅᓯᒪᑎᓐᓇᒋᑦ, ᐃᓛᒃ ᐃᖏᕐᕋᖃᑦᑕᖅᓯᒪᓪᓗᑎᒃ 
ᖃᓪᓗᓈᑎᑐᑦ ᐅᖃᕈᓐᓇᖅᑐᓂ. ᐅᖃᖅᑏ, ᑕᒪᒃᑯᐊ ᐊᒃᓱᐊᓗᒃ ᐊᑲᐅᓐᖏᒻᒪᑕ, ᖃᓪᓗᓇᐅᔭᕈᓐᓇᖏᑦᑐᒧᓪᓕ 
ᐃᓐᓇᕐᒧᑦ ᑲᑉᐱᐊᓇᕈᓐᓇᕐᖓᑕ ᐊᒃᓱᕈᓐᓇᕐᓗᑎᓪᓗ.  
 
ᐅᖃᖅᑏ,  ᑖᓐᓇ ᐅᖃᐅᓯᕆᖃᑦᑕᖅᓯᒪᔭᕋ ᑕᕝᕙᓂ ᐅᖃᐅᔾᔭᐅᓯᒪᓪᓗᖓ ᒥᓂᔅᑐᒧᑦ ᐋᓐᓂᐊᖅᑐᓕᕆᔨᒃᑯᓐᓄᑦ 
ᑖᒃᑯᐊ ᐋᓐᓂᐊᕕᓕᐊᖅᑐᓄᑦ ᐊᐃᒃᐸᖃᕐᓂᕐᒧᑦ ᐊᑐᐊᒐᖅ ᐊᐃᑉᐸᖃᖅᑎᑦᑎᒍᓐᓇᕐᖓᑕ ᖃᓪᓗᓇᐅᔭᕈᓐᓇᖏᑦᑐᓄᑦ 
ᓇᓗᓇᐃᖅᓯᒪᓪᓚᕆᓐᖏᒻᒪᑦ ᖃᓄᐃᒻᒪ ᑖᒃᑯᐊ ᐊᑐᖅᑕᐅᓪᓚᕆᓐᖏᒻᒪᖔᑕ.  
 
ᐅᖃᖅᑏ, ᑐᓴᖅᓯᒪᔪᒍᑦ ᑕᕝᕙᓂ ᒪᓕᒐᓕᐅᕐᕕᒻᒥ ᑎᑎᕋᖅᐸᓪᓕᐊᒻᒪᑕᒎᖅ ᐊᐅᓪᓚᖃᑦᑕᕐᒃᑐᓄᑦ ᐊᑐᐊᒐᐅᔪᒥᒃ 
ᓴᖅᑭᑕᐅᓛᕐᓗᓂ ᒥᓂᔅᑕᒧᑦ. ᑎᓕᐅᒃᑲᓐᓂᕈᒪᕙᕋ ᒥᓂᔅᑕ ᐋᓐᓂᐊᖅᑐᓕᕆᔨᒃᑯᓐᓄᑦ 
ᐃᓱᒪᒃᓴᖅᓯᐅᕆᐊᒃᑲᓐᓂᕈᓐᓇᖁᓪᓗᒍ ᑖᑦᓱᒧᖓ ᐊᐃᒃᐸᖃᖃᑦᑕᕆᐊᖃᕐᓂᖏᓐᓄᑦ ᖃᓪᓗᓇᐅᔭᕈᓐᓇᖏᑦᑐᑦ 
ᐃᓐᓇᒻᒪᕆᐅᔪᑦ ᑕᐃᒃᑯᐊ ᐱᔭᕇᔭᓕᖅᑲᒋᑦ ᐊᑐᐊᒐᐅᔪᑦ.  
 
ᓈᖕᒪᓯᒃᐸᑦ, ᐅᖃᖅᑏ, ᐊᐱᖅᑯᑎᖃᕐᕕᒋᓂᐊᕐᒥᔭᕋ ᑖᓐᓇ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑐ ᒪᑉᓴᓚᒃ. (ᑐᓵᔨᒃᑰᕈᓐᓃᖅᑐᖅ) ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᖁᕐᓗᖅᑑᒧᑦ 
ᒪᓕᒐᓕᐅᖅᑎ, ᒥᔅᑐ ᐃᕝᔭᕈᑕᐃᓚᒃ. 

ᐃᓱᓕᒃᓯᔪᐃᑦ (ᐃᕝᔭᕈᑕᐃᓚᒃ) 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑉᐳᖓ ᐅᐱᒍᓱᒍᒪᓪᓗᖓ ᐱᔭᕇᕋᑖᓚᐅᖅᑐᓂᒃ 
ᐃᓕᓐᓂᐊᖅᑎᑦᑎᔨᐅᓂᐊᖅᑐᓂᒃ ᐃᓄᖕᓂᑦ ᐊᒻᒪ ᓄᓇᖃᖅᑳᖅᓯᒪᔪᑦ ᓱᕈᓯᓛᓕᕆᓂᕐᒧᑦ ᖁᕐᓗᖅᑑᒥ. 

ᐅᖃᖅᑏ, ᑕᖅᑭᐅᓚᐅᖅᑐᒥ 9-ᖑᔪᑦ ᐱᔭᕇᓚᐅᕐᒪᑕ ᑕᐃᒃᑯᐊᓗ ᐃᓕᓐᓂᐊᖅᑎᑦᑎᓪᓗᑎᒃ ᐊᔪᓐᖏᓐᓂᐊᖅ 
ᓇᓗᓇᐃᒃᑯᑕᖃᕐᓂᐊᕐᓗᑎᒃ ᓱᕈᓯᓛᓕᕆᓂᕐᒧᑦ. ᑖᒃᑯᐊ ᐱᔭᕇᓚᐅᖅᑐᑦ ᓯᐊᔭ ᐊᒃᕼᐊᓕᐊᖅ, ᐸᑐᕆᓴ ᐊᐅᓪᒎᓇ, 
ᓕᐊᔅᓕ ᐊᑖᑕᕼᐊᒃ, ᕙᐃᐅᓚᑦ ᐃᒃᑐᒃᑑᖅ, ᑯᕆᔅᑏᓐ ᑲᐃᔪᒐᓇᖅ, ᑯᕆᔅᑏᓇ ᖃᐅᓪᓗᐊᖅ, ᐊᓃᑕ ᓂᑦᑕᓈᑦᑎᐊᖅ, 
ᓯᓐᑎᐊ ᓂᕕᖔᓗᒃ, ᐊᒻᒪᓗ ᑭᖑᓪᓕᖅᐹᖅ ᑳᓂ ᐸᓐᖑᑦ. 
 
ᐅᖃᖅᑏ, ᐃᓕᓐᓂᐊᖅᑎᐅᔪᑦ ᐱᔭᕇᑦᑎᐊᓚᐅᕐᖓᑕ ᑖᔅᓱᒥᖓ, ᑖᒃᑯᐊ ᐃᓄᒃᓯᒍᓐᓇᕐᓂᐊᓕᖅᑐᑦ ᓄᓇᓕᓐᓂᑦ 
ᖃᐅᔨᒪᔪᒥᒃ ᑕᒪᔅᓱᒧᖓ, ᐊᒻᒪᓗ ᖁᕕᐊᒋᔭᐅᒻᒪᕆᓐᓂᐊᖅᑐᓂ ᐊᖏᔪᖅᑳᕆᔭᐅᔪᓄᑦ ᓄᓇᑦᑎᓐᓂ, ᖃᐅᔨᒪᓗᑎᒃ 
ᕿᑐᕐᖓᕆᔭᖏᑦ ᑲᒪᒋᔭᐅᓂᖏᓐᓄᑦ ᐃᓕᓐᓂᐊᖅᓯᒪᔪᓄᑦ ᖃᐅᔨᒪᔪᓄᑦ ᐃᓕᓴᐃᔨᐅᔪᓄᑦ ᓄᓇᖅᑲᑎᒋᔭᒥᓐᓂᒃ 
ᑎᓕᐅᕆᓂᐊᖅᑐᓂᒃ ᐃᑲᔪᖅᑐᐃᓂᐊᖅᑐᓂᓗ ᐃᓕᖅᑯᓯᕆᔭᑦᑎᓐᓂᑦ. 
 
ᐅᖃᖅᑏ, ᑕᐃᒪ ᕿᓄᔪᒪᕗᖓ ᑖᒃᑯᐊ ᑲᔪᓯᑦᑎᐊᖁᓂᐊᕋᓗᐊᕋᑦᑎᒍᑦ ᑕᕝᕙᓂ ᐱᓕᕆᐊᖃᖅᑎᓪᓗᒋᑦ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᐃᕝᔭᕈᑕᐃᓚᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐃᖃᓗᒃᑑᑦᑎᐊᒧᑦ, ᒥᔅᑕ 
ᐲᑕᓴᓐ. 

ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᒃᐳᖓ ᓂᑯᕕᒋᐊᔅᓴᖅ ᑐᓴᖅᑎᑦᑎᒍᒪᓪᓗᖓ ᓄᓇᕗᒻᒥ 
ᑲᑐᔾᔨᖃᑎᒌᑦ ᓄᓇᓕᓐᓂᑦ ᓴᖅᑮᓯᒪᓕᕐᖓᑕ  ᑲᑐᔾᔨᖃᑎᒌᖏᓐᓄᑦ.  
 
ᐅᖃᖅᑏ, NAM-ᑯᑦ ᒥᒃᓴᐅᓴᒃᓯᒪᒻᒪᑕ ᓄᓇᕗᒻᒥ ᐱᖁᑎᖅᔪᐊᓕᕆᔨᖏᑦ ᐊᑭᓕᒃᓴᖃᕐᒪᑕ 600 ᒥᓕᐊᓐ ᓄᓇᕗᑦ 
ᒐᕙᒪᒃᑯᖏᑦ. ᓄᓇᓕᓐᓂᑦ ᒥᑭᔫᑕᐅᓂᖅᓴᐅᔪᓂᒃ ᑮᓇᐅᔭᖃᕐᕕᐅᔪᑦ  ᒑᓰᔭᕐᓂᕐᒧᑦ ᑖᒃᓰᔭᕐᓂᕐᒧᑦ ᐊᒻᒪᓗ ᑲᓇᑕᒥ 
ᐸᕐᓇᒍᑕᐅᔪᓂᒃ 200 ᒥᓕᐊᓐᓂᒃ ᑐᓂᓯᓂᐊᕐᖓᑕ ᐊᕐᕌᒍᓂᑦ ᑕᓪᓕᒪᐅᔪᓂᒃ ᐊᑭᓕᒃᓴᖏᓐᓄᑦ. 
 
ᐅᖃᖅᑏ, ᓄᓇᕗᒻᒥ ᐱᖁᑎᖅᔪᐊᖑᔪᑦ ᐱᑐᖃᕈᖅᐸᓪᓕᐊᒻᒪᑕ ᐊᒻᒪᓗ ᐱᑐᖃᒻᒪᕆᐅᓕᖅᑐᑎᒃ ᓄᓇᓕᓐᓂᑦ 
ᒫᓐᓇᐅᔪᖅ ᓯᕗᓂᑦᑎᓐᓂᓗ ᐃᑲᔪᓗᐊᕈᓐᓇᐃᓪᓕᒻᒪᑕ ᓄᓇᑦᑎᓐᓄᑦ ᐱᔾᔪᑎᖃᖅᑐᑎᒃ ᑖᒃᑯᐊᓗ ᑕᒻᒪᖅᓯᒪᔪᑦ ᑲᓇᑕᒥ 
ᑕᒻᒪᖅᓯᒪᓚᐅᖅᑐᑦ ᑕᒪᒃᑯᓂᖓ ᐊᑐᖅᑎᑦᑎᒍᓐᓇᐃᓪᓕᓪᓗᑎᒃ ᓄᓇᕗᒻᒥ ᐊᕕᒃᑐᖅᓯᒪᔪᓂᓗ. 
 
ᐅᖃᖅᑏ, ᓄᓇᕗᒻᒥ ᑲᑐᔾᔨᖃᑎᒌᖑᔪᑦ ᓄᓇᓕᓐᓄᑦ ᓴᖅᑮᓯᒪᔪᑦ ᐃᖅᑲᓇᐃᔭᖅᑎᒥᒃ ᑲᒪᔨᐅᓂᐊᖅᑐᓂᒃ 
ᑮᓇᐅᔭᖃᖅᑎᑕᐅᔪᑦ ᒐᓯᒃᑯᑦ ᑖᒃᓰᔭᕐᓂᕐᒧᑦ ᐊᒻᒪᓗ ᑖᒃᑯᐊ ᑐᕌᒐᕆᒻᒪᒍ ᐱᖁᑎᖅᔪᐊᖑᔪᑦ ᓄᓇᕗᒻᒥ ᓄᓇᓕᐅᔪᓂᑦ 
ᓇᓗᓇᐃᖅᑐᐃᓗᑎᒃ ᐊᓯᖏᓐᓂᑦ ᑮᓇᐅᔭᖃᕐᕕᐅᔪᓐᓇᖅᑐᓂᒃ ᐱᓇᓱᐊᕐᓗᑎᒃᓗ.  
 
ᑖᒃᑯᐊ ᐃᖅᑲᓇᐃᔮᖑᔪᒧᑦ ᑮᓇᐅᔭᕆᔭᐅᒐᔭᖅᑐᑦ ᓇᓗᓇᐃᖅᓯᓯᒪᓪᓗᑎᒃ ᓄᓇᕗᒻᒥ ᑲᑐᔾᔨᖃᑎᒌᖑᔪᑦ 
ᐱᑕᖃᕆᐊᖃᓪᓚᕆᓐᓂᖓᓂᑦ ᖃᓄᖅᑑᕈᑕᐅᒋᐊᕐᓂᐊᖅᑐᓂᒃ ᐱᖁᑎᖅᔪᐊᖏᓐᓄᑦ ᐊᑭᓕᒃᓴᖏᓐᓄᑦ. ᐅᖃᖅᑏ, 
ᐊᓯᖏᓐᓄᑦ ᐱᓕᕆᐊᒃᓴᖃᕐᒥᑎᓪᓗᒍ ᐊᖓᔪᖅᑳᕆᔭᐅᔪᖅ ᖃᐅᔨᓴᖃᑦᑕᕐᓂᐊᖅᑐᑦ ᑐᑦᓯᕋᐅᑎᓕᐅᕐᓗᓂᓗ 
ᖃᐅᔨᓴᖃᑦᑕᕐᓗᑎᒃᓗ ᓄᓇᓕᓐᓂᑦ ᐱᓕᕆᐊᖑᔪᓂᒃ ᐊᒻᒪᓗ ᐅᖃᖃᑎᖃᖃᑦᑕᕐᓗᓂ ᒐᕙᒪᐅᔪᓂᒃ ᐱᖓᓱᓂᒃ. 

ᐅᖃᖅᑏ, ᐅᐱᒋᔪᒪᕙᒃᑲ ᓄᓇᕘᒥ ᑲᑐᔾᔨᖃᑎᒌᖑᔪᑦ ᑕᒪᔅᓱᒥᖓ ᐱᒋᐊᕈᓐᓇᖑᐊᑕᖅᓯᓐᓇᓚᐅᕐᖓᑕ 
ᐊᖓᔪᖅᑳᖑᓂᐊᖅᑐᒥᒃ ᐃᖅᑲᓇᐃᔮᖃᕐᓂᕐᒧᑦ. ᓂᕆᐅᑦᑎᐊᕋᓗᐊᖅᐳᖓ ᑐᓐᖓᓱᒃᑎᑕᐅᑦᑎᐊᖁᓪᓗᒍ ᒐᕙᒪᒃᑯᓐᓂᑦ 
ᑕᕝᕗᖓ ᐃᖅᑲᓇᐃᔮᕆᓂᐊᓕᖅᑕᖓᓄᑦ ᑕᕝᕗᖓ ᐳᓚᕋᖅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐃᖃᓗᐃᑦ ᕿᑎᐊᓄᑦ ᒪᓕᒐᓕᐅᖅᑎ, ᒥᔅᑕ ᑐᑐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 130 - 2(4): ᑲᑎᖅᓱᖅᑕᐅᒃᑲᓐᓂᕐᓂᖏᑦ ᐃᖅᑲᓇᐃᔭᖅᑏᑦ 

ᐊᖓᔪᖅᑲᐅᑎᖃᕐᕕᒻᒥᑦ (ᑐᑐ) 
 
ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᓐᖓᓱᒋᑦ ᐅᑎᕋᕕᑦ. ᐅᖃᖅᑏ, ᓂᑯᕕᑉᐳᖓ ᐅᖃᕈᒪᓪᓗᖓ 
ᐃᓱᒫᓘᑎᒋᒻᒪᕆᒃᑕᓐᓂᑦ ᒐᕙᒪᒃᑯᑦ ᐅᖃᐅᓯᕆᕋᑖᓚᐅᖅᑕᖏᓐᓂᑦ ᐃᖅᑲᓇᐃᔮᖑᔪᓂᑦ ᑖᒃᑯᓇᓂ 
ᒐᕙᒪᐅᖃᑎᒌᒃᑐᓕᕆᔨᒃᑯᓐᓂᑦ ᐋᓐᓂᐊᖅᑐᓕᕆᔨᒃᑯᓐᓂᑦ ᓅᑕᐅᓚᐅᕐᖓᑕ ᑮᓇᐅᔭᓕᕆᔨᒃᑯᓐᓄᑦ.  
 
ᓱᖅᑯᐃᓱᒃᑐᒃᓴᐅᕗᓯ ᐊᐱᖅᓱᖅᑐᖃᖃᑦᑕᓚᐅᕐᖓᑦ ᒪᓕᒐᓕᐅᕐᕕᖕᒥ ᑕᕝᕙᓂ ᑲᑎᒪᑎᓪᓗᑕ ᑕᒪᑦᓱᒪ ᒥᒃᓵᓄᑦ 
ᓇᓗᓇᐃᖅᓯᕕᐅᓚᐅᖅᑐᑕᓗ ᑕᐃᒪᓐᖓᓂᓪᓕ ᐅᕙᖓ ᒪᓕᒐᓕᐅᖅᑏᓪᓗ ᐃᓚᖏᑦ ᑕᕝᕙᓂ 
ᑎᑎᖅᑲᐅᓯᐊᖃᑦᑕᖅᓯᒪᓕᕋᑦᑕ ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ ᑕᒪᔅᓱᒪ ᒥᒃᓵᓄᑦ.  
 
ᐅᓪᓗᒥᒃᑲᓐᓂᐅᔪᖅ ᓴᖅᑮᓂᐊᖅᑐᖓ ᑎᑎᖅᑲᐅᔫᔪᒥᒃ ᐊᔾᔨᖓᓂᓪᓗ ᐊᑎᓕᐅᖅᓯᒪᔪᓂᒃ ᑐᒃᓯᕋᐅᑎᓂᒃ 
ᐃᖅᑲᓇᐃᔭᖅᑎᓂᑦ ᑕᕝᕙᓐᖓ ᐋᓐᓂᐊᖅᑐᓕᕆᔨᒃᑯᓐᓂᑦ ᐃᓄᓕᕆᔨᒃᑯᓐᓂᓪᓗ. ᐅᐱᒋᔪᒪᕙᒃᑲᓗ ᑕᐃᒃᑯᐊ 
ᓂᓪᓕᕈᓐᓇᓐᖑᐊᑕᖅᓯᓐᓇᓚᐅᕐᖓᑕ. 
 
ᐅᖃᖅᑏ, ᑭᓯᐊᓂᓕ ᖁᐊᖅᓵᖅᐳᖓ ᐅᖃᐅᔾᔭᐅᓯᒪᓂᕆᔭᓐᓂᒃ ᐃᖅᑲᓇᐃᔭᖅᑎᓄᑦ ᑭᒡᒐᑐᖅᑎᖏᓪᓗ ᑕᕝᕙᓂ 
ᐱᑦᑎᐊᖅᑕᐅᖏᓐᓂᖏᓐᓂ. ᑕᒪᓐᓇ ᐱᐅᕙᓪᓚᐃᓐᖏᒻᒪᑦ ᐃᖅᑲᓇᐃᔭᕐᕕᐅᔪᒥᑦ ᐊᒻᒪᓗ ᑖᒃᑯᐊ 
ᑐᓐᖓᓂᖃᓪᓚᕆᑦᑎᓐᓇᒋᑦ. 
 
ᑕᐃᒪ ᐃᖅᑲᓇᐃᔭᖅᑎᐅᔪᑦ ᑲᑐᔾᔨᖃᑎᒌᖑᔪᑦ ᑕᐃᒪᓕ ᑲᖐᓱᑐᐃᓐᓇᕈᓐᓇᖅᑯᒍᑦ ᑕᐃᒃᑯᐊ ᐱᖃᑕᐅᓐᖏᑦᑐᑦ 
ᖃᓄᐃᓕᐅᖅᑕᐅᒻᒪᖔᑕ ᓇᓗᓇᖅᑑᔮᕈᓐᓃᕐᖓᑦ ᑲᒪᒋᔭᐅᑦᑎᐊᖅᑑᔮᓐᖏᒻᒪᑕ ᐊᒻᒪᓗ ᓇᓗᓇᕈᓐᓃᕐᒪᑦ 
ᖃᐅᔨᒃᑲᖅᑕᐅᓯᒪᔮᓚᐅᓐᖏᒻᒪᑕ ᓯᕗᓂᐊᒍᑦ ᐊᒻᒪᓗ ᓇᓗᓇᕈᓐᓃᖅᑐᓂ ᖃᓄᖅᑑᒃᑲᓐᓂᕆᐊᖃᕐᖓᑕ ᑖᒃᑯᐊ 
ᓱᓕᔪᖅᓴᑦᑎᐊᕆᐊᖃᕐᓂᖏᓐᓂᑦ ᐃᖅᑲᓇᐃᔭᕐᕕᒋᔭᖏᓐᓂᑦ ᓯᕗᓕᖅᑎᐅᔪᓂᓪᓗ. 
 
ᐅᖃᖅᑏ, ᐅᓪᓗᒥᒃᑲᓐᓂᖅ ᐊᐱᖅᓱᓂᐊᖅᑐᖓ ᒥᓂᔅᑕᒥᑦ ᑖᔅᓱᒧᖓ. ᓄᓇᕗᑦ ᒐᕙᒪᒃᑯᖏᑦ ᐃᖅᑲᓇᐃᔭᖅᑎᖏᑦ 
ᒐᕙᒪᒃᑯᓐᓂᑦ ᓈᓚᓐᖑᓱᑦᑐᑦ ᑕᒪᒃᑯᓄᖓ ᑭᒡᒍᓯᕆᔭᖏᓐᓄᑦ.  ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᑲᑎᒪᔾᔪᑎᔅᓴᑦᑎᓐᓄᑦ ᐅᑎᕐᓗᑕ. ᑲᑎᒪᔾᔪᑎᔅᓴᕗᑦ 
4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 5. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ 
ᒪᓕᒐᓕᐅᕐᕕᒻᒧᑦ. 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ. ᑐᓐᖓᓱᑦᑎᒍᒪᓪᓗᒍ ᒥᔅᑕ ᔅᑖᓐᕘᕆ. ᒪᓕᒐᓕᐅᕐᕕᒻᒧᑦ ᑐᓐᖓᓱᒋᑦ, ᖁᔭᓐᓇᒦᒃ 
ᖃᐃᓯᒪᒐᕕᑦ.  
 
ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᒥᔅᑕ ᑐᑐ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 168 - 2(4): ᑲᑎᖅᓱᖅᑕᐅᒃᑲᓐᓂᕐᓂᖏᑦ ᐃᖅᑲᓇᐃᔭᖅᑏᑦ ᐊᖓᔪᖅᑲᐅᑎᖃᕐᕕᒻᒥᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑖᓐᓇ ᒥᓂᔅᑕᒧᑦ ᑮᓇᐅᔭᓕᕆᔨᒃᑯᓐᓄᑦ. ᒥᓂᔅᑕ 
ᐃᖅᑲᐅᒪᔪᒃᓴᐅᕗᖅ ᓴᖅᑭᑎᑦᑎᓚᐅᖅᓯᒪᒐᒪ ᑖᒃᑯᐊ ᑲᑎᒪᑎᓪᓗᑕ ᑭᖑᓪᓕᕐᒥ ᐊᒥᓱᐃᑦ ᑮᓇᐅᔭᐃᑦ ᐱᔾᔪᑎᒋᓪᓗᒋᑦ 
ᒥᒃᓵᓄᑦ ᐊᐅᓚᑦᑎᓂᕐᒥᑦ ᐃᓂᐅᔪᓄᓪᓗ ᐃᖅᑲᓇᐃᔮᓂᒃ ᑮᓇᐅᔭᓕᕆᔨ ᐊᒻᒪᓗ ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ 
ᑮᓇᐅᔭᓕᕆᔨᖏᓐᓂᑦ.  
 
ᑕᐃᔅᓱᒪᓂ ᑐᑭᓯᓇᖅᓯᒪᒻᒪᑦ ᑖᒃᑯᐊ ᐊᒃᓱᕈᕐᓇᓛᖑᔪᓂᑦ ᓵᑕᐅᓯᒪᖃᑦᑕᕐᒪᑕ ᐊᒻᒪᓗ ᑖᒃᑯᐊ ᓄᒃᑎᖅᑐᖅᑕᐅᑎᓪᓗᒋᑦ 
ᐊᒡᓚᕝᕕᐅᔪᑦ ᐊᓯᖏᓐᓄᑦ ᓄᓇᓕᓐᓄᑦ. ᐊᒻᒪᓗ ᑕᒪᒃᑯᐊ ᖃᐅᔨᓴᖅᑕᐅᓪᓚᕆᒋᐊᖃᖅᑎᓪᓗᒋᑦ ᒫᓐᓇ ᑖᒃᑯᐊ 
ᐃᓚᒋᐊᕈᑎᓄᑦ ᑮᓇᐅᔭᑦ ᓴᓂᕝᕙᖅᑕᐅᓂᐊᖅᑐᑦ ᐱᖁᔭᒃᓴᐃᑦ ᑐᒃᓯᕋᐅᑕᐅᑎᓪᓗᒋᑦ ᐊᖏᖅᑕᐅᔭᕆᐊᖃᕐᓂᖏᓐᓂᑦ 
ᑕᕝᕙᓂ ᒪᓕᒐᓕᐅᕐᕕᐅᑉ ᐃᓗᐊᓂ ᒐᕙᒪᒃᑯᓐᓄᑦ ᐊᑐᖅᑕᐅᖃᑦᑕᖅᑐᑦ ᐃᓂᓪᓚᓴᖅᑕᐅᓂᐊᖅᑎᓪᓗᒋᓪᓗ 
ᐅᖃᐅᓯᐅᓯᒪᔪᑦ. 
 
ᑖᓐᓇ ᒥᓂᔅᑕ ᐅᖃᕈᓐᓇᖅᐳᖃᐃ ᐅᓪᓗᒥ ᑕᒡᕙᓂ ᑲᑎᒪᑎᓪᓗᑕ ᐊᒥᓱᑦ ᐃᖅᑲᓇᐃᔭᖅᑏᑦ ᖃᑦᓯᑦ ᓅᓯᒪᓕᕐᒪᖔᑕ 
ᑮᓇᐅᔭᓕᕆᔨᒃᑯᓐᓄᑦ ᐊᒻᒪᓗ ᒫᓐᓇᐅᔪᖅ ᓄᑖᓂᑦ ᐃᖅᑲᓇᐃᔮᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. ᒥᔅᑕ ᓯᒪᐃᓚᒃ, ᑭᐅᒋᑦ. 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᑎᒍᑦ): ᑕᐃᒪ ᐱᓕᕆᔨᒃᑲ ᑖᒃᑯᐊ ᒐᕙᒪᓕᕆᔨᒃᑯᓐᓄᑦ ᐱᓕᕆᐊᑦᑎᓐᓂᑦ 
ᑕᓪᓕᕐᒥᐅᓚᐅᖅᑐᒥ ᒪᐃ 1-ᒥ. 
 
ᑕᒡᕙᓂ ᑕᑯᓐᖏᓇᒃᑯ ᑎᑎᕋᖅᓯᒪᔪᖅ ᑖᒃᑯᐊ ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ ᐃᓃᑦ 11-ᖑᔪᑦ ᐃᖃᓗᖕᓃᑦᑐᑦ ᐊᒻᒪᓗ 
ᐃᖃᓗᒃᑑᑦᑎᐊᒦᑦᑐᖃᕆᓪᓗᓂ ᓯᑕᒪᐃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᓯᒪᐃᓚᒃ. [ᓯᕗᓪᓕᖅᐹᖅ ᐃᓚᒋᐊᕈᑦ ᐊᐱᖅᑯᑎᒧᑦ,] ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᒥᓂᔅᑖ ᑭᐅᒐᕕᑦ. ᖃᑦᓯᐅᓂᐊᕐᒪᖔᑕ ᐃᓄᐃᑦ ᑕᐃᑯᓐᖓᕐᓂᐊᖅᑐᑦ 
ᑐᑭᓯᔪᒪᓐᓇᐅᒐᓗᐊᖅ. 
 
ᑭᓯᐊᓂ ᐃᔨᖅᓯᓯᒪᓐᖏᓇᑦᑕ ᑖᒃᑯᐊ ᐊᑦᑐᖅᑕᐅᓯᒪᒻᒪᑕ ᐃᖅᑲᓇᐃᔭᖅᑏᑦ ᑕᒪᑦᓱᒧᖓ. ᐊᒻᒪᓗ ᐃᖢᐊᓐᖏᑦᑐᓂᒃ, 
ᐊᑲᐅᓐᖏᑦᑐᓂᒃ  

ᐱᓕᕆᐊᕆᔭᐅᖃᑦᑕᖅᑎᓪᓗᒋᑦ ᐃᖅᑲᓇᐃᔭᖅᑐᑦ ᐃᓱᒫᓘᑎᓪᓚᕆᐅᒻᒪᑕ ᐊᒻᒪᓗ ᒐᕙᒪᒃᑯᑦ ᒪᓕᒐᖏᑦ 
ᐃᖅᑲᓇᐃᔭᖅᑎᖏᓐᓄᑦ ᐋᖅᑭᒃᓱᐃᕙᓪᓕᐊᔭᕆᐊᖃᖅᑐᑦ ᓇᓗᓇᐃᖅᓯᒪᑦᑎᐊᕐᒪᑕ ᐃᖅᑲᓇᐃᔭᖅᑏᑦ ᐃᖢᐊᖅᑐᒥᑦ 
ᑲᒪᒋᔭᐅᑦᑎᐊᕆᐊᖃᕐᓂᖏᓐᓂᑦ. 
 
ᒥᓂᔅᑕ ᐅᓂᒃᑳᕈᓐᓇᖅᐳᖅ ᐅᓪᓗᒥ ᑕᕝᕙᓂ ᑲᑎᒪᑎᓪᓗᑕ ᒫᑦᓯ 12-ᒥ ᑐᓴᖅᓯᒪᓐᖏᓐᓇᑦᑕ ᓱᓕ, ᑐᓴᓚᐅᓐᖏᒻᒪᑕ 
ᓱᓕ ᑕᐃᒃᑯᐊ ᖃᑦᓰᑦ ᓄᑦᑎᖅᑕᐅᓂᐊᕐᒪᖔᑕ ᑖᒃᑯᓄᖓ ᑮᓇᐅᔭᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. (ᑐᓵᔨᑎᒍᑦ) ᒥᓂᔅᑕ ᓯᒪᐃᓚᒃ, ᒥᓂᔅᑕᐅᔪᖅ ᑮᓇᐅᔭᓕᕆᓂᕐᒧᑦ. 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ.] 2006-ᒥ ᐅᖃᓚᐅᕋᒪ ᑐᓴᓚᐅᓐᖏᓇᒪ 
ᓄᑦᑎᕈᒪᔪᓂᒃ ᐃᖅᑲᓇᐃᔭᖅᑎᐅᔪᓄᑦ ᑮᓇᐅᔭᓕᕆᔨᒃᑯᓐᓄᑦ. ᑕᐃᑦᓱᒪᓂ ᖃᐅᔨᒪᓚᐅᓐᖏᓐᓇᒪᓗ 
ᑐᓴᖅᓯᒪᓐᖏᒃᖢᖓᓗ ᐊᒻᒪ ᐅᖃᓚᐅᕋᒪ ᑕᐃᑦᓱᒪᓂ ᑕᐃᒪᓐᓇᐃᑦᑐᖃᕐᓂᖅᐸᑦ ᐃᖢᐊᓐᖏᑦᑐᓕᔪᒥᑦ 
ᐱᓕᕆᖃᑎᒋᔪᓐᓇᕋᔭᖅᑕᕗᑦ ᐋᖅᑭᒐᓱᐊᓪᓚᑦᑖᕐᓗᒍ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑑ. ᐊᐃᒃᐹᓂᒃ ᐅᐃᒍᒋᐊᕈᑦ, ᒥᔅᑐ ᑐᑐ. 
 
ᑐᑐ (ᑐᓵᔨᒃᑯᑦ): [ᖁᔭᓐᓇᒦᒃ, ᐅᖃᖅᑏ.] ᖁᔭᓐᓇᒦᒃ, ᒥᓂᔅᑐ. ᑕᐃᒪ ᐃᖅᑲᐅᒪᔪᒃᓴᐅᔪᖅ ᐱᔭᒃᓴᓪᓚᑦᑖᒥᓂᒃ 
ᐅᖃᓚᐅᖅᓯᒪᒻᒪᑦ ᖁᔭᒋᔭᕋ ᑕᐃᒪᓐᓇ ᓂᓪᓕᐅᑎᒋᒃᑲᓂᕐᒪᒍ. ᐱᔭᒃᓴᓪᓚᑖᕆᒋᐊᕐᓂᐊᓕᓚᐅᕐᒪᒍ ᑕᒪᓐᓇ.  
 
ᐃᖃᓗᓐᓂ ᒐᕙᒪᒃᑯᑦ ᓱᓇᓂᒃ ᑐᓴᖅᑎᑦᑎᓇᓱᐊᕐᓂᐊᖅᐸᑦ ᓄᑦᑎᕈᒪᓐᖏᑦᑐᓪᓗ ᑕᐃᒃᑯᐊ ᐱᑦᑎᐊᖅᑕᐅᓐᖏᑦᑐᓪᓗ 
ᐃᖅᑲᓇᐃᔮᖏᓐᓂᑦ ᐊᒻᒪᓗ ᖃᓄᖅ ᐅᖃᐅᑎᔭᕆᐊᖃᕐᓂᐊᕐᒪᖔᒋᑦ ᑐᓴᕈᒥᓇᖅ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑐ ᑐᑐ. ᑮᓇᐅᔭᓕᕆᓂᕐᒥᒃ ᐱᓕᕆᐊᓕᒃ, ᒥᓂᔅᑐ ᓯᒪᐃᓚᒃ. 
 
ᐊᖏᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑲᑎᒪᖃᑦᑕᖅᓯᒪᔪᒍᑦ ᐅᖃᖃᑎᒋᓪᓗᑎᒍᓗ 
ᑐᑭᓯᓇᓱᐊᖅᓯᒪᔭᕗᑦ ᐃᖅᑲᓇᐃᔭᖅᑏᑦ ᓄᓇᕗᒥ. ᐃᖅᑲᓇᐃᔭᖅᑎᐅᔪᓪᓗ ᓴᖅᑭᓚᐅᖅᑎᓐᓇᑎᒍ 
ᑲᑎᒪᖃᑎᒋᓚᐅᓐᖏᑕᕋᓗᐊᕗᑦ ᓱᓕ. 
 
ᑭᓯᐊᓂ ᐱᒋᐊᖅᓯᒪᔪᒍᑦ ᐊᑉᓗᕆᐊᖅᓯᒪᔪᒍᑦ ᑕᒪᒃᑯᐊ ᐃᖅᑲᓇᐃᔭᖅᑎᐅᔪᑦ ᐃᓂᒋᔭᖏᓐᓂ. ᐊᒻᒪᓗ ᑕᐃᒃᑯᐊ 
ᓄᑦᑎᖅᑕᐅᒐᔭᖅᑐᑦ ᐃᖅᑲᓇᐃᔭᖅᑏᑦ ᓇᓗᓇᐃᖅᓯᔭᕆᐊᖃᕐᓂᐊᕋᑦᑕ ᓇᒧᑦ ᓇᓪᓕᐊ ᓄᑦᑎᖅᑕᐅᓂᐊᕐᒪᖔᑕ. ᐊᒻᒪᓗ 
ᐱᓕᕆᐊᖏᓐᓂ, ᐃᖅᑲᓇᐃᔮᖏᓐᓂ ᑎᑎᖅᑲᖅᑖᕋᔭᖅᑐᑦ ᖃᐅᔨᒃᑲᖅᑕᐅᓗᑎᒃ ᓄᒃᑎᕋᔭᕐᒪᖔᑖ ᐃᖅᑲᓇᐃᔮᖏᓐᓂ.   
 
ᑭᓯᐊᓂ ᐊᓯᔾᔨᔾᔮᓐᖏᑕᕗᑦ ᓄᑦᑎᕆᐊᖃᓐᖏᒃᐸᑕ ᖃᐅᔨᑎᑕᐅᓗᑎᒡᓗ ᐊᒻᒪ ᖁᕕᐊᒋᔭᕗᑦ ᑖᒃᑯᐊ ᖃᐅᔨᒪᔨᒋᔭᕗᑦ 
ᑕᒪᑦᓱᒧᖓ ᐊᒻᒪᓗ ᓄᑦᑎᕋᔭᕐᓂᖏᓐᓂᑦ ᓂᕆᐅᒃᑲᓗᐊᖅᑐᒍᑦ. ᓄᑦᑎᕈᒪᓐᖏᒃᐸᑕ  

ᖁᕕᐊᓱᓐᖏᓪᓗᑎᒃ ᑕᐃᒪ ᐊᓯᖏᓐᓂᑦ ᐃᖅᑲᓇᐃᔮᒃᓴᒥᓐᓂᒃ ᓇᓂᓯᔭᕆᐊᖃᕐᓂᐊᖅᑐᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑐ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑐ ᑐᑐ. 
 
ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪ ᑖᒃᑯᐊ ᐃᓚᒋᒻᒪᒍ ᑖᓐᓇ ᒐᕙᒪᒃᑯᑦ ᐱᔪᒪᓂᖃᖅᑎᓪᓗᒋᑦ ᑮᓇᐅᔭᐃᑦ 
ᐊᐅᓚᑎᑦᓯᐊᓐᓂᕐᒥᑦ ᐱᔭᕆᐊᖃᖅᑎᓪᓗᒋᑦ ᐊᒻᒪᓗ ᖃᐅᔨᒪᒐᒪ ᑲᓇᑕᐅᑉ ᒐᕙᒪᒃᑯᖏᑦ ᑮᓇᐅᔭᓂᒃ $20 ᒥᓕᐊᓐᓂᒃ 
ᓇᓗᓇᐃᖅᓯᓯᒪᒻᒪᑕ ᑮᓇᐅᔭᕐᒥᑦ ᐊᐅᓚᑦᑎᑦᑎᐊᕋᓱᐊᕐᓂᕐᒧᑦ. ᑕᐃᒪ ᒥᓂᔅᑕ ᑐᓂᓯᔪᓐᓇᖅᐹ ᐅᕙᑦᑎᓐᓄᑦ ᖃᓄᖅ 
ᑖᒃᑯᐊ ᑮᓇᐅᔭᐃᑦ ᐊᑐᖅᑕᐅᓪᓚᑦᑖᕐᓂᐊᕐᒪᖔᑕ? 
 
ᐅᖃᖅᑎ: ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑐ ᓯᒪᐃᓚᒃ. 
 
ᐊᖏᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓇᓂᐊᓪᓚᓚᒃᑲ ᑖᒃᑯᐊ ᑎᑎᕋᖅᓯᒪᔭᒃᑲ 
ᓇᓗᓇᐃᔭᖅᓯᒪᔪᑦ.  
 
ᑕᐃᒪ ᓯᑕᒪᐅᓚᐅᕐᒪᑕ ᓇᓗᓇᐃᔭᓚᐅᖅᑕᕗᑦ ᐃᓕᓐᓂᐊᖅᑎᑦᑎᔭᕆᐊᖃᕐᓂᑦᑎᓐᓂᒃ ᑕᒪᑦᓱᒧᖓ ᐃᖅᑲᓇᐃᔮᓄᑦ. 
ᑕᐃᒪ ᐊᑕᐅᓯᖅ ᑲᓇᑕᐅᑉ ᒐᕙᒪᒃᑯᖏᓐᓂᒃ ᑐᓂᓯᑎᓪᓗᑕ ᑮᓇᐅᔭᓂᒃ 24-ᖑᓚᐅᕐᒪᑦ 23 ᒥᓕᐊᓐᖑᓚᐅᖅᑐᑦ 
ᑮᓇᐅᔭᐃᑦ. ᖃᐅᔨᒪᔾᔪᑎᒃᓴᖏᓐᓄᑦ ᐃᓕᓐᓂᐊᕈᑎᒃᓴᐃᑦ ᐃᒪᓐᓇ ᓱᓕᔫᔭᕆᐊᖃᓐᓂᖏᓐᓂᒃ ᐸᕐᓇᐃᕙᓪᓕᐊᓂᕐᒧᑦ 
ᐃᓄᓕᕆᔨᐅᖃᑦᑕᖅᑎᓪᓗᒋᑦ ᐃᓄᖕᓂᒃ ᑲᒪᖃᑦᑕᖅᑎᓪᓗᒋᑦ ᑮᓇᐅᔭᓄᑦ ᐃᓕᖓᔪᑦ ᑕᒪᓐᓇ ᓄᓇᕗᓕᒫᒥ ᖃᓄᖅ 
ᐃᓕᖓᑦᓯᐊᕆᐊᖃᕐᓂᐊᕐᒪᖔᑕ ᑲᒪᒋᓂᐊᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑐ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᑯᓪᓕᕐᒧᑦ ᒪᓕᒐᓕᐅᖅᑎ, ᒥᔅᑐ ᒪᑉᓴᓚᒃ. 
 
ᐊᐱᖅᑯᑦ 169 - 2(4): ᐃᓐᓇᑐᖃᕐᓄᑦ ᐋᓐᓂᐊᕐᕕᓕᐊᖅᑐᓄᑦ ᒪᓕᑦᑎᐅᕙᑦᑐᑦ (ᒪᑉᓴᓚᒃ) 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᐃᓄᓕᕆᔨᒃᑯᓐᓄᑦ. 
 
ᑖᒃᑯᐊ ᐊᐱᖅᑯᑎᒋᔪᒪᔭᕋ ᐃᑲᔪᖅᑎᖃᕆᐊᖃᖃᑦᑕᕐᓂᖏᓐᓄᑦ ᐊᐅᓪᓚᖅᐸᓪᓕᐊᔪᑦ ᐋᓐᓂᐊᕐᕕᖕᓄᑦ. ᐅᓂᒃᑳᕈᓐᓇᖅᐹ 
ᒥᓂᔅᑐ ᑕᐃᒃᑯᐊ ᖃᓪᓗᓈᑎᑐᑦ ᐅᖃᕈᓐᓇᖏᑦᑐᑦ ᐃᓐᓇᐃ ᓲᖅ ᐋᒡᒑᖅᑕᐅᖃᑦᑕᕐᒪᖔᑖ ᒪᓕᑦᑎᒋᓂᐊᖅᑕᖏᓐᓂᒃ 
ᐃᖏᕐᕋᑎᓪᓗᒋᑦ ᐋᓐᓂᐊᕐᕕᓕᐊᖅᑎᓪᓗᒋᓪᓗ ᓄᓇᖏᑦᑕ ᓯᓚᑖᓂ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑐ ᒪᑉᓴᓚᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑐ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓂ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 2002-ᒥ ᐃᓐᓇᐃᑦ ᐃᑲᔪᖅᑎᒃᓴᖓᓂᑦ 
ᓇᒃᓴᖃᑦᑕᕋᔭᕐᓂᖏᓐᓂᑦ ᐋᓐᓂᐊᕕᓕᐊᖅᑎᓪᓗᒋᑦ ᐃᑲᔪᖅᑎᒃᓴᖏᓐᓂᑦ. 
 
ᑕᐃᒪ ᐃᑲᔪᖅᑕᐅᓯᒪᔪᖃᓐᖏᑉᐸᑦ ᖃᐅᔨᔪᒪᔪᖓ ᑐᓴᕈᒪᔪᖓ ᐊᒻᒪᓗ  

ᒫᓐᓇᓵᖑᓚᐅᖅᑐ ᐃᓱᒫᓘᑎᒋᓵᖅᑕᓯ ᑖᒃᑯᐊ ᒪᓕᒐᕗᑦ ᐃᓕᖓᑎᓪᓗᒋᑦ ᐃᒪᓐᓇ ᒫᓐᓇ ᑕᐃᒃᑯᐊ 
ᐋᓐᓂᐊᕐᕕᓕᐊᖅᑐᓄᑦ ᐃᑲᔪᖅᑎᖃᕆᐊᖃᕐᓂᖏᓐᓂᑦ ᖃᑉᓗᓇᐅᔭᕈᓐᓇᖏᑦᑐᓄᑦ. 
 
ᐃᒻᒪᖃ ᑕᐃᓐᓇ ᐃᑲᔪᖅᑎᖃᕋᔭᓐᖏᑦᑐᒃᓴᐅᔪᕐᓕ, ᑭᓯᐊᓂ ᐃᓂᖃᓐᖏᑉᐸᑕ ᑎᖕᒥᓲᒥ ᑭᓯᐊᓂ ᑕᐃᒪ ᐅᕙᒍᓪᓕ 
ᐋᓐᓂᐊᕕᓕᐊᖅᑐᖃᖅᐸᑦ ᐃᑲᔪᖅᑎᖃᕆᐊᖃᖅᑎᓐᓇᓱᖃᑦᑕᖅᑕᕗᑦ. ᐊᒻᒪᓗ ᑭᖑᓂᐊᒍᑦ ᑭᖑᓪᓕᕐᒥ ᑎᖕᒥᓲᒧᑦ 
ᐃᓕᔭᐅᔪᓐᓇᕋᔭᖅᑐᑦ ᑕᐃᓐᓇ ᐃᑲᔪᖅᑎᒋᓂᐊᖅᑕᖓ ᑐᓵᔨᒋᓂᐊᖅᑕᖓᓘᓐᓃᑦ ᑕᐃᒃᑯᐊ ᑎᖕᒥᓲᑦ ᐊᑐᖅᑕᕗᑦ 
ᒪᓕᒃᖢᒋᑦ ᐱᖃᑦᑕᕋᑦᑎᒍᑦ. 
 
ᐊᒻᒪᓗ ᐱᓗᐊᖅᑐᒥᒃ ᑭᓇᐅᖕᒪᖔᑦ ᑐᓴᕈᒪᒐᓗᐊᖅᑐᖓ ᑕᐃᓐᓇ ᑲᒪᒋᒋᐊᕐᓂᐊᕋᑦᑎᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅ ᒥᓂᔅᑕ. ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑕ ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᕙᓂ ᐅᖃᕐᒪᑦ ᒥᓂᔅᑕ ᑕᒡᕙᓂ ᒫᓐᓇ ᐋᓐᓂᐊᖅᑐᓕᕆᓂᕐᒧᑦ ᒪᓕᒐᐃᑦ, 
ᐊᑐᐊᒐᐃᑦ ᐃᑲᔪᖅᑎᒃᓴᖏᓐᓂᑦ ᖃᑉᓗᓇᐅᔭᕈᓐᓇᖏᑦᑐᓂᑦ ᐃᑲᔪᖅᑎᐅᓂᐊᖅᑐᑦ ᐋᓐᓂᐊᕐᕕᓕᐊᖅᑎᓪᓗᒋᑦ, ᓲᕐ 
ᑖᒃᑯᐊ ᒪᓕᒃᑕᐅᓐᖏᒻᒪᖔᑕ ᐋᓐᓂᐊᖅᑕᐃᓕᒪᔪᓕᕆᔨᒃᑯᓐᓄᑦ ᑐᑭᓯᔪᒪᔪᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓚᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ.  
 
ᐊᖓᔪᖅᑳᖅ ᓕᐅᓂ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑭᐅᕋᑖᖅᑰᖅᑕᕋ ᑖᓐᓇ ᐊᐱᖅᑯᑎᒋᔮ. ᑕᐃᒪ 
ᑎᖕᒥᓲᖅ ᐊᖏᓗᐊᓐᖏᑉᐸᓪᓘᓐᓃᑦ ᐃᓐᓄᒃᓯᒪᔪᐃᓐᓇᐅᒃᐸᑕ ᐃᒃᓯᕙᐅᑕᐅᔪᑦ, ᑕᐃᒪᓐᓇᐃᑦᑐᖃᕐᓂᖅᐸᑦ ᑭᓯᐊᓂ 
ᑕᐃᒪ ᑭᖑᓪᓕᕐᒥ ᐃᑎᑎᑕᐅᔪᓐᓇᕋᔭᖅᑐᖅ ᐃᑲᔪᖅᑎᒋᓂᐊᖅᑕᖓ ᑎᖕᒥᓲᒧᑦ.  
 
ᑕᐃᒪᐃᑦᑐᖃᓕᖅᐸᓪᓕ ᐃᑲᔪᖅᑎᖃᕆᐊᖃᓐᖏᑉᐸᑦ ᒪᓕᒐᕗᑦ ᒪᓕᒃᖢᒋᑦ ᑕᐃᒪ ᐋᓐᓂᐊᕐᕕᓕᐊᖅᑐᖃᕆᐊᖃᖅᐸᑦ 
ᐃᑲᔪᖅᑎᖃᕆᐊᖃᖅᐸᓪᓗ ᐋᓐᓂᐊᕐᕕᓕᐊᖅᑐᖅ ᑕᐃᒫᒃ ᓇᓂᓯᖃᑦᑕᕋᑦᑕ ᐃᑲᔪᖅᑎᒃᓴᖏᓐᓂᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᖃᓪᓗᓇᐅᔭᕈᓐᓇᖏᑦᑐᑦ ᐃᓐᓇᐃᑦ ᐃᓄᑐᖃᐃᑦ ᐃᖏᕐᕋᑎᓪᓗᒋᑦ 
ᐃᓛᒃ ᑎᖕᒥᓲᖅ ᒪᓕᒃᖢᒍ ᐊᑐᐊᒐᖏᑦ ᖃᖓᑦᑕᔾᔪᑎᒃᓴᖏᑦ, ᒥᓂᔅᑕ ᐅᖃᕐᒪᑦ ᑕᐃᒃᑯᐊ ᒪᓕᒐᐃᑦ 
ᓴᓇᔭᐅᓕᕐᓂᕋᖅᖢᓂᒋᑦ ᐋᓐᓂᐊᕐᕕᓕᐊᖅᑐᓄᑦ. ᐃᓂᓪᓚᒃᑕᐅᑦᑎᐊᕆᐊᖃᖅᑑᒐᓗᐊᑦ ᑖᒃᑯᐊ ᒪᓕᒃᓗᒋᑦ 
ᐋᓐᓂᐊᕕᓕᐊᖃᑦᑕᖅᑐᓪᓗ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓚᒃ. ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓂ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᒥᓂᔅᑕᐅᔪᑦ ᒫᓐᓇ ᒪᓕᒐᖃᕐᒪᑕ 
ᑖᒃᑯᐊᓗ ᒪᓕᖁᔭᐅᔪᑦ ᐱᓯᒪᒐᒃᑭᑦ ᑖᒃᑯᓄᖓ ᒪᓕᒐᑦᑎᓐᓄᑦ ᐃᓕᓪᓗᒋᑦ  

ᐋᓐᓂᐊᕐᕕᓕᐊᖃᑦᑕᖅᑐᓄᑦ ᐊᑐᐊᒐᐅᔪᓂᒃ ᐊᒻᒪᓗ ᐊᑐᐊᒐᐃᑦ ᒪᓕᒐᒃᓴᖃᑦᑎᐊᖅᖢᑎᒃ ᑕᐃᒪ ᓄᓇᓕᖕᓄᑦ 
ᑐᓂᔭᐅᖃᑦᑕᕐᒪᑕ. ᑖᓐᓇ ᐃᓛᒃ ᐱᓕᕆᐊᕆᒐᑦᑎᒍᑦ ᓱᓕ ᐃᓂᓪᓚᑦᑖᖏᒻᒪᑦ ᐊᒻᒪᓗ ᑭᓯᐊᓂ ᐊᖏᖅᑕᐅᓂᐊᖅᑐᖅ 
ᐊᐅᔭᖃᐃ. 
 
ᑖᓐᓇ ᐃᑲᔪᖅᑐᖅᓯᒪᒐᒃᑯ ᑕᒪᓐᓇ ᐸᕐᓇᒃᓯᒪᔭᕗᑦ ᑕᒪᑦᓱᒧᖓ ᐊᒻᒪᓗ ᐃᓱᒪᓕᐅᓚᐅᕋᑦᑕ ᑖᓐᓇ ᐅᖃᓕᒫᒐᖅ 
ᐊᑐᐊᒐᓄᑦ ᐃᓕᖓᔪᖅ ᓄᓇᓕᖕᓄᑦ ᐊᐅᓪᓚᖅᑎᑕᐅᒐᔭᕐᓂᖏᓐᓂᑦ ᐃᓄᓕᕆᔨᒃᑯᓐᓄᑦ 
ᐋᓐᓂᐊᖅᑕᐃᓕᒪᔪᓕᕆᔨᒃᑯᓐᓄᓪᓗ ᑐᕌᕐᓗᒍ. [ᖁᔭᓐᓇᒦᒃ, ᐅᖃᖅᑏ.] 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᒥᓲᓂᕗᑦ ᓄᓇᕗᒥ ᒪᓕᒃᖢᒋᑦ, ᐃᓐᓇᐃᑦ 8-ᐳᓴᓐᑎᖑᔪᑦ ᐃᓄᖏᓐᓂᑦ 
ᓄᓇᕗᒥ ᐃᓱᒪᒋᔭᐅᔭᕆᐊᖃᕐᒪᑕ ᑖᒃᑯᐊᓗ ᐋᓐᓂᐊᖅᑕᐃᓕᒪᔪᓕᕆᔨᒃᑯᓐᓄᑦ ᐊᑐᖅᑕᐅᖃᑦᑕᖅᑐᑦ ᐊᒻᒪᓗ 
ᐃᑲᔪᖅᑎᖃᕆᐊᖃᖃᑦᑕᓗᒃᑖᕐᓂᖏᓐᓂᑦ ᐅᖃᖅᓯᒪᖕᒪᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ) ᒥᔅᑕ ᒪᑉᓴᓚᒃ, ᖁᔭᓐᓇᒦᒃ. ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓂ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐋᓐᓂᐊᕐᕕᓕᐊᖅᑎᑦᓯᖃᑦᑕᕐᓂᖅ 
ᑖᓐᓇᑐᐊᖑᓐᖏᒻᒪᑦ ᐊᒡᔭᖅᑕᐅᔪᑦ ᓲᕐᓗ ᖃᖓᑕᔫᒃᑰᖅᑐᑦ ᐊᖏᕐᕋᖅᑎᑕᐅᔪᓪᓗ ᑖᒃᑯᐊᑐᐊᓐᖑᖏᒻᒪᑦ, 
ᐊᔾᔨᒌᓐᖏᑦᑐᓂᑦ ᐱᓕᕆᐊᖃᕆᐊᖃᓲᖑᒐᑦᑕ. ᑖᒃᑯᐊ ᐋᓐᓂᐊᕐᕕᓕᐊᕐᓂᐊᖅᑐᑦ ᐃᓂᒃᓴᖃᓐᖏᒃᑳᖓᑕ ᑕᒪᒃᑯᐊ 
ᒪᓕᒃᑎᒋᔭᐅᒋᐊᖃᖅᑐᑦ ᐊᓯᐊᒍᑦ ᐱᓕᕆᐊᕆᒋᐊᖃᖃᑦᑕᕋᑦᑎᒍᑦ. 
 
ᐊᑐᐊᒐᓕᐅᕆᐊᖃᕋᑦᑕᓗ ᑕᒪᑐᒪ ᒥᒃᓵᓄᑦ ᑮᓇᐅᔭᕗᑦ ᐊᑐᑦᓯᐊᕈᓐᓇᖁᓪᓗᒋᑦ. ᓇᓪᓕᐅᒃᑯᒫᓕᕆᔨᒃᑯᓪᓗ ᑕᐃᒪᓐᓇ 
ᐱᓕᕆᖃᑎᒋᖃᑦᑕᕋᑦᑎᒍᑦ ᓇᓪᓕᐊᖏᑦ ᓇᓪᓕᐅᒃᑯᒫᖃᕆᐊᖃᕐᒪᖔᑕ ᓇᓪᓕᐊᖏᓪᓗ 
ᓇᓪᓕᐅᒃᑯᒫᖃᕆᐊᖃᓐᖏᒻᒪᖔᑕ. ᑖᒃᑯᐊ ᒐᕙᒪᑐᖃᒃᑯᓐᓄᑦ ᑲᒪᒋᔭᐅᒻᒪᑦ ᐅᖃᐅᑎᔭᐅᖃᑦᑕᕋᑦᑕ 
ᖃᓄᐃᓘᕆᐊᖃᕐᒪᖔᑦᑕ. 
 
ᑖᒃᑯᐊ ᐅᖃᐅᓯᕆᓪᓗᒋᑦ ᓴᖅᑭᑎᑦᑎᓯᒪᒋᐊᖃᕋᑦᑕ ᖃᐅᔨᒪᒋᐊᖃᕋᑦᑕᓗ ᑕᒪᒃᑯᓂᖓ ᐱᕚᓪᓕᕈᑎᒋᔭᐅᒐᔭᖅᑐᓂᑦ 
ᑖᒃᑯᐊ ᐋᔩᖃᑎᒋᒋᐊᖃᖃᑦᑕᕐᖢᑎᒍᓗ ᐊᑐᐊᒐᓕᐅᕐᓂᐊᓕᕌᖓᑦᑕ.  
 
ᐊᓯᖏᑦᑕᐅᖅ ᑕᒪᒃᑯᐊ ᐱᓕᕆᐊᕆᒋᒋᐊᖃᖅᑕᕗᑦ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᑦᑕᐅᖅ 
ᐊᑐᐊᒐᖃᕐᒥᒻᒪᑕ ᐊᓯᐊᒍᑦ ᐃᓄᓪᓚᑦᑖᑐᐃᓐᓇᖅᑎᑐᑦ ᐊᔾᔨᒋᓐᖏᑕᖏᓐᓂᑦ  
 
ᑖᒃᑯᐊᓗᒃᑖᑦ ᑲᑎᓪᓗᒋᑦ ᐋᖅᑭᒃᓱᕆᐊᖃᕋᑦᑎᒍᑦ ᐊᒻᒪᓗ ᐊᑕᐅᓯᖅ ᑖᓐᓇ ᐃᖏᕐᕋᖃᑦᑕᕐᓂᖅ ᓲᕐᓗ 
ᐊᐅᓪᓚᖅᑎᑦᓯᖃᑦᑕᕐᓂᖅ ᐋᓐᓂᐊᕐᕕᓕᐊᕐᓂᕐᒧᑦ ᑕᒪᒃᑯᐊ ᓴᓇᒋᐊᖃᕆᓪᓗᑎᒍᑦᑕᐅᖅ 
ᐋᖅᑭᒃᓱᕆᐊᖃᕆᓪᓗᑎᒍᑦᑕᐅᖅ ᐋᓐᓂᐊᕐᕕᒻᒥ ᓄᓇᓕᖕᓂ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᖁᔭᓐᓇᒦᒃ, ᒥᔅ ᐊᒡᓘᒃᑲᖅ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᒃᑑᑦᑎᐊᒧᑦ ᒪᓕᒐᓕᐅᖅᑎ, ᒥᔅᑕ ᐲᑕᓴᓐ. 
 
ᐊᐱᖅᑯᑦ 170 - 2(4): ᑐᒃᓯᕋᐅᑎᓕᐅᕈᑎᒃᓴᖅ ᐃᖃᓗᒃᑑᑦᓯᐊᕐᒥ ᐃᒡᓗᒃᓴᓄᑦ (ᐲᑕᓴᓐ) 
 
ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᔭᕋ ᒥᓂᔅᑕᒧᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ.  
 
ᐅᖃᖅᑏ, ᑕᒪᓐᓇ ᐅᖃᐅᓯᕆᓚᐅᕋᒃᑯ ᐊᒥᒐᕐᓂᖏᑦ ᐃᒡᓗᐃᑦ ᑖᒃᑯᐊ ᐃᖅᑲᓇᐃᔭᖅᑎᕗᑦ ᐋᓐᓂᐊᖅᑐᓕᕆᔨᑉᐳᑦ 
ᓲᕐᓗ ᑕᖃᕙᓪᓕᐊᓕᕐᒪᑕ ᐊᒥᒐᐃᑎᓪᓗᒋᑦ ᐃᒡᓗᒃᓴᓂᑦ.  
  
ᐊᐅᔭᐅᓚᐅᖅᑐᒥᑦ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᑐᒃᓯᕋᓚᐅᕐᒪᑕ ᐃᒡᓗᑖᕈᒪᓪᓗᑎᒃ ᐊᑐᖅᑐᐊᕈᒪᓪᓗᑎᒃ ᐊᑕᐅᓯᕉᖅ 
business-ᒋᔭᐅᔪᖅ ᑭᐅᓚᐅᕐᒪᑦ. ᒥᓂᔅᑕ ᐊᐱᕆᓚᐅᖅᓯᒪᓪᓗᒍ 2006-ᒥ ᑐᒃᓯᕋᒃᑲᓐᓂᕐᓂᐊᕐᒪᖔᑦ 
ᐊᐱᕆᓚᐅᖅᓯᒪᒐᒃᑯ, ᐅᓪᓗᒥᐅᓕᖅᑐᒥᓘᓐᓃᑦ ᑐᒃᓯᕋᖅᑐᖅ ᒪᐃ ᓄᓐᖑᐊᓂᐅᓕᕐᒪᑦ.  
 
ᑕᐃᒪ ᒥᓂᔅᑕ ᐅᖃᕈᓐᓇᖅᐹ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᑐᒃᓯᕋᕐᓂᐊᕐᒪᖔᑕ ᐃᖃᓗᒃᑑᑦᓯᐊᕐᒥ 
ᐋᓐᓂᐊᖅᑐᓕᕆᔨᒃᑯᑦ ᐃᒡᓗᒃᓴᕆᒐᔭᖅᑕᖏᓐᓂ, ᐊᒻᒪᓗ ᐅᒥᐊᕐᔪᐊᖅ ᑎᑭᓐᓂᐊᖅᑎᓪᓗᒍ ᔪᓚᐃᒥ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐱᑕᓴᓐ. ᐃᓪᓗᓕᕆᔨᕐᔪᐊᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᒻᒪ ᑕᒪᐅᖓ ᑐᓐᖓᓱᑦᓯᐊᕆᑦ. ᑖᒃᑯᐊ 
ᐃᓪᓗᓕᕆᔨᕐᔪᐊᒃᑯᑦ ᑕᒪᒃᓱᒥᖓ ᐱᓕᕆᐊᖃᖅᓯᒪᔪᐃᑦ ᐃᒻᒪᖃ ᑕᕝᕙᓂ ᑕᖅᑭᒋᓂᐊᖅᑕᑎᓐᓂ ᐊᓚᒃᑲᐃᓂᐊᖅᑐᒍᑦ 
ᐅᕝᕙᓘᓐᓃᑦ ᑕᕝᕙᓂ ᐱᓇᓱᐊᕈᓯᑦᑎᓐᓂ ᑕᒪᑦᓱᒪᓐᖓᑦ ᐃᓪᓗᓂᑦ ᐊᓚᐃᒃᑲᓇᓱᐊᖅᑎᑦᓯᓂᐅᔪᒥ ᑕᐃᑲᓂ 
ᐃᖃᓗᑦᑑᑦᓯᐊᒥ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᖃᐅᔨᒪᔪᖅᑕᖃᖅᐸᑦ ᐅᒥᐊᕐᔪᐊᖃᖃᑦᑕᕐᓂᖓᓄᑦ 
ᐃᖃᓗᒃᑑᑦᓯᐊᖅ ᑕᐃᒪᓐᓇ ᑐᒃᓯᕋᕆᐊᖃᕈᑕᐅᓕᕐᒪᑦ ᔪᓚᐃᖑᓂᐊᖅᑐᒥ Hay River-ᒥᑦ ᑎᑭᒃᕕᐅᔪᓐᓇᕐᓂᐊᕋᑦᑕ 
ᐃᒡᓗᒃᓴᒥᒃ ᓴᓇᔭᐅᓂᐊᖅᑐᒥᒃ Hay River-ᒨᕆᐊᖃᖅᖢᓂ ᔪᓚᐃᖑᓕᖅᐸᑦ. 
 
ᐊᐱᖅᑯᑎᒋᔭᕋᑦᑕᐅᖅ ᑖᓐᓇ ᒥᓂᔅᑕ, ᐊᐱᕆᔭᕋ ᒥᓂᔅᑕ ᓄᓇᕗᑦ [ᐃᓪᓗᓕᕆᔨᕐᔪᐊᒃᑯᓐᓄᑦ] ᐊᒥᒐᕐᒪᑕ, ᓱᒻᒪᑦ 
ᓱᒋᐊᑳᓪᓚᓚᐅᓐᖏᑉᐸᒃᑭᐊᖅ? 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐃᓪᓗᓕᕆᔨᕐᔪᐊᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 

ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ. ᑖᒃᑯᐊ ᐱᓕᕆᐊᕆᒋᐊᖃᕋᑦᑎᒍᐃᓛᒃ ᐃᖅᑲᓇᐃᔭᖃᑎᖃᕐᓗᑕᓗ 
ᑕᒪᒃᑯᓇᓐᖓᑦ ᐊᒡᒍᑐᖅᓯᒪᔪᓂᑦ ᒐᕙᒪᓂᑦ ᖃᓄᖅ ᑕᒪᒃᑯᐊ ᐃᓪᓗᐃᑦ ᐋᖅᑭᓱᖅᑕᐅᒋᐊᖃᕐᓂᐊᕐᒪᖔᑕ. ᑖᒃᑯᐊᓗ 
ᑮᓇᐅᔭᐃᑦ ᐊᑐᐃᓐᓇᕈᑦᓯᐊᕆᐊᖃᖅᓱᑎᒍᑦ ᑕᒪᓐᓇ ᐱᓕᕆᐊᕇᓐᓇᖅᑕᕋᓗᐊᕗᑦ. 
 
ᒫᓐᓇᒧᑦ ᑐᐊᕕᕐᓇᖅᑎᓪᓗᒍ ᑕᐅᑐᑦᑕᕗᑦ ᑕᒪᓐᓇ ᐱᓕᕆᐊᕆᑦᓯᐊᖏᓐᓇᓂᐊᖅᐸᕗᑦ, ᐃᒻᒪᖃ ᑖᒃᑯᐊ ᐃᓪᓗᐃᑦ 
ᒫᓐᓇ ᕿᑲᖅᑎᓯᒪᔭᕗᑦ ᑕᒫᓂ 8-ᖑᖅᑰᕐᒪᑕ ᑖᒃᑯᓄᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐊᑐᖅᑕᐅᒍᒫᕐᓂᐊᖅᑐᐃᑦ 
ᑖᒃᑯᐊ ᕿᑲᑐᐃᓐᓇᖅᓯᒪᑦᓱᑎᒃ ᒫᓐᓇᒧᑦ ᐊᑐᐃᓐᓇᐅᑎᒐᓗᐊᖅᓱᑎᒍᑦ, ᑭᓯᐊᓂ ᑖᒃᑯᐊ ᐃᖅᑲᓇᐃᔮᖑᔪᐃᑦ 
ᐱᔭᐅᓯᒪᑎᓐᓇᒋᑦ ᐃᓄᖃᓐᖏᒻᒪᑕ. 
 
ᑕᒪᓐᓇ ᐱᓕᕆᐊᕆᒋᐊᕐᓂᐊᕆᕙᕗᑦ. ᖁᔭᓐᓇᒦᒃ. 
 
ᐅᖃᖅᑎ: ᐊᐃᑉᐹᓂ ᐅᐃᒍᒋᐊᕈᑦ, ᒥᔅᑕ ᐲᑕᓴᓐ.  
 
ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᑭᐅᔭᐅᒐᒪ. ᑕᒪᓐᓇ ᐱᓕᕆᐊᕆᓯᒪᓕᖅᑕᕋ ᐊᕐᕌᒍᓂᑦ 
ᑕᓪᓕᒪᓂᑦ 6-ᖑᓕᖅᑐᓂᓘᓐᓃᑦ. ᒪᐃᔭᖑᓚᐅᖅᓯᒪᒐᒪ ᒐᕙᒪᒃᑯᑦ ᐅᖃᐅᑎᓚᐅᖅᓯᒪᔭᕋᓗᐊᒃᑲ 
ᐃᒡᓗᖃᖅᑎᑦᑎᒋᐊᖃᕋᔭᕐᓂᖏᓐᓄᑦ. ᐅᖃᐅᑎᔭᐅᓚᐅᖅᖢᖓᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐃᒡᓗᓂᑦ 
ᐊᑲᐅᓐᖏᓕᐅᕈᑎᖃᔾᔮᖏᑦᑐᒎᓚᓚᐅᖅᓯᒪᒻᒪᑕ.  
 
ᑕᐃᒪ ᐅᖃᐅᑎᔭᐅᓕᖅᐳᒍᑦ ᑐᐊᕕᐅᑕᐅᓕᕐᓂᖓᓄᑦ ᑕᒪᓐᓇ ᓲᕐᓗ ᐋᖅᑭᑦᑕᐅᓂᐊᖅᑑᔮᕋᓂᓗ. ᐊᕙᑎᓂᑦ 
ᐃᒡᓗᑖᕆᐊᖃᕋᑦᑕ ᐃᓪᓗᓕᕆᔨᒃᑯᑎᒍᑦ ᐊᒻᒪᓗᑦᑕᐅᖅ ᑭᒃᑯᓐᓂᑦ ᐅᖃᐅᓯᖃᕐᒪᖔᑦ ᐃᖅᑲᓇᐃᔭᖅᑎᓂᑦ ᐅᕝᕙᓘᓐᓃᑦ 
ᓘᒃᑖᓂᑦ ᐅᖃᐅᓯᖃᕐᒪᖔᑦ ᐋᓐᓂᐊᓯᐅᖅᑎᓂᓪᓗ ᖃᐅᔨᒪᓐᖏᓐᓇᒃᑯ ᐃᓐᓄᒃᑕᐅᒋᐊᖃᖅᑐᒥᒃ.  
 
ᐊᑕᐅᓯᕐᒥᒃ ᐅᖃᐅᓯᖃᖅᑲᐅᒻᒪᑦ ᑮᓇᐅᔭᖅᑖᕆᐊᖃᕐᒥᒻᒪᑕᑦᑕᐅᖅ ᑖᒃᑯᐊ ᑲᒪᒋᓚᐅᖅᓯᒪᒐᑦᑎᒍ, 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑮᓇᐅᔭᖁᑎᖏᑦ ᐱᐊᓂᓚᐅᕋᑦᑎᒍ ᐃᖃᓗᒃᑑᑦᑎᐊᕐᒥᓗ.  
 
ᐊᐱᖅᑯᑎᒋᔭᕋ ᒥᓂᔅᑕᒧᑦ: ᐅᓂᒃᑳᕈᓐᓇᖅᐹ ᑐᒃᓯᕋᕐᓂᐊᕐᒪᖔᑕ ᓄᓇᕗᑦ ᒐᕙᒪᒃᑯᑦ ᐊᑐᖅᑐᐊᕐᓂᐊᕐᒪᖔᕐᒥᒃ 
ᐋᓐᓂᐊᓯᐅᖅᑎᓄᑦ ᐊᑐᖅᑕᐅᓂᐊᖅᑐᓂᑦ ᐃᖃᓗᒃᑑᑦᑎᐊᕐᒥ? 
 
ᐅᖃᖅᑎ: [ᖁᔭᓐᓇᒦᒃ, ᒥᔅᑕ ᐲᑕᓴᓐ.] ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ 8 ᐅᖃᐅᓯᕆᑲᐃᓐᓇᑕᒃᑲ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐃᖅᑲᓇᐃᔮᖑᔪᑦ ᐊᒻᒪᓗ ᑖᒃᑯᐊ ᑮᓇᐅᔭᐃᑦ ᕿᒥᕐᕈᑦᑎᐊᕆᐊᖃᕋᔭᕋᑦᑎᒍ ᓇᑭᑦ 
ᐱᒐᔭᕐᒪᖔᑎᒍᑦ ᑕᒪᒃᑯᓄᖓ ᐋᓐᓂᐊᕐᕕᐅᔪᓄᑦ ᑕᕝᕗᖓ ᐃᖃᓗᒃᑑᑦᓯᐊᕐᒧᑦ ᐅᕝᕙᓘᓐᓃᑦ ᑲᖏᖅᓯᓂᖅ ᐊᒻᒪ ᑕᒫᓂ 
ᐃᖃᓗᓐᓂ. ᑖᒃᑯᐊ ᐋᓐᓂᐊᕐᕖᑦ ᐊᐅᓚᓂᖃᑦᓯᐊᕆᐊᖃᖅᑎᓪᓗᒋᑦ, ᑖᒃᑯᐊᓗ ᑮᓇᐅᔭᐃᑦ ᓇᑭᑦ 
ᐊᓚᒃᑳᓂᐊᕐᒪᖔᑦᑎᒍᑦ ᐱᓕᕆᐊᕇᓐᓇᖅᓱᑎᒍᑦ ᑮᓇᐅᔭᓂᑦ ᐊᑐᐃᓐᓇᐅᑎᑦᓯᒍᒪᑦᓯᐊᕋᑦᑕ ᑕᒪᐅᖓ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒨᖓᔪᒥᓪᓘᓐᓃᑦ ᐅᕝᕙᓘᓐᓃᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᓕᒫᖏᓐᓄᑦ 
ᐃᓪᓗᔅᓴᐅᒐᔭᖅᑐᓂᑦ. ᑖᓐᓇ ᐱᒻᒪᕆᐅᑎᓪᓗᒍ ᓇᒥᓕᒫᓗ ᑕᒪᒃᑯᐊ ᐋᓐᓂᐊᓯᐅᖅᑎᐅᔪᐃᑦ ᐱᔭᐅᒍᒪᓂᖃᖅᐸᑦᓱᑎᒃ 
ᑖᒃᑯᐊᓗ ᐃᓪᓗᓕᐊᕆᔭᕗᑦ ᐊᒻᒪᑐᐃᓐᓇᓂᐊᖅᐹᖑᓯᒪᑦᓱᑎᑦ. 

ᑭᓯᐊᓂ ᑕᒪᓐᓇ ᐊᑦᓱᕉᑎᒌᓐᓇᓂᐊᖅᑕᕗᑦ. ᑖᒃᑯᐊᓗ ᑮᓇᐅᔭᐃᑦ ᑕᕝᕙᓐᖓᑦ ᒐᕙᒪᒃᑯᓃᓐᖔᖅᑐᑦ 
ᐃᓪᓗᓕᐅᕈᑎᒋᒐᔭᖅᑐᕗᑦ ᓇᔪᖅᑕᐅᒐᔭᖅᑐᓂᑦ ᕿᒥᕐᕈᑦᓯᐊᕆᐊᖃᕋᔭᕆᓪᓗᑎᒍ ᓱᑯᑦᓯᓃᓐᖔᖅᓯᒪᒍᓐᓇᕋᔭᕐᒪᖔᑕ 
ᑕᒪᓐᓇ ᒫᓐᓇᒧᑦ ᐱᓕᕆᐊᕇᓐᓇᖅᑕᕗᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹ ᐅᐃᒍᒋᐊᕈᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒥᓂᔅᑕ.  
 
ᐃᒪᓐᓇ ᐅᖃᐅᓯᕇᓐᓇᖃᑦᑕᕈᒪᓐᖏᑕᕋᓗᐊᕋ ᑭᓯᐊᓂ ᐊᒥᒐᕐᒪᕆᒃᑲᑦᑕ ᓄᓇᓕᓐᓂ ᐃᖃᓗᒃᑑᑦᓯᐊᕐᒥ ᐃᓪᓗᔅᓴᓄᑦ, 
8-ᖑᔫᒐᓗᐊᑦ ᑖᒃᑯᐊ ᓈᒻᒪᔾᔮᓐᖏᒻᒪᑕ. ᐃᖅᑲᓇᐃᔭᖅᑎᖃᐃᓐᓇᖃᑦᑕᖅᖢᑎᓪᓗ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ 
ᑕᐃᑲᓂ ᐃᓪᓗᑖᕆᐊᖃᖅᑐᓂᑦᑕᐅᖅ.  
 
ᑕᐃᒪᓐᓇ ᐅᖃᐅᓯᕇᓐᓇᕈᒪᓐᖏᑕᕋ ᓄᕕᐱᕆᐅᓛᖅᑐᒥ ᓯᕗᓂᐊᓂᓗ ᑲᓐᖑᓇᒻᒪᕆᖃᑦᑕᕐᒪᑦ ᑕᐃᒫᑦᓴᐃᓐᓇᖅ 
ᑭᐅᔭᐅᖃᑦᑕᖅᖢᓂ ᑕᐃᒪᓐᖓᓕᒫᖅ.  
 
ᒥᓂᔅᑕ ᐊᐱᕆᔭᕋ: ᐃᓪᓗᖃᕐᑎᑕᐅᓕᖅᐸᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑕᐃᒫᑦᓴᐃᓐᓇᖅ 
ᐊᑭᓕᖅᑐᖅᑎᑕᐅᓂᐊᖅᐹᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦᑕ ᐊᑭᓕᖅᑐᖅᑕᖏᓐᓂᑦ ᑖᒃᑯᐊ ᐊᑐᐊᒐᖏᑦ 
ᐃᓪᓗᓕᕆᔨᕐᔪᐊᒃᑯᑦ ᒪᓕᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐃᓪᓗᓕᕆᔨᕐᔪᐊᑯᓐᓄᑦ ᐱᓕᕆᐊᓕᒃ, ᒥᔅᑕ ᐊᑭᓱᒃ. (ᑐᓵᔨᑎᒍᑦ) 
ᐱᑦᑎᐊᓚᐅᕆᔅᓯ. ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪ ᐊᑭᓱᒃ: ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐱᓕᕆᐊᕆᕙᓪᓕᐊᒐᑦᑎᒍ ᒫᓐᓇᒧᑦ. ᑕᐃᒃᑯᐊ 
ᐊᐱᖅᑯᑎᐅᑲᐃᓐᓇᖅᑐᐃᑦ ᔭᒐᐃᑲᓪᓚᒻᒪᕆᒻᒥᒐᒃᑭᑦ ᐊᐱᕆᒋᐊᒃᑲᓐᓂᕈᓐᓇᖅᐸᑦ ᑖᓐᓇ ᖃᐅᒻᒪᖅᑯᑎᕈᓗᐊ, 
ᐊᐱᕆᓂᐊᖅᑕᖓᓂᒃ ᐊᐱᕆᒋᐊᒃᑲᓐᓂᕈᓐᓇᖅᑲᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᐃᒻᒪᐃᔭᐅᓪᓗᓂᓗ ᖃᐅᒻᒪᖅᑯᑎᕗᓪᓗ ᐊᑲᐅᓈᖅᓯᒪᓐᖏᑲᐃᓐᓇᕐᖓᑕ. ᒥᔅᑕ 
ᐲᑕᓴᓐ ᐊᐱᖅᑯᑎᒋᕋᑖᖅᑕᐃᑦ ᐊᐱᖅᑯᑎᒋᒃᑲᓐᓂᑲᐃᓐᓇᕈᒃ ᒥᓂᔅᑕᒧᑦ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᒥᓂᔅᑕᖃᐃ ᐋᖅᑭᔅᓯᔪᓐᓇᖅᐸ ᖃᐅᒻᒪᖅᑯᑎᓂᑦ 
ᐆᒻᒪᖅᑯᑎᓕᕆᔨᒃᑯᑦ ᒥᓂᔅᑕᖓᑦ?  
 
ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᑦ ᐊᐅᓪᓚᖅᐸᓪᓕᐊᓕᕐᒪᑕ ᑕᐃᒪᓐᓇ ᐊᑭᑐᓗᐊᖅᑐᒥᒃ 
ᐊᑭᓕᖅᓱᐃᑎᑕᐅᓂᖏᓐᓄᑦ.  
 
ᑕᐃᒪᓐᓇᑦᓴᐃᓐᓇᖃᐃ ᐊᑭᓕᖅᓱᖅᓱᐃᑎᑕᐅᓂᐊᖅᐸᑦ ᐋᓐᓂᐊᖅᑐᓕᕆᔨᒃᑯᑦ, ᑕᐃᑲᓂ ᒐᕙᒪᒃᑯᑦ 
ᐃᒡᓗᒋᔭᖏᓐᓃᓕᖅᐸᑕ, ᑕᐃᒫᒃᓴᐃᓐᓇᖅᑎᑐᑦ ᐊᑐᐊᒐᐃᑦ ᓄᓇᕗᑦ ᒐᕙᒪᒃᑯᖏᑦ ᒪᓕᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᐃᓪᓗᓕᕆᔨᕐᔪᐊᒃᑯᓐᓂᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᑦᑕᐅᖅ ᐊᐱᕆᒃᑲᓐᓂᕈᓐᓇᕋᕕᑦ, ᒥᔅᑕ ᐲᑕᓴᓐ. 
ᑖᒃᑯᐊ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᑦ ᐊᔾᔨᒌᖏᓐᓇᕐᓂᑦ ᐊᑐᐊᒐᕐᓂᑦ ᒪᓕᖁᒐᑦᑎᒍ, ᑖᒃᑯᐊ ᑕᐃᒫᑦᓴᐃᓐᓇᖅ 
ᐊᑐᐊᒐᕐᓂᑦ ᐊᑐᖅᑎᒐᔭᕆᕙᕗᑦ ᐋᓐᓂᐊᓯᐊᖅᑎᐅᔪᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᕐᖠᓂᐅᑉ ᐅᐊᓐᓇᖓᓄᑦ ᒪᓕᒐᓕᐅᖅᑎ, ᒥᔅᑕ ᑰᓕ. 
 
ᐊᐱᖅᑯᑦ 171 - 2(4): ᖃᓄᐃᓕᖓᓕᕐᓂᖓ ᐅᒥᐊᕐᔪᐊᓄᑦ ᑐᓚᑦᑕᕐᕕᐅᓂᐊᖅᑐᖅ ᓄᓇᕗᒥ (ᑰᓕ) 
 
ᑰᓕ: ᖁᔭᓐᓇᒦᒃ. ᑐᓐᖓᓱᒋᑦ ᑕᕝᕗᖓ ᐅᑎᖅᑐᐊᐱᐅᒐᕕᑦ, ᐊᓕᐊᓇᐃ.  
 
ᐅᖃᖅᑏ, ᐅᓇ ᐊᐱᖅᑯᑎᒋᔪᒪᔭᕋ ᓯᕗᓕᖅᑎᒧᑦ. ᓂᕈᐊᖅᖠᕐᓂᐊᖅᑎᓪᓗᒋᑦ Conservative Party-ᑯᑦ, 
ᓄᓇᕗᑦᒥᐅᓂᑦ ᐅᖃᐅᔾᔨᓚᐅᖅᓯᒪᒻᒪᑕ ᒫᓂᒎᖅ ᐅᑭᐅᓕᒫᖅ ᑐᓚᑦᑕᕐᕕᐅᓚᖓᔪᒥᒃ ᑕᒫᓂ ᓴᖅᑭᑦᑎᓛᕐᒪᑕ 
ᓄᓇᕗᑦᒥ, ᐊᒻᒪ ᐅᒥᐊᕐᔪᐊᕌᓗᐃᑦ ᐅᓇᑕᐅᑎᖃᖅᖢᑎᒃ, large icebreakers, ᓯᑯᓄᑦ ᓱᕋᒃᑎᕆᔾᔪᑎᑦ ᑕᒫᓂ 
ᓄᓇᕗᑦᒦᒐᔭᖅᖢᑎᒎᖅ. ᒫᓐᓇᒧᑦ ᑎᑭᒃᖢᒍ ᓄᓇᕗᑦᒥᐅᑦ ᓂᕆᐅᖅᑰᕐᒪᑕ ᓱᓕ ᑕᒪᓐᓇ ᓴᖅᑭᓚᖓᒻᒪᑦ. ᖃᓄᕐᓕᑭᐊᖅ 
ᓯᕗᓕᖅᑎ ᐅᖃᕈᓐᓇᖅᐸ ᓄᓇᕗᑦᒥᐅᓄᑦ ᖃᓄᐃᓕᖓᓪᓚᑦᑖᓕᕐᒪᖔᖅ ᑐᓴᐅᒪᔭᖓ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᐄ, ᑖᓐᓇᐃᓛᒃ ᐳᐃᒍᖅᑕᐅᑎᑦᑕᐃᓕᒪᓪᓚᕆᑦᑕᕗᑦ ᑖᒃᑯᓄᖓ ᒐᕙᒪᐅᔪᓄᑦ. 
ᐃᖁᓪᓕᐅᑎᒋᓇᓱᐃᓐᓇᖅᐸᑦᑕᕗᑦ ᖃᓄᐃᓕᖓᓕᕋᓗᐊᕐᒪᖔᖅ. ᒫᓐᓇ ᖃᐅᔨᑎᑕᐅᓯᒪᒐᓗᐊᖅᑐᖓ ᑖᓐᓇᒎᖅ ᓱᓕ 
ᑲᔪᓯᑎᑕᐅᒐᓱᑦᑐᖅ ᑐᓚᑦᑕᕐᕕᐅᓂᐊᖅᑐᖅ. ᑭᓯᐊᓂ ᐃᖅᑯᓕᓚᐅᓐᖏᑦᑐᖅ ᓇᒦᓐᓂᐊᕐᒪᖔᑕ, ᐊᒻᒪᓗ 
ᐃᓕᓐᓂᐊᕐᕕᔅᓴᐅᓂᐊᖅᑐᖅ. ᑖᒃᑯᐊ ᐅᖃᐅᔾᔨᖅᓯᒪᔭᕗᑦ ᑖᒃᑯᐊ ᒐᕙᒪᒋᔭᐅᔪᑦ ᑖᒃᑯᐊ ᑲᔪᓯᔭᕆᐊᖃᕐᖓᑕ, 
ᓂᕈᐊᖅᑕᐅᓇᓱᒃᑐᑎᑦ ᖁᓪᓕᐅᑕᐅᓚᐅᖅᓯᒪᒻᒪᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᓯᕗᓪᓕᖅᐹ ᐅᐃᒍᒋᐊᕈᑦ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᐸᕋ ᓯᕗᓕᖅᑎ.  
 
ᑭᓯᐊᓂ ᓱᓕ, ᓯᕗᓕᖅᑎ ᐱᒋᐊᒃᑲᓐᓂᕆᐊᖃᖅᑐᑎᑦ ᓂᕆᐅᒋᔭᐅᓪᓗᑎᓪᓗ ᓄᓇᕗᑦᒥᐅᓄᑦ ᑕᑯᒃᓴᐅᒃᑲᓐᓂᕆᐊᓕᒃ 
ᑕᒪᓐᓇ. ᒫᓐᓇᒧᑦ ᑐᓴᐅᒪᓇᖅᑑᔮᓕᕐᒪᑕ ᑖᒃᑯᐊ Conservative Party-ᑯᑦ ᑕᒪᐅᓐᖓᓘᓐᓃᑦ ᐊᒥᓱᐃᖅᓱᑎᑦ 
ᑎᑭᓯᒪᓐᖏᑦᑐᐃᑦ ᐃᓚᖏᑦ ᐃᑎᒐᐃᔭᓕᖅᑐᐊᓘᕙᓪᓚᐃᒻᒪᑕ.  
 
ᑕᐃᒃᑯᐊᒎᖅ ᐃᒃᐸᒃᓵᓂ ᑐᓴᕋᑖᖅᑲᐅᔭᒃᑲᓕ ᐅᖃᓕᒫᖅᓯᒪᔭᓯᓗ ᓇᓗᓇᓐᖏᑦᑎᐊᖅᑐᖅ ᑕᒡᕙᓂ Toronto Star-ᒥ 
ᒪᐃ 13-ᖑᑎᓪᓗᒍ ᐅᖃᕐᒪᑕ ᐋᑐᕚᒎᖅ 6-ᓂᑦ, patrol ships, ᐅᒥᐊᖅᔪᐊᕋᓛᓂᑦ ᐅᓇᑕᐅᑎᖃᖅᑐᓂᖔᖅ 
ᓂᐅᕕᓚᖓᓕᖅᑐᑦ. ᑖᒃᑯᐊ ᓇᓃᓇᔭᕐᒪᖔᑕ ᐅᖃᖅᓯᒪᓐᖏᖦᖢᑎᒃ. ᓯᕗᓕᖅᑎᖃᐃ ᐅᖃᐅᑎᒍᓐᓇᖅᐸᖏᑦ ᑖᒃᑯᐊ 
ᐃᓇᖏᐅᑕᐅᒐᓱᒃᐸᓪᓚᐃᒻᒪᑕ ᑕᐃᒃᑯᓄᖓ ᐅᒥᐊᖅᔪᐊᓄᑦ ᐱᓂᐊᕐᓂᕋᓚᐅᖅᑕᖏᓐᓄᑦ, ᐅᒥᐊᖅᔪᐊᓪᓕ ᑕᐃᒃᑯᐊ 
ᑐᓚᑦᑕᕐᕕᒡᓗ ᓴᓇᔭᐅᑉᐸᑦ ᐃᖅᑲᓇᐃᔭᒐᒃᓴᐃᑦ ᓄᓇᕗᑦᒥ ᐊᒥᓱᓐᖑᖅᐹᓪᓕᓪᓚᕆᒐᔭᕐᒪᑕ, 
ᐃᓕᓐᓂᐊᕐᕕᐅᔪᓐᓇᕋᔭᖅᖢᑎᒡᓗ ᑕᒪᒃᑯᓄᖓ navigate-ᒍᒪᔪᓄᑦ ᐅᒥᐊᕐᔪᐊᓄᓂᓛᒃ ᐃᓕᓐᓂᐊᕈᒪᔪᓄᑦ. 
 



ᐱᖓᑦᓯᖅ ᒪᐃ 30, 2007 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ  1344 
 

 

ᑖᓐᓇ ᐱᔾᔪᑎᒋᓪᓗᒍ ᑖᒃᑯᐊᖃᐃ ᐅᒥᐊᕐᔪᐊᑦ 6-ᖑᔪᑦ ᓂᐅᕕᕈᒪᔭᖏᑦ ᓈᒻᒪᓐᖏᓗᐊᕐᒪᑕ ᑕᐃᒪᐃᓕᓗᑎᑦ 
ᓄᓇᕗᑦᒥᐅᓄᑦ ᑐᓴᖅᑎᑦᑎᒍᓐᓇᖅᑭᑦ ᑖᓐᓇ ᐃᓇᖏᐅᑕᐅᓇᓱᒃᐸᑦ ᓈᒻᒪᒋᓐᖏᓐᓇᑦᑎᒍᓕ ᐃᓚᐃᑎᒍᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓴᒐᓪᓚᕆᑦ ᓇᓗᓇᐃᖅᑕᐅᓪᓚᕆᓚᐅᓐᖏᒻᒪᑕ ᓱᓕ ᑖᒃᑯᐊ 
ᐃᓗᓕᖏᑦ, ᖃᓄᖅ ᑲᔪᓯᓂᐊᕐᒪᖔᑕ ᐊᔭᐅᖏᓐᓇᖅᑕᕗᑦ ᑖᒃᑯᐊ ᓇᓗᓇᐃᓚᐅᖅᓯᒪᔭᖏᑦ ᑲᔪᓯᔭᕆᐊᖃᕐᖓᑕ. 
ᑖᒃᑯᐊᓕ ᑭᐅᔪᓐᓇᓐᖏᑕᒃᑲ ᖃᓄᐃᑦᑐᑦ ᐅᒥᐊᕐᔪᐊᖑᓂᐊᕐᒪᖔᑕ.  
 
ᑖᒃᑯᐊ ᐱᒻᒪᕆᒋᓯᒪᒐᑦᑎᒍ ᐃᓕᓐᓂᐊᕐᕕᔅᓴᐅᓂᐊᖅᑐᖅ ᐊᒻᒪᓗ ᑐᓪᓚᑦᑕᕐᕕᒃ. ᑖᒃᑯᐊ ᐊᑑᑎᖃᕕᔾᔪᐊᕈᓐᓇᕐᒪᑕ 
ᓄᓇᕗᒻᒥᐅᑕᓄᑦ, ᑖᒃᑯᐊ ᑲᔪᓯᖁᕕᔾᔪᐊᖅᑕᕗᑦ ᓄᓇᕗᑦ ᐃᓗᐊᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᐊᐃᑉᐹᓂ ᐅᐃᒍᒋᐊᕈᑦ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᑖᒃᑯᐊ ᓱᓕᔪᒐᓚᐅᕙᓪᓚᐃᖕᒪᑕ ᒪᐃ 13-ᖑᑎᓪᓗᒍ ᑕᐃᒃᑯᐊᒎᖅ ᐃᒪᐃᓕᖓᔪᑦ 
(ᑐᓵᔨᑎᒍᑦ) ᑲᓇᑕᐅᑉ ᒐᕙᒪᖏᑕ ᑲᑎᒪᔨᕋᓛᖏᑦ (ᑐᓵᔨᑎᒎᕈᓐᓃᖅᑐᖅ) Committee-ᖃᕐᒪᑕ ᑕᐃᒃᑯᐊ ᑕᒪᒃᑯᐊ 
ᐅᓇᑕᐅᑎᑦ ᒥᒃᓵᓄᑦ ᓂᐅᕕᕐᓂᐊᖅᑕᒥᓐᓄᑦ Federal Government-ᑯᑦ ᑖᒃᑯᐊᒎᖅ ᑲᔪᓯᖁᔨᓕᕐᒪᑕ ᑖᒃᑯᓂᖓ 
Arctic Patrol Vessels-ᖑᒐᔭᖅᑐᓂᒃ ᑕᒫᓂ ᐅᒥᐊᕐᔪᐊᕋᓛᖑᓗᑎᒃ ᐅᓇᑕᐅᑎᓕᐅᒐᓗᐊᑦ ᑭᓯᐊᓂ ᒥᑭᔫᒐᔭᕐᒪᑕ 
ᓯᑯᕋᑖᕐᓂᕐᒧᑦ ᑭᓯᐊᓂᒎᖅ ᐊᔪᕋᔭᓐᖏᒃᖢᑎᒃ.  
 
ᑖᒃᑯᐊ ᐊᓐᓇᐃᑐᐃᓐᓇᕆᐊᖃᓕᕋᑦᑎᒍ ᓂᑉᓕᖏᒃᑯᑦᑕ ᓂᐸᐃᑐᐃᓐᓇᕈᑦᑕ, ᑕᐃᒃᑯᐊᓕ ᓈᒻᒪᒋᓐᖏᑕᕗᑦ ᐅᒥᐊᕐᔪᐊᑦ 
ᑕᐃᒃᑯᐊ icebreaker-ᓪᓚᕇᑦ ᑕᒫᓂᓐᓂᐊᕐᓂᕋᖅᑕᐅᓚᐅᖅᑐᑦ, based in Nunavut, Arctic port-ᓗ 
ᓴᓇᔭᐅᓗᓂ. ᓯᕗᓕᖅᑎᖃᐃ ᐅᖃᕈᓐᓇᖅᐳᖅ ᓄᓇᕗᑦᒥᐅᓄᑦ ᑖᓐᓇ ᖃᐅᔨᒋᐊᖅᓵᓕᓚᖓᓂᕋᕐᓗᒍ ᐊᒻᒪᓗ 
ᐃᓇᖏᖅᑕᐅᖁᓐᖏᓪᓗᒋᑦ ᑕᐃᒃᑯᐊ ᓄᓇᕗᑦᒥᐅᓄᑦ ᐱᓂᐊᕐᓂᕋᓚᐅᖅᑕᖏᑦ, promise-ᓂᐊᕐᓂᕋᓚᐅᖅᑕᖏᑦ ᒫᓂ 
ᓴᓇᔭᐅᒍᒫᕐᒪᑕ. 
 
ᑖᑦᓱᒥᖓ ᑐᓴᕈᒪᒐᓗᐊᖅᑐᒍᑦ ᐃᓕᓐᓂᒃ ᓯᕗᓕᖅᑏ. ᖁᔭᓐᓇᒦᒃ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑐ ᑰᓕ. ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊᖏᓛᒃ ᐱᒻᒪᕆᒋᓂᖅᐹᕆᔭᕗᓪᓕ ᑖᒃᑯᐊ ᑐᓚᑦᑕᕐᕕᒃ 
ᐊᒻᒪᓗ ᐃᓕᓐᓂᐊᖅᑎᑦᑎᖃᑦᑕᕐᓂᖅ ᐅᓇᓕᒃᓴᓂᑦ ᑕᒫᓂ ᓄᓇᓖᑦ ᐃᓗᐊᓂ. ᑖᒃᑯᐊ ᐱᒻᒪᕆᐅᔪᑦ ᖃᐅᔨᒪᔭᕗᑦ 
ᐊᒻᒪᓗ ᑲᔪᓯᒋᐊᖃᓪᓚᕆᓐᓂᐊᖅᑐᑎᒃ. 
 
ᑖᒃᑯᐊ ᓂᕈᐊᖅᑕᐅᒃᑲᓐᓂᕋᓱᒍᒪᓂᐊᖅᑐᑎᒃ ᑕᒫᓂ ᓄᓇᕗᖕᒥ, ᑖᒃᑯᐊ ᖃᐅᔨᒪᑎᑦᑎᐊᖅᓯᒪᔭᕗᑦ. ᓄᓇᕗᖕᒥᐅᑕᓄᑦ 
ᐃᒫᒃ ᓴᖅᑭᓂᐊᕐᓂᕋᐃᓗᑎᒃ ᐅᖃᓚᐅᖅᓯᒪᒻᒪᑕ, ᑖᒃᑯᐊᓱᓕ ᐅᑕᖅᑭᔭᕗᑦ ᐊᒻᒪᓗ ᐅᑕᖅᑭᓐᓇᔮᑐᐃᓐᓇᔾᔮᓐᖏᑦᑐᒍᑦ. 
 
ᑲᒪᒋᔭᐅᔭᕆᐊᖃᓪᓚᕆᓐᓂᐊᖅᑐᑦ ᓂᕈᐊᖅᑕᐅᒐᓱᒃᑲᓂᕐᓂᐊᖅᑲᑕ ᑕᒫᓂ ᓯᕗᓂᒃᑎᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ.. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑐ ᑰᓕ. 
 
ᑰᓕ: ᖁᔭᓐᓇᒦᒃ, ᓯᕗᓕᖅᑎ. ᑖᓐᓇ ᓱᓕᔫᓇᓱᒋᒐᒃᑯ ᑕᐃᓐᓇᒎᖅ recommendation-ᒋᔭᐅᔪᖅ ᓲᕐᓗ 
ᐱᒋᐊᖁᔭᐅᔪᖅ ᑖᒃᑯᓇᓐᖓᑦ Cabinet Committee-ᑯᓐᓄᑦ Prime  

Minister Stephen Harper-ᒧᑦ ᑐᓂᔾᔪᑕᐅᓯᒪᓕᖅᑐᖅ ᐊᖏᖅᑕᐅᖁᔭᐅᓪᓗᓂ. ᑕᐃᒪᐃᓐᓂᖓᓄᑦ ᐱᓪᓗᒍ 
ᑎᑎᕋᖅᓵᓕᒍᕕᑦ ᑕᐃᒃᑯᐊᖃᐃ ᐅᖃᐅᑎᓵᓕᒍᓐᓇᕐᓂᐊᖅᑲᑎᑦ ᑖᓐᓇ ᐃᓇᖐᖁᓐᖏᓪᓚᕆᒃᑕᕗᑦ ᑕᐃᒃᑯᐊ 
ᑐᓂᓂᐊᕐᓂᕋᓚᐅᖅᑕᖏᑦ. ᐊᖏᑐᐊᖅᐸᒍ ᑕᐃᒃᑯᐊ ᓴᓇᔭᐅᓚᖓᓕᕐᒪᑕ 6-ᖑᓂᐊᖅᑐᒡᒎᖅ ᐅᒥᐊᖅᔪᐊᕋᓛᑦ 
ᐅᓇᑕᐅᑎᖃᖅᑐᑦ.  
 
ᑖᓐᓇ ᑐᐊᕕᕐᓇᖅᑑᔮᕐᒪᑦ Prime Minister ᑕᐃᑲᓂ ᑎᑎᕋᕐᕕᐊᓃᑉᐸᓪᓚᐃᓕᕐᒪᑕ. ᑖᓐᓇ ᓄᓇᕗᑦᒥᐅᑦ 
ᐃᑲᔪᕆᐊᕈᓂ ᖁᔭᓕᓐᓇᔭᓪᓚᕆᑦᑐᒍᑦ. ᑖᓐᓇᖃᐃ ᑕᐃᒪᐃᒍᓐᓇᓚᖓᕕᐅᒃ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑐ ᑰᓕ. Mr. Premier.  
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊᖏᓛᒃ ᐅᖃᓚᐅᕐᓯᒪᒻᒪᑕ ᑖᒃᑯᐊ ᐃᑲᔫᑎᖃᕐᓂᐊᕐᖓᑕ 
sovereignty-ᒥᑦ. ᐅᖃᐅᔾᔪᐃᓐᓇᖅᑕᕗᑦ sovereignty-ᖃᕐᓂᐊᕈᑦᑕ ᓄᓇᓕᕗᑦ ᒐᕙᒪᕗᑦ ᓴᓐᖏᓂᓂᒃ 
ᑐᓂᓯᒃᑲᓐᓂᕆᐊᓕᕗᑦ. ᑖᓐᓇᑑᓐᖏᒻᒪᑦ ᐅᓇᑕᖅᑐᓕᕆᓂᖅ, ᑖᒃᑯᐊ ᑐᓚᑦᑕᕐᕖᑦ ᐊᒻᒪᓗ ᑕᒪᒃᑯᐊ 
ᐃᓕᓐᓂᐊᕐᕕᒃᔪᐊᖑᓂᐊᖅᑐᑦ ᐃᑲᔫᑎᖃᕕᔾᔪᐊᓂᐊᖅᑐᑦ. ᑭᓯᐊᓂᑦᑕᐅᖅ ᐃᑲᔪᒃᑲᓐᓂᕈᑦᓯ ᒐᕙᒪᒋᔭᑦᑎᓐᓄᑦ 
ᓄᓇᓕᑦᑎᓐᓂ ᑕᒪᓐᓇ ᓴᓐᖏᔾᔪᑕᐅᒃᑲᓐᓂᕈᓐᓇᕐᖓᑦ ᑲᓇᑕᓕᒫᒧᑦ, ᑖᓐᓇ ᐅᖃᐅᓯᕇᓐᓇᖅᑕᕗᑦ.  
 
ᐊᒻᒪᓗ ᑖᓐᓇ ᓴᖅᑭᑎᓂᐊᖅᑐᒍ ᐅᓂᒃᑳᕆᖃᑦᑕᕐᒃᑕᑎᓐᓂ ᑕᒪᓐᓇ ᑲᒪᒌᓐᓇᓂᐊᖅᑕᕗᑦ ᐊᒻᒪᓗ 
ᖃᐅᔨᓴᒃᑲᓂᕐᓂᐊᖅᑕᕋ ᖃᓄᐃᓕᖓᓪᓚᕆᒻᒪᖔᑕ ᐊᒻᒪᓗ ᐃᖅᑯᓪᓕᐅᑎᒋᒃᑲᓂᕐᓗᒍ ᑖᒃᑯᐊ 
ᓴᖅᑭᖅᑕᐅᓂᐊᕐᓂᕋᖅᑕᐅᓚᐅᖅᓯᒪᔪᑦ ᓂᕈᐊᕐᓇᐅᑎᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᐅᖃᐅᓯᒃᑯᑦ ᐊᐱᖅᑯᑏᑦ. ᖁᑦᑎᑦᑐᒧᑦ ᒪᓕᒐᓕᐅᖅᑎ, ᒥᔅᑐ ᐹᓇᐸᔅ. 
 
ᐊᐱᖅᑯᑦ 172 - 2(4): ᐋᓐᓂᐊᕕᓕᐊᖅᑐᓄᑦ ᐊᐅᓪᓚᕋᓱᒃᑐᓄᑦ ᖃᖓᑦᑕᐅᑎᓕᕆᓂᖅ (ᐹᓇᐸᔅ) 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑐᓐᖓᓱᒃᑎᒃᐸᒋᑦ ᐅᑎᕋᕕᑦ ᑕᕝᕗᖓ. ᐅᖃᖅᑎᑦᑎᔩ, ᐊᐱᖅᓲᑎᒋᓂᐊᖅᑕᕋ 
ᑖᓐᓇ ᑐᕌᖅᑎᓐᓂᐊᖅᑕᕋ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑐᖓᓐᓄᑦ.  
 
ᐅᖃᖅᑎᑦᑎᔩ, ᑲᑎᒪᔨᐅᖃᑎᒐ ᒪᑉᓴᓚᒃ ᐅᖃᖅᑲᐅᖕᒪᑦ ᑕᒪᒃᑯᐊ ᕿᒪᑦᑕᐅᖃᑦᑕᓚᐅᖅᑐᐃᑦ ᐃᓐᓇᐃᑦ 
ᐱᔾᔪᑎᒋᓪᓗᒋᑦ. ᑕᒪᓐᓇᓱᓕ ᐅᓪᓗᒥ ᐃᓗᐊᓐᖏᓕᐅᕈᑕᐅᒻᒪᑦ ᑕᑉᐹᓂ ᑭᒡᒐᖅᑐᕐᕕᒋᔭᓐᓂ 
ᐅᖃᐅᓯᐅᒃᑲᓐᓂᓚᐅᕆᓪᓗᓂ. ᐃᒪᓐᓇ ᐱᔾᔪᑎᖃᕐᒪᑕ ᑕᒪᒃᑯᐊ ᐃᓐᓇᐃᑦ ᒪᓕᒃᑕᐅᖃᑦᑕᖏᓐᓂᖏᑦ ᐱᔾᔪᑎᒋᓪᓗᒋᑦ 
ᖃᓪᓗᓈᑦ ᓄᓇᖓᓐᓄᑦ ᐊᐅᓪᓚᕌᖓᒥᒃ ᐅᕝᕙᓘᓐᓃᑦ ᑐᐊᕕᓐᓇᕐᑐᒃᑯᑦ ᐊᐅᓪᓚᕆᐊᖃᕌᖓᒥᒃ.  
 
ᑖᓐᓇ ᒥᓂᔅᑐ ᐊᐱᖅᓱᕋᑦᑎᒍ ᒫᑦᓯᒥ ᐅᖃᓚᐅᖅᓯᒪᒻᒪᑦ ᑖᒃᑯᓂᖓ airlines-ᑯᓐᓂᑦ ᐅᖃᓪᓚᖃᑎᖃᕐᓂᐊᕐᓂᕋᖅᖢᓂ, 
ᑕᒪᒃᑯᐊ patients ᕿᒪᑦᑕᐅᖃᑦᑕᓕᕐᓂᖏᑕ ᒥᒃᓵᓄᑦ ᐃᓂᒃᓴᖃᖃᑦᑕᖏᓐᓂᖏᓐᓄᑦ.  
 
ᐱᓗᐊᓐᖑᐊᖅᑐᒥᒃ ᒪᑦᓯᒥ ᑕᐅᕙᓂ ᑕᒫᓃᑎᓪᓗᖓ ᑭᒡᒐᖅᑐᖅᑕᓐᓂᒃ ᐃᓐᓇᕐᒥᒃ ᑎᓴᒪᐃᒃᓱᖅᓱᓂ 
ᕿᒪᒃᑕᐅᔪᖃᓚᐅᖅᑐᖅ ᖃᖓᑕᓲᒃᑯᕕᖕᒦᐸᒃᑲᓗᐊᕐᖢᓂ. ᓲᖃᐃᒻᒪ ᖃᖓᑕᓲᓕᕆᕝᕕᒃ ᐸᖕᓂᖅᑑᕐᒦᒻᒪᑦ, ᓇᖕᒥᓂᖅ 
ᐅᖄᓚᔪᓐᓇᖏᒻᒪᑦ ᐊᒻᒪ ᑕᑉᐱᑲᓂ ᑕᒪᒃᑯᓄᖓ ᐃᑲᔪᖅᑕᐅᒐᓗᐊᖅᖢᓂ ᐃᓚᖏᓐᓄᑦ ᑭᓯᐊᓂ ᖃᖓᑕᓲᒧᑦ 
ᕿᒪᒃᑕᐅᖏᓐᓇᖃᑦᑕᓚᐅᕐᒪᑦ.  
 
ᖃᓄᐃᓕᖓᓕᖅᐸᑭᐊᖅ ᑕᒪᓐᓇ ᖃᖓᑕᓲᓕᕆᔨᒃᑯᓐᓄᑦ ᑲᑎᒪᖃᑎᖃᖅᓯᒪᓕᖅᐹᑦ ᑕᒪᒃᑯᐊ ᐋᓐᓂᐊᕕᓕᐊᖅᑐᑦ 
ᐃᑭᔪᓐᓇᖃᑦᑕᖁᓪᓗᒋᑦ ᖃᖓᑕᓲᒧᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᒪᒥᐊᓇᖅ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑭᓱᑐᐃᓐᓇᕐᒥᒃ ᑐᕌᖅᑐᓂᒃ 
ᐅᖃᐅᓯᖃᓗᐊᓐᖏᓪᓗᖓ ᑭᓯᐊᓂ ᐊᑐᓃᖓᔪᑦ ᑖᒃᑯᐊ ᐊᔾᔨᒌᓐᖏᑦᑐᐃᓐᓇᑦᑎᐊᖑᖕᒪᑕ, ᐃᓐᓇᑐᖃᖅ ᑕᐃᓐᓇ 
ᕿᒪᒃᑕᐅᔭᕆᐊᖃᖃᑦᑕᕐᓂᖅᐸᑦ ᒫᑦᓯᒥ, ᑭᓇᐅᖕᒪᖔᑦ ᖃᐅᔨᔭᕆᐊᖃᖅᑕᕗᑦ ᑖᓐᓇ ᑲᒪᒋᔭᕆᐊᖃᕐᓂᐊᕋᑦᑎᒍᑦ 
ᖃᓄᐃᓕᕐᓂᕐᒪᖔᑦ ᖃᐅᔨᒪᓂᐊᕋᑦᑕ. 
 
ᑕᐃᒃᑯᐊ ᒪᓕᒐᐃᑦ ᐊᑐᖃᑦᑕᖅᑕᕗᑦ ᑭᓇᑐᐃᓐᓇᖅ ᑕᐃᓐᓇ ᓘᒃᑖᒥᒃ ᑕᑯᔭᕇᕈᓂ, ᓘᒃᑖᒥ ᑕᑯᔭᕇᑐᐊᕈᓂ 
ᖃᖓᑦᑕᐅᑎᒃᓴᓄᑦ ᐃᓕᓗᑎᒃ, ᑕᐃᒃᑯᐊᓗ ᓘᒃᑖᒧᑦ ᐱᔭᕇᖅᑕᐅᓂᕋᐃᔪᑦ ᐸᐃᑉᐹᑦ ᑕᒫᓂ ᑎᑎᕋᖅᑕᐅᖃᑦᑕᖅᑐᑦ 
ᖃᖓᑦᑕᐅᑎᒃᓴᖏᓐᓄᑦ ᐃᓕᐅᖅᑲᖅᑕᐅᓗᑎᒃ ᖃᖓᑕᓲᖅᑕᖃᓕᑐᐊᖅᐸᑦ.  
 
ᑕᐃᒃᑯᐊᓕ ᖃᓄᐃᓐᓂᖏᑦ ᒪᓕᒡᓗᒋᑦ, ᖃᓄᐃᓐᓂᖏᒻᒪᖔᑦ ᑖᓐᓇ ᖃᐅᔨᒪᓐᖏᑕᕋᓗᐊᕋ ᐊᔾᔨᒌᖏᒻᒪᑕ ᓯᓚᒧᑦ. 
ᐱᑐᐃᓐᓇᕆᐊᓕᒃ ᐅᕝᕙᓘᓐᓃᑦ ᐱᔭᕇᖅᓴᓕᔭᐅᓂᖅᓴᐅᓐᓂᕐᒪᓪᓗᑭᐊᖅ ᐊᔾᔨᒌᖏᑦᑐᓂᒃ ᐱᔾᔪᑎᖃᖃᑦᑕᕐᒪᑕ 
ᕿᒪᒃᑕᐅᔪᑦ.  
 
ᑕᐃᒪᓕ ᑭᐅᔪᓐᓇᑦᑎᐊᖁᓪᓗᒍ ᑕᐃᔅᓱᒧᖓ ᐊᑐᓂᑦ ᐊᑎᖓ ᑭᓇᐅᓂᖓᓗ ᐱᔭᕆᐊᖃᕐᓂᐊᕋᒃᑯ ᖃᐅᔨᒋᐊᕐᓂᐊᕋᒃᑯ 
ᑭᐅᔪᓐᓇᖁᓪᓗᒍ ᑖᔅᓱᒧᖓ ᑐᕌᖓᔪᒧᑦ. ᑭᓯᐊᓂᓕ ᑭᓱᑐᐃᓐᓇᕐᓄᑦ ᑐᕌᖓᔪᓄᑦ ᑭᐅᔪᓐᓇᖏᓐᓇᒪ, 
ᐃᒪᓐᓇᐃᓐᓂᕋᐃᑐᐃᓐᓇᖅᑐᓂᒃ ᐊᔾᔨᒌᓐᖏᒻᒪᑕ ᑕᒪᒃᑯᐊ ᑲᒪᒋᔭᐅᔾᔪᑎᖏᑦ ᐊᔾᔨᒌᓐᖏᒻᒪᑕ. ᑖᔅᓱᒪ 
ᑲᑎᒪᔨᐅᖃᑕᐅᔫᑉ ᐅᖃᐅᑎᔪᓐᓇᖅᐹᖓ ᐊᑎᖓᓂᑦ ᑲᒪᒋᔪᓐᓇᕐᓂᐊᖅᑕᕋ. 
 
ᖃᓄᐃᑦᑐᓂᒃ ᐅᖃᖃᑎᖃᖅᓯᒪᓕᖅᐱᑕ ᖃᖓᑕᓲᓕᕆᔨᒃᑯᓐᓂᑦ? ᖃᖓᑕᓲᓕᕆᔨᒃᑯᑦ ᑕᐃᒃᑯᐊ 
ᐃᖅᑲᓇᐃᔭᖅᑎᑦᑎᓐᓄᑦ ᐅᖃᓪᓚᑦᓴᐅᑎᒋᔪᓐᓇᕐᒪᑕ. ᐃᖅᑲᓇᐃᔭᖅᑎᕗᑦ ᐃᖃᓗᖕᓃᑦᑐᑦ ᐊᒻᒪᓗ ᐸᖕᓂᖅᑑᒥ 
ᐋᑐᕚᒦᑦᑐᓪᓗ ᐅᖃᖃᑎᒋᔭᐅᔪᓐᓇᖅᑐᑦ ᖃᖓᑦᑕᐅᓯᕆᓇᓱᒃᑎᓪᓗᒋᑦ ᓘᒃᑖᓕᐊᖅᑐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᓯᕗᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᐹᓇᐸᔅ. 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᑕᒪᐃᓐᓄᓕᒫ ᐃᓗᐊᓐᖏᓕᐅᕈᑕᐅᖕᒪᑦ. Case by case-
ᖑᖏᑦᑐᓐᓇᕆᓪᓗᓂ. ᑕᐃᓐᓇ ᐅᖃᐅᓯᕆᔪᒪᖏᓐᓇᒃᑯ ᑕᕝᕙᓂ ᑕᐃᓐᓇ  ᐃᓐᓇᐅᑉ ᓇᖕᒥᓂᖅ 
ᐅᖃᐅᑎᔪᓐᓇᖅᑕᕋᓗᐊᕋ ᑎᑎᕋᕐᕕᖓᓃᖃᑎᒋᓗᒍ ᑲᑎᒪᖃᑎᒋᓗᒍ ᑕᐃᔅᓱᒥᖓ ᐊᑎᕐᒥᒃ. 
 
ᑭᓯᐊᓂᓕ ᐆᒥᖓ ᐅᖃᐅᓯᖃᖅᑐᖓ ᕿᒪᒃᑕᐅᖏᓐᓇᖃᑦᑕᕐᒪᑕ ᑕᒪᒃᑯᐊ patients, ᐱᓗᐊᓐᖑᐊᖅᑐᒥᒃ ᐃᓐᓇᐃᑦ 
ᐱᓗᐊᓐᖑᐊᖅᖢᑎᒃ. ᐊᐅᓪᓚᕆᐊᖃᓕᕌᖓᒥᒃ ᖃᐅᔨᒪᖃᑦᑕᕐᒪᑕ ᐃᓐᓇᐃᑦ ᓘᒃᑖᒥᒃ ᑕᑯᔭᕆᐊᖃᓕᕌᖓᒥᒃ 
ᑐᒃᓯᕋᓲᖑᖕᒪᑕ ᒪᓕᒃᑕᐅᔪᒪᓪᓗᑎᒃ escort-ᖃᕈᒪᓪᓗᑎᒃ ᐅᕝᕙᓘᓐᓃᑦ ᓴᐅᓂᓕᕆᔭᐅᓂᐊᕈᓂ, ᐱᓚᒃᑕᐅᓂᐊᕈᓂ, 
ᖃᓪᓗᓈᑦ ᓄᓇᖓᓐᓄᐊᕐᓂᐊᕈᓂᓘᓐᓃᑦ, ᓲᖃᐃᒻᒪ ᓄᓇᒋᓐᖏᓐᓇᒥᔾᔪᒃ ᖃᐅᔨᒪᖏᒻᒪᑕ. ᑕᐃᒪᓕ 
ᐊᖏᖅᑕᐅᓐᖏᑦᑕᕌᖓᒥᒃ appeal-ᕆᐊᖃᖃᑦᑕᕐᒪᑕ ᑲᖏᕐᖠᓂᕐᒧᑦ.  

ᖃᓄᖅ ᑖᓐᓇ ᐊᑯᓂᐅᑎᒋᔪᖅ appeal-ᑕᐅᓇᓱᒃᑐᖅ ᐱᓕᕆᐊᖑᓲᖑᖕᒪᑦ ᑕᐃᑲᓂ ᑲᖏᕐᖠᓂᕐᒥ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓚᒃ ᓱᓕᒃᑲᓐᓂᖅ ᐊᑐᓃᖓᖕᒪᑕᐃᓛᒃ 
ᑕᐃᒃᑯᐊ ᕿᒪᒃᑕᐅᖃᑦᑕᖅᑐᑦ ᒥᑦᑕᕐᕕᖕᒥ. ᕿᒪᒃᑕᐅᔪᓄᑦ ᐅᖃᐅᔾᔭᐅᖃᑦᑕᓚᐅᕐᓚᖓ ᑭᓇᒃᑰᖕᒪᖔᑕ, 
ᖃᐅᔨᒪᔭᕆᐊᖃᕋᑦᑕ ᑕᒪᒃᑯᐊ ᑲᒪᒋᔭᐅᔪᓐᓇᕐᓂᐊᕐᒪᑕ. ᑕᐃᒪᓕ ᐊᒃᑐᐊᓂᖃᖅᐸᑦ ᐃᓐᓇᑐᖃᕐᒧᑦ 
ᖃᐅᔨᒋᐊᕈᓐᓇᑦᑎᐊᕐᓂᐊᖅᑕᕋ.  
 
ᑭᓯᐊᓂᓕ ᑕᒪᒃᑯᐊ ᓄᒃᑎᖅᑕᐅᔪᑦ ᐃᑲᔪᖅᑕᐅᖃᑦᑕᖅᑐᑦ ᑐᔪᕐᒥᕕᓕᕆᔨᒃᑯᓐᓂᑦ ᑕᒻᒫᖅᑕᕐᕕᓕᕆᔨᒃᑯᓐᓂᑦ ᑕᐃᒃᑯᐊ 
ᐃᑭᒐᓗᐊᕐᒪᖔᑕ ᖃᐅᔨᓴᖅᑕᐅᑦᑎᐊᖃᑦᑕᖅᑐᑦ. ᐃᓚᖏᑦ ᐃᑭᓐᖏᑦᑕᕌᖓᑕ ᐃᓂᒃᓴᓕᐅᖅᑕᐅᖃᑦᑕᖅᑐᑦ. ᐋᑐᕚᒥ 
ᐊᔾᔨᑐᐃᓐᓇᖓᑦᑕᐅᖅ.  
 
ᑕᐃᒪᓐᓇᐃᓕᑎᓪᓗᒍ ᑕᒪᒃᑯᐊ ᐃᑭᑎᓐᓇᓱᖃᑦᑕᖅᑕᕋᓗᐊᕗᑦ ᖃᖓᑕᓲᑦ ᑕᑕᒃᑲᓗᐊᖅᐸᑕ ᑕᑕᓐᖏᒃᑲᓗᐊᖅᐸᑦ 
ᑕᒪᒃᑯᐊ ᖃᐅᔨᒋᐊᒃᑲᓐᓂᖃᑦᑕᕋᑦᑎᒍᑦ. ᑕᒪᒃᑯᐊ ᐃᓛᒃ ᑖᔅᓱᒪ ᐊᑎᖅ ᐱᓯᒪᒃᐸᒍ, ᖃᐅᔨᒋᐊᕈᓐᓇᕐᓂᐊᖅᐸᕋ 
ᑭᐅᓇᓱᒍᓐᓇᕐᓂᐊᕋᒃᑭᑦ ᐃᓛᒃᑰᖅᑕᕐᓗᒋᑦ.  
 
ᑕᐃᒪᓕ ᐊᔪᐃᓐᓇᕆᐊᕈᑏᑦ, ᑕᐃᒃᑯᐊ ᐊᔪᐃᓐᓇᕆᐊᕈᑏᑦ ᑲᒪᒋᔭᐅᖃᑦᑕᖅᑐᑦ ᐊᐅᓪᓚᓚᐅᓐᖏᓐᓂᖓᓂᑦ ᑖᓐᓇ 
ᐊᐅᓪᓚᕆᐊᓕᕕᓂᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᐹᓇᐸᔅ. 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒃᑯᐊ ᑐᒃᓯᕋᐅᑎᑦ ᐊᖏᖅᑕᐅᓐᖏᑦᑐᓄᑦ ᐱᓕᕆᐊᖑᑲᐅᑎᒋᖃᑦᑕᖏᑦᑐᑦ 
ᖃᐅᔨᒪᓇᑲᐅᑎᒋᒻᒪᑦ ᑖᔅᓱᒪ ᐱᓕᕆᕝᕕᖓᓂ. ᑕᐃᒃᑯᐊ ᐊᐅᓪᓚᖃᑦᑕᕐᒪᑕ ᑖᓐᓇ ᐱᓕᕆᐊᖑᑎᓪᓗᒍ ᓱᓕ appeal-
ᕈᑎᒋᔭᖓᑦ, ᐃᓐᓇᐃᑦ ᐱᓗᐊᓐᖑᐊᖅᑐᒥᑦ. ᐊᒻᒪ ᐃᓐᓇᐃᑦ ᑐᔪᕐᒥᖃᑦᑕᕐᒪᑕ ᐃᓚᖏᑦ ᐃᓄᓐᓂᑦ ᑕᒫᓂ ᑕᑉᐱᓐᓇ 
ᑕᑕᓗᐊᕌᖓᑦ ᐊᐅᓪᓚᕈᓐᓇᖏᑦᑐᓄᓪᓗ ᐊᒻᒪᓗ ᐋᓐᓂᐊᕕᓕᐊᖅᑕᖅᑐᓄᑦ ᑐᔪᕐᒥᕕᐅᔪᖅ. ᑕᐃᒪ ᓇᖕᒥᓂᖅ 
ᐅᖄᓚᔭᕆᐊᖃᓕᖅᖢᓂ ᐸᓐᓂᖅᑑᒧᑦ ᓲᖃᐃᒻᒪ ᖃᖓᑦᑕᐅᓯᕆᔨᒃᑯᑦ ᑕᐃᑲᓃᒻᒪᑕ. 
 
ᑖᓐᓇ ᐃᓚᖓᒍᑦ ᕿᒪᒃᑕᐅᔾᔪᑕᐅᓗᐊᖃᑦᑕᕐᒪᑦ ᓇᓗᓇᓐᖏᑦᑐᖅ. ᖃᓄᑭᐊᖅ ᑖᓐᓇ, ᖃᓄᕐᓕ ᑕᒪᒃᑯᐊ ᐃᓐᓇᐃᑦ 
ᑐᐊᕕᕐᓇᖅᑐᒃᑰᖅᑐᑦ ᑲᒪᒋᔭᐅᖃᑦᑕᖅᐸᑦ ᑕᐃᒪᓐᓇ appeal-ᕈᑎᖏᓐᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᐋᓐᓂᐊᖃᕐᓇᖏᑦᑐᓕᕆᓂᕐᒥᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ.  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓐᓇᑐᖃᐃᑦ ᑐᐊᕕᕐᓇᖅᑐᖃᖅᑎᓪᓗᒍ 
ᐊᐅᓪᓚᖅᑐᖃᖅᑎᓪᓗᒍ, ᓇᓗᓇᐃᖅᑲᐅᔭᕋᓗᐊᕋ ᒥᔅᑕ ᒪᑉᓴᓛᕐᒧᑦ, ᖃᖓᑕᓲᖅ ᐃᑭᒪᔪᓐᓇᖅᑐᖃᖅᐸᑦ 
ᒪᓕᓐᓂᐊᖅᑎᒥᑦ ᒪᓕᒃᑎᑕᐅᖃᑦᑕᖅᑐᑦ. ᐊᓯᖏᑦ ᑕᐃᒃᑯᐊ ᖃᖓᑕᓲᖅ ᒥᑭᓗᐊᕌᖓᓐ ᑭᖑᕐᖓᒍᑦ 
ᒪᓕᒃᓴᖅᑎᑕᐅᖃᑦᑕᖅᑐᑦ, ᐱᖃᑎᒋᓂᐊᖅᑕᕋᓗᐊᖓ ᑕᐃᓐᓇ ᐃᑭᑎᑕᐅᓐᓂᖏᑦᑕᕌᖓᑦ ᖃᖓᑕᓲᒧᑦ 
ᑐᐊᕕᕐᓇᖅᑐᒧᑦ.  

ᑭᓯᐊᓂ ᑐᕌᒐᒃᓴᕆᔭᕗᑦ ᑕᐃᓐᓇ ᖃᓂᒪᔪᖅ ᐱᖅᑳᕐᓗᒍ, ᐃᓅᓕᓴᖅᑳᕐᓗᒍ, ᑕᐃᓐᓇ ᐱᖃᑎᒋᓂᐊᖅᑕᖓ 
ᒪᓕᓐᓂᐊᖅᑐᖅ ᒪᓕᒃᓴᖅᑎᑕᐅᑕᐃᓐᓇᕐᓗᓂ ᑭᖑᕐᖓᒍᑦ ᐃᓂᒃᓴᖃᓕᑐᐊᖅᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᓄᑦ ᒪᓕᒐᓕᐅᖅᑎ, ᒥᔅᑕ ᐊᓚᕋᓚᒃ. 
 
ᐊᐱᖅᑯᑦ 173 - 2(4): ᐊᖅᑯᓯᐅᖅᑕᐅᔪᖅ ᓯᐅᕋᖅᑕᕐᕕᒻᒧᑦ ᖃᓄᐃᓕᖓᓕᕐᒪᖔᑦ (ᐊᓚᕋᓚᒃ) 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑏ. ᑐᓐᖓᓱᒋᑦ ᓯᓚᕆᓯᒪᔪᐊᐱᐅᒐᕕᑦ ᐃᓚᒋᕙᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓇ 
ᐊᐱᖅᑯᑎᒋᔪᒪᔭᕋ ᐆᒧᖓ ᒐᕙᒪᓕᕆᔨᒃᑯᓐᓄᑦ CGS-ᑯᑦ ᒥᓂᔅᑕᒋᔭᖓᓄᑦ. 
 
ᒥᓂᔅᑕ ᖃᐅᔨᒪᖕᒪᑦ ᒪᐃᔭᑦᑎᓐᓄᑦ ᐳᓚᕋᖅᑕᐅᓚᐅᖅᓯᒪᒻᒪᑦ ᐅᐱᕐᖓᑦᓵᖅ ᐱᖃᑎᒋᓚᐅᖅᓯᒪᓪᓗᒍ, ᑕᐃᓐᓇᓗ 
ᐅᖃᐅᓯᒃᓴᖃᓪᓚᕆᕈᓘᔭᓚᐅᖅᓯᒪᓪᓗᓂ, ᑭᓯᐊᓂ ᑕᐃᓐᓇ ᐊᑕᐅᓯᖅ ᐃᓱᒫᓗᓐᓇᖅᑐᓗᐊᖑᓚᐅᖅᑎᓪᓗᒍ 
ᐅᖃᕈᓐᓇᕋᔭᕐᒪᖔᖅ ᒫᓐᓇ ᖃᐅᔨᒪᓇᓛᕐᒪᑦ ᑕᐃᑦᓱᒪᓂ ᐅᖃᓪᓚᒃᑎᓪᓗᒍ ᑕᐃᓐᓇ ᓯᐅᕋᖅᑕᕐᕕᑐᖄᓗᑉᐳᑦ 
ᐱᕈᖅᓴᓂᓕᒫᖓᓂᑦ ᐊᕐᕕᐊᑦ ᓄᖑᓯᒪᓕᓚᐅᖅᓯᒪᒻᒪᑦ 2 years ago, ᐱᕕᒃᓴᐅᒐᓛᒃᑲᓗᐊᖅᖢᓂ ᓱᓕ 
ᐅᔭᕋᐃᓐᓇᒐᓚᐅᓕᖅᑐᓂ. ᑕᐃᒪ ᓄᑖᒥᑦ ᓇᓂᓯᓯᒪᓕᓚᐅᖅᑎᓪᓗᒋᑦ ᓯᐅᕋᖅᑕᕐᕕᒃᓴᒥᒃ ᐊᖅᑯᑎᑖᕆᐊᖃᖅᑐᓂᓗ 
ᑕᐃᓐᓇ ᑕᕝᕗᖓ ᓄᓇᓕᖕᓄᑦ. 
 
ᖃᓄᐃᓕᖓᓕᕐᒪᖔᖅ ᑕᒪᓐᓇ ᑕᑯᓇᕐᓂᐊᕐᓂᕋᓚᐅᖅᓯᒪᔪᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᓄᓇᓕᓐᓂ ᒐᕙᒪᓕᕆᓂᕐᒥᑦ ᐱᓕᕆᐊᓕᒃ, ᒥᓂᔅᑕ ᐳᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐅᓚᔨᔪᖓ ᑕᐃᒪ ᑕᐃᒃᑯᐊ ᑲᑎᒪᖃᑎᒋᓚᐅᕋᑦᑎᒍ, 
ᑖᒃᑯᐊ ᓴᓇᔨᕗᑦ ᐃᓚᐅᓪᓗᑎᒃ ᐊᒻᒪ ᑕᐃᑲᓃᖃᑕᐅᓚᐅᖅᖢᓂ ᑕᐃᓐᓇᓗ ᒪᐃᔭᖓᑦ. 
 
ᑖᓐᓇ ᓱᓕ ᒫᓐᓇᒧᑦ ᐱᓕᕆᐊᖑᕙᓪᓕᐊᔪᖅ, ᖃᐅᔨᔭᐅᕙᓪᓕᐊᔪᖅ. ᑖᒃᑯᐊ ᐱᓕᕆᕝᕕᒃᑯᓪᓗ ᐊᒻᒪᓗ ᑕᐃᒃᑯᐊᓗ 
regional staff-ᑯᑦ ᑖᒃᑯᓂᖓ ᓱᓕ ᐱᓕᕆᐊᖃᖅᑐᑦ ᐊᒻᒪ ᖃᐅᔨᓇᓱᐊᖅᑐᑦ ᓇᓕᐊ ᐃᓱᐊᕐᓂᖅᓴᐅᓂᐊᕐᒪᖔᑦ. 
ᑕᐃᓐᓇᓗ ᐱᔭᐅᔪᒪᔪᖅ ᓄᓇᓕᖓᓂᑦ ᒪᓕᓐᓂᐊᖅᓱᑎᒍ, ᒪᓕᒍᒪᑉᓗᑎᒍᐃᓛᒃ, ᑕᒪᒃᑯᐊ ᓱᓇᑐᐃᓐᓇᕐᓄᑦ 
ᐋᖅᑭᒋᐊᖃᖅᑐᑦ ᒫᓐᓇ ᑕᑯᔭᐅᓇᓱᑦᑐᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᒥᓂᔅᑕ. ᐃᓛᒃ ᑕᐃᒪ ᓇᓗᓇᐃᖅᓯᒪᓕᕇᓚᐅᕐᒪᑦ ᑕᐃᒃᑯᐊ ᒐᕙᒪᒃᑯᑦ 
ᐊᐱᖅᓱᖅᓯᒪᓚᐅᖅᑎᓪᓗᓂᒋᑦ ᕼᐋᒻᒪᓚᒃᑯᑦ ᓇᓗᓇᐃᖅᓯᓯᒪᓪᓚᕆᓕᓚᐅᕐᒪᑕ ᐊᑐᖃᑦᑕᓕᓚᐅᖅᖢᒍᓗ ᑕᐃᓐᓇ 
ᑕᒃᐹᓂ ᐊᖅᑯᑎᓛᕈᓗᖕᒧᑦ ᖃᓄᖅ ᐱᐅᑎᒋᒻᒪᖔᑦ ᐆᒃᑐᕌᓂᒃᓯᒪᓪᓗᒍᓗ ᐊᒻᒪᓗ ᐊᖅᑯᑎᐅᑉ ᐃᓚᖓᓄᑦ ᖄᑯᓗᐊᓄᑦ 
ᑕᒪᐅᖓ ᖃᐅᔨᓴᕈᑎᒋᓯᓐᓈᑦ ᐊᑐᒐᓛᒃᓯᒪᓪᓗᒍ ᐅᓂᐅᕐᕕᖃᕈᓐᓃᕐᒪᑦ ᑕᐃᒪᒃᓴᑐᐊᓪᓚᕆᐅᓪᓗᓂ 
ᑎᑎᖅᑲᔭᒃᓴᐅᓪᓗᓂ ᑕᐃᒪᓐᓇᐃᑦᑑᓕᕐᒪᑦ.  
 
ᓇᓗᓇᓐᖏᑦᑐᐊᓘᓕᕐᒪᑦ ᑖᒃᑯᐊ ᐱᓕᕆᕝᕕᒋᔭᕗᑦ ᐃᓪᓗᓕᕆᔨᕐᔪᐊᒃᑯᓪᓗ ᐅᑯᐊ ᐊᒻᒪᓗ ᐃᓪᓗᓕᕆᔨᕗᑦ ᐊᕐᕕᐊᓂ 
ᓂᕆᐅᒃᑐᑦ ᐃᒡᓗᕐᔪᐊᑦ ᓇᑉᐸᖅᐸᓪᓕᐊᑐᐃᓐᓇᓚᖓᒻᒪᑕ ᐊᕐᕕᐊᓂ ᓇᓗᓇᓐᖏᒻᒪᑦ 
ᐊᒥᓲᒐᓚᖅᑲᑦᑕᓪᓚᕆᓚᖓᓯᒪᓚᐅᐱᓪᓚᖕᒪᑕ ᑖᒃᑯᐊ ᓄᓇᐃᑦ residential-ᖑᔪᑦ ᐊᖏᒃᕋᖃᕐᕕᒃᓴᐃᑦ ᐊᒻᒪᓗ 
ᐱᓕᕆᕝᕕᒃᓴᐃᑦ, commercial, ᐊᒻᒪᓗ institutional, ᒪᑯᐊ ᑮᓇᐅᔭᓕᐅᕋᓱᐊᓐᖏᑦᑐᓄᓪᓗ 
ᐊᖏᕐᕋᐅᓐᖏᑦᑐᓄᓪᓗ ᐃᑲᔪᕋᓱᐊᕐᓂᒃᑯᑦ ᐃᓪᓗᓕᐅᕋᓱᐊᖅᑐᓄᑦ ᐃᓂᖃᕐᕕᐅᓲᑦ, ᐊᒻᒪᓗᑦᑕᐅᖅ industrial, ᐃᒃᑯᐊ 
ᓱᓇᕈᓘᔮᓗᑐᐃᓐᓇᕐᓂᑦ company-ᐅᔪᑦ ᐱᖁᑎᖃᓗᐊᓕᕐᓂᑯᒧᑦ ᑕᐃᒪᓐᓇᐃᑦᑐᓂᒃ ᐱᓕᕆᕝᕕᖃᓕᓲᖑᒻᒥᒻᒪᑕ. 
ᑕᐃᒪᓐᓇᐃᑦᑐᑦ ᓲᕐᓗ ᓄᓇᓐᖑᖅᓯᒪᓐᖏᑦᑎᐊᕐᒪᑕ ᐃᒪᐃᓐᓇᑦᑎᐊᒻᒪᕆᐅᖕᒪᑕ ᑕᐃᒪ ᒫᓐᓇ ᑕᐅᕗᓐᖓᕋᔭᕈᑦᑕ 
ᑕᑯᓇᔭᖅᑐᒍᑦ ᐊᕐᕕᐊᑦ  

ᐃᒪᐃᓐᓇᒐᓚᑦᑎᐊᒻᒪᕆᒃ. ᓄᓇᓕᐅᓚᐅᖅᖢᑎ ᑭᓯᐊᓂ ᓄᓇᓕᐅᖅᑎᐅᓐᖏᒃᑲᓗᐊᖅᖢᑎᒃ ᑕᐃᒪᐃᑦᑕᕆᐊᖃᓲᖑᒻᒪᑦ. 
 
ᑕᒪᓐᓇ ᐱᔾᔪᑎᒋᓪᓗᒍ ᒥᓂᔅᑕ ᓇᓗᓇᐃᕌᓂᖕᒪᑦ ᔫᓂᖑᓕᕇᕐᒪᑦ ᓇᓗᓇᖏᒃᖢᓂ ᔪᓚᐃᒥ ᑕᐃᒪ ᕼᐊᒻᒪᓚᒃᑯᑦ 
ᐱᓕᕆᓕᖅᐸᓪᓕᐊᓂᐊᕐᒥᒻᒪᑕ ᐊᖅᑯᑎᒥᖕᓂᑦ. ᓯᐅᕋᖅᑕᕐᕕᖃᓐᖏᒃᑯᑦᑕᓕ ᖃᓄᐃᓕᐅᕐᓂᐊᕐᓕᖅᐱᑕ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᒥᔅ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ ᐸᕐᓇᒃᑕᐅᓇᓱᐊᖏᓐᓇᖅᑐᖅ ᑖᓐᓇ ᐊᒻᒪᓗ 
ᖁᔭᓐᓇᒦᖅᑖᓗᒃᓯ ᐃᒡᕕᓪᓗ ᑕᐃᒃᑯᐊᓗ ᕼᐊᒻᒪᓚᒃᑯᑦᖅ ᑲᑎᒪᔨᖏᑦ ᑕᒪᓐᓇ ᓄᓇᒃᓯᓐᓂ ᓇᓗᓇᐃᖅᑕᐅᓯᒫᓂᒻᒪᑦ, 
ᑭᓯᐊᓂ ᑲᔪᓯᓪᓕᐅᑎᒻᒪᕆᐅᓂᐊᓕᕐᒪᑦ, ᐱᓗᐊᖅᑐᓂᖅᑲᐃ ᓯᕗᓂᒃᓴᖅ ᑕᐅᑐᒃᓱᒍ ᐸᕐᓇᒃᓯᒪᐃᓐᓇᕆᐊᖃᕐᓂᐊᕐᒪᑕ 
ᓄᓇᓖᑦ ᑖᒃᑯᐊᓗ ᐊᕐᕕᐊᕐᒥᐅᑦ ᖃᐅᔨᒫᓂᒃᑲᑦᑎᒍᑦ ᑕᐃᑲᓐᖓᑦ ᓯᐅᕋᒃᑕᕐᕕᒃᓴᖓᓂᒃ. 
 
ᐊᒻᒪ ᓂᕆᐅᒃᑲᑦᑕᐃᓛᒃ ᑕᒪᒃᑯᐊ ᐃᒡᓗᕐᔪᐊᑦ ᖃᐃᑐᐃᓐᓇᓂᐊᕐᒪᑕ ᐅᖃᐅᔾᔭᐅᓯᒪᒐᑦᑕᓘᓐᓃᑦ ᑕᒫᓂ 700 
ᐃᒡᓗᕐᔪᐊᑦ ᓴᖅᑭᓐᓂᐊᕐᒪᑕ ᐱᖓᓱᑦ ᐅᑭᐅᑦ ᐊᑐᕐᓗᑎ. ᑖᒃᑯᐊᑦᑕᐅᖅ CGS-ᑯᑦ ᐸᕐᓇᓯᒪᔭᕆᐊᖃᕐᓂᐊᕐᒪᑕ ᓄᓇᓖᑦ 
ᐱᖃᑎᒋᑦᓯᐊᕐᓗᒋᑦ ᕼᐊᒻᒪᓚᒃᑯᓪᓗ ᑕᒪᒃᑯᐊᓗ MLA-ᖑᔪᑦ. ᐊᔪᖅᓴᓗᐊᖃᑦᑕᖅᑎᓪᓗᒋᑦ ᓯᐅᕋᒃᑕᕐᓂᕐᒥᑦ ᑖᒃᑯᐊᓕ 
ᐊᕐᕕᐊᕐᒥᐅᑦ ᑕᐃᒪᓐᓇᐃᑎᓪᓗᒋᑦ ᐃᓱᐊᕆᔮᓗᒃᑲ ᐊᒻᒪ ᑲᔪᓯᖁᓂᐊᖅᑕᒃᑲ ᑖᒃᑯᐊ ᓴᓇᔨᒃᑲ ᑕᐃᑯᖓ ᐊᕐᕕᐊᕐᒧᑦ 
ᑎᑭᒃᑲᓐᓂᖃᑦᑕᖁᓗᒋᑦ ᒫᓐᓇ ᐅᐱᕐᖔᖑᔪᖅ ᑕᐃᓐᓇ ᓇᓗᓇᐃᖅᑕᐅᓯᒪᔪᖅ. 
 
ᐊᑏ ᐱᔭᐅᒃᑲᓐᓂᕆᐊᕐᓕ ᑕᐃᒪᓐᓇ ᑎᓕᐅᕆᓯᒪᓂᐊᖅᐳᖓ ᐃᒡᓗᕐᔪᐊᑦ ᑎᑭᓐᓂᐊᖅᑎᓪᓗᒋᑦ ᑕᒪᓐᓇ 
ᐸᕐᓇᒃᑕᐅᓯᒪᑦᓯᐊᕆᐊᖃᕐᓂᐊᕐᓂᖓ ᐱᔾᔪᑎᒋᑉᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂ ᐅᐃᒍᒋᐊᕈᑦ, ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᓕᐊᓇᐃᑦ ᑕᐃᒃᑯᐊ ᓴᓇᔨᖁᑎᑎᑦ ᑲᖏᕐᖠᓂᕐᒦᑦᑐᑦ 
ᖃᓂᑦᑐᑯᓘᖃᑦᑕᕋᓗᐊᕐᒪᑕ ᑕᐃᒃᑯᐊ ᑮᓇᐅᔭᐅᒥᑦ ᓴᒡᕙᐃᔭᕆᐊᖃᓕᖅᑰᖅᑐᑎᑦ ᒫᓐᓇ ᐊᒻᒪᓗ ᑐᐊᕕᖁᓕᕐᓗᒋᑦ 
ᑕᐃᒃᑯᐊ ᐊᐅᔭᓗᒃᑖᖅ ᕿᐊᓂᐊᕐᒥᒻᒪᑕ ᕼᐊᒻᒪᓚᒃᑯᑦ, ᐊᖅᑯᑎᖏᓪᓗ ᓱᕙᓕᑭᐊᕐᓕᕐᒪᕆᐅᓕᖅᓯᒪᖕᒪᑕ ᒫᓐᓇ 
ᓯᐅᕋᒃᑕᕐᕕᖃᕆᐊᖃᓪᓚᕆᒻᒪᑕ ᐊᖅᑯᖕᒧᓪᓗ ᐃᓕᔪᓐᓇᖃᑦᑕᓐᖏᒻᒪᑕ ᑕᒪᒃᑯᐊ ᐅᔭᕋᐅᓗᐊᖅᑐᐊᓗᐃᑦ 
ᐊᖅᑯᒻᒦᑦᑐᒃᓴᐅᓐᖏᓪᓚᑦᑖᖅᖢᑎᑦ ᐋᓐᓂᕈᑕᐅᓂᐅᔭᓕᖅᐸᒃᖢᑎᒡᓗ, ᑕᐃᒪᓐᓇᐃᑦᑑᒻᒪᑦ. ᖃᑯᒍᑭᐊᖅ next week-ᓗ 
ᐅᕝᕙ ᐅᖓᑖᓂ ᑕᒡᕙᓂ ᖃᓂᒃᑐᑯᓗᖕᒥ ᑭᓯᐊᓂ ᑐᓴᕈᓐᓇᖅᑎᓐᓇᔭᖅᐹᑎᒍᖅᑲᐃ ᒥᓂᔅᑑᑉ ᑖᓐᓇ 
ᑮᓇᐅᔭᖃᖅᑎᑕᐅᕌᒃᔪᖕᓂᐊᕆᐊᒃᓴᖓᓂᒃ ᐅᕝᕙᓗ ᐱᓕᕆᐊᖑᔪᓐᓇᕐᓂᐊᕆᐊᒃᓴᖓᓂᒃ ᑕᒡᕙᓐᖓᑦ 
ᓯᐅᕋᒃᑕᕐᕕᒃᑖᓵᖑᓇᔭᖅᑐᒥ ᓄᓇᓕᓐᓄᑦ ᐋᖅᑭᒃᑕᐅᔭᕆᐊᓕᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᒥᓂᔅᑕ ᐱᓕᕆᐊᓕᒃ ᓄᓇᓕᓐᓂ ᒐᕙᒪᓕᕆᓂᕐᒧᑦ, ᒥᔅ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᐃᒃᑯᐊ ᓴᓇᖃᑎᒋᓂᐊᖅᑕᒃᑲ 
ᐱᓕᕆᖃᑎᒋᑦᓯᐊᓂᐊᖅᐸᒃᑲ ᐅᑯᐊ ᓴᓇᔨᒃᑲ ᑕᒡᕙᓂ CGS-ᑯᓐᓂ ᐊᒻᒪ ᑎᓕᓯᒪᓂᐊᖅᐸᒃᑲ ᓄᓇᓕᓗᑦᑖᑦ ᑕᒪᕐᒥᒃ 
ᑕᑯᔭᐅᔭᕆᐊᖃᕐᓂᐊᓕᕐᒥᒻᒪᑕ ᒫᓐᓇᑲᐅᑎᒋ, ᐱᓗᐊᖅᑐᒥᑦ ᐊᕐᕕᐊᑦ ᐱᓕᕆᖃᑎᒋᑦᓯᐊᕐᓂᐊᕆᕙᑉᐳᒃ ᑕᒫᓂ 
ᖃᓂᑦᑐᒥᑦ ᖃᐃᔪᒥᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᓄᓂᕐᒧᑦ ᒪᓕᒐᓕᐅᖅᑎ, ᒥᔅᑕ ᐊᕐᕚᕐᓗᒃ. 
 
ᐊᐱᖅᑯᑦ 174 - 2(4): ᐋᓐᓂᐊᕕᓕᐊᖅᑐᓄᑦ ᐅᖃᓪᓚᕝᕕᒃᓴᓂᒃ ᑕᖕᒫᖅᑕᕐᕕᐅᔪᓂᑦ (ᐊᕐᕚᕐᓗᒃ) 

ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᐊᓕᐊᓇᐃᑦ ᑎᑭᓐᓇᕕᑦ. ᑖᓐᓇ ᐊᐱᖅᑯᑎᒋᒍᒪᔭᕋ ᒥᓂᔅᑕᒧᑦ 
ᐋᓐᓂᐊᖃᖅᑕᐃᓕᑎᑦᑎᔨᒃᑯᓐᓄᑦ.  
 
ᐆᒥᖓᖃᐃ ᑐᑭᓯᖅᑳᕐᓗᓂ, ᑖᒃᑯᐊ ᐋᓐᓂᐊᖅᑐᑦ ᓲᕐᓗ ᐋᑐᕚᒨᖅᑕᐅᔭᕌᖓᑕ ᖃᐅᔨᓴᖅᑕᐅᔭᖅᑐᕐᖢᑎᒃ 
ᖃᐅᔨᕝᕕᐅᖃᑦᑕᕐᒪᑕ ᒪᒥᑦᑐᐃᑦᑐᓕᖕᒥ cancer-ᒥ. ᑕᐃᒪ ᑖᓐᓇ ᐱᖃᑎᒋᔭᑎᑦ ᐃᓛᓐᓂᒃᑯᑦ ᓄᓕᐊᓂ, 
ᐅᐃᓂᓘᓐᓃᑦ, ᐸᓂᓂᓘᓐᓃᑦ, ᐃᕐᓂᓂᓘᓐᓃᑦ, ᐱᖃᑎᒋᔭᖏᑕ ᐃᓅᓯᓕᕆᔭᕆᐊᖃᖃᑦᑕᕐᒪᒋᑦ ᐋᓐᓂᐊᐱᒃᓯᓐᓇᖅᑐᑦ 
ᐋᓐᓂᕆᓪᓗᒍᓗ ᖃᐅᔨᕝᕕᐅᒻᒪᑦ cancer-ᒥᑦ. 
 
ᐃᓄᓕᕆᔭᕆᐊᖃᓕᕐᖢᒍ, ᐊᒡᓛᑦ ᐃᓛᓐᓂᒃᑯᑦ ᐅᖃᐅᑎᔭᕆᐊᖃᓲᖓ ᐊᖏᕐᕋᐅᑐᐃᓐᓇᖅᑎᑕᐅᓂᐊᕋᕕᒡᒎᖅ 
ᐊᖏᕐᕋᕐᓂᑦ ᑐᖁᔭᖅᑐᕐᓗᑎᑦ. ᑕᒪᓐᓇ ᐊᒃᓱᕉᓐᓇᖅᑐᒻᒪᕆᐅᒻᒪᑦ ᖃᐅᔨᒪᔭᐅᖕᒪᑦ ᑕᒪᓐᓄᑦ cancer-
ᖃᒡᒍᔪᐊᓘᓕᖅᑎᓪᓗᒋᑦ ᐃᓚᒌᓄᑦ ᐊᒃᓱᕉᓐᓇᖅᑐᕐᔪᐊᒻᒪᕆᐊᓘᒻᒪᑦ. ᐆᒥᖓ ᐊᒻᒪᓗ ᖃᐅᔨᒪᒐᒪ ᐃᓄᖕᓂᒃ 
counsellor-ᑕᖃᖅᑐᖅ social worker-ᖃᖅᑐᖅ ᐃᓄᒃᑎᑐᑦ ᐅᖃᕈᓐᓇᑦᓯᐊᖅᑐᓂᒃ.  
 
ᐊᐱᕆᔪᒪᔪᖓ ᒥᓂᔅᑐᒧᑦ ᐱᑕᖃᕐᒪᖔᑦ ᐋᑐᕚᒥ patient counsellor-ᒥᒃ, ᓲᕐᓗ ᐃᓄᓕᕆᔨᒥᒃ ᐋᓐᓂᐊᖃᖅᑐᑦ 
ᑕᒪᒃᑯᐊ ᐅᑕᖅᑭᓂᖏᓐᓂᑦ ᐱᓚᒃᑕᐅᕝᕕᒃᓴᒥᓐᓂᒡᓘᓐᓃᑦ ᐅᑕᖅᑭᓂᖏᓐᓂᑦ counselling-ᖃᑦᑕᕋᔭᖅᑐᓂᒃ 
ᑖᒃᑯᓂᖓ ᐋᓐᓂᐊᖅᑐᓂᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑐ ᐊᕐᕚᕐᓗᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑐ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): [ᖁᔭᓐᓇᒦᒃ, ᐅᖃᖅᑏ.] ᑐᔪᕐᒥᕕᓕᒫᑦᑎᓐᓂ ᐆᒃᑑᑎᒋᓗᒍ, ᑖᒃᑯᐊ 
ᑐᔪᕐᒥᕕᖕᓂ ᐃᓚᐅᓪᓚᕆᓐᖏᑦᑑᒐᓗᐊᑦ ᐃᑲᔪᖅᑎᖃᖃᑦᑕᖅᑐᑦ ᐃᓅᓯᓕᕆᔨᓂᑦ ᑕᒪᒃᑯᓄᖓ 
ᐃᑲᔪᖅᑕᐅᔭᕆᐊᖃᖅᑐᓄᑦ. [ᖁᔭᓐᓇᒦᒃ, ᐅᖃᖅᑏ.] 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑐ. ᓯᕗᓪᓕᖅᐹᖅ ᐅᐃᒍᒋᐊᕈᑦ, ᒥᔅᑐ ᐊᕐᕚᕐᓗᒃ. 
 
ᐊᕐᕚᕐᓗᒃ: ᑐᑭᓯᔪᖓ ᑖᓐᓇ ᐱᑕᖃᓐᖏᑦᑐᖅ ᐋᓐᓂᐊᕐᕕᐅᑉ ᐃᓗᐊᓂ ᐃᓄᓕᕆᔨᒥᒃ ᓲᕐᓗ counsellor-ᒥᒃ. ᑖᒃᑯᐊ 
ᐃᒻᒪᖃ ᐊᐱᕆᖅᑳᕐᓗᖓ ᑖᒃᑯᐊ boarding home-ᒥ counsellor-ᖑᓂᕋᖅᑕᖏᑦ ᐃᓄᒃᑎᑐᑦ ᐅᖃᕈᓐᓇᑦᑎᐊᖅᐹᑦ 
ᐃᓄᖕᓂᑦ ᐃᓄᐃᑦ ᐃᓕᖅᑯᓯᖏᓐᓂᑦ ᖃᐅᔨᒪᕙᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑐ ᐊᕐᕚᕐᓗᒃ. ᒥᓂᔅᑐ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᓇᕐᓯᑎᒋᐊᖅᖢᒍ, ᐃᓄᓕᕆᔨᑕᖃᓐᖏᑦᑐᖅ 
ᑐᔪᕐᒥᕕᓐᓂ. OSNI-ᑯᑦ ᐊᑐᖃᑦᑕᖅᑕᕗᓂᒃᑯᐊ ᓘᒃᑖᓄᑦ ᐃᓂᒃᓴᓕᐅᖃᑦᑕᕋᑦᑕ ᐃᓅᓯᓕᕆᔨᓂᒡᓗ. 
 
ᐊᐅᓪᓚᖅᑎᑦᑎᔭᕌᖓᑦᑕ ᑕᐃᒃᑯᓄᖓ ᒐᕙᒪᖃᕐᕕᓐᓂ ᐃᑲᔪᖅᑕᐅᓪᓗᑕ ᑭᓯᐊᓂᐅᓲᖑᔪᒍᑦ ᓘᒃᑖᓄᑦ 
ᐊᓯᖏᓐᓄᓪᓘᓐᓃᑦ ᐃᑲᔫᑎᒋᔭᕆᐊᖃᖅᑕᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑐ. ᐊᐃᑉᐹᓂ ᐅᐃᒍᒋᐊᕈᑦ, ᒥᔅᑐ ᐊᕐᕚᕐᓗᒃ. 

ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᐊᓕᐊᓇᐃᑲᓴᕋᑖᕋᓗᐊᕐᖢᓂ. ᑐᑭᓯᔪᖓ ᐱᑕᖃᓐᖏᒻᒪᑦ ᑕᐃᒪᐃᑦᑐᓕᕆᔨᓪᓚᑦᑖᒥᒃ 
ᐅᖃᖅᑲᐅᒐᒪ ᑕᐃᒪ ᐃᓄᖕᓂᑦ ᐱᑕᖃᐅᕐᒪᑦ. ᐃᓄᖕᓂᑦ counsellor-ᑕᖃᐅᕐᒪᑦ ᐃᓚᖏᑦ social worker-
ᖑᓪᓗᑎᒃ, ᐃᓄᓕᕆᓯᒪᔪᑦ ᐊᑯᓂᐊᓗᒃ. ᐊᒡᓛᑦ ᒥᑦᑎᒪᑕᓕᖕᒥ ᐱᑕᖃᖅᑐᖅ ᐊᕐᕌᒍᓂᑦ ᑕᒫᓂ 14-ᓂᑦ 
ᑕᐃᒪᐃᒃᑐᓕᕆᓯᒪᔪᒥᒃ.   
 
ᐅᓇ ᐊᐱᖅᑯᑎᒋᔭᕋ ᑕᐃᒪ ᐱᑕᖃᓐᖏᓐᓂᕋᕐᒪᒍ, ᑖᒃᑯᐊᓗ ᐊᑯᓂᐊᓗᒃ ᐅᑕᖅᑭᖃᑦᑕᖅᖢᑎᒃ ᐋᓐᓂᐊᕐᕕᖕᒦᑦᑐᑦ 
ᐱᓚᒃᑕᐅᕝᕕᒃᓴᒥᓂᒃ ᐅᕙᓪᓘᓐᓃᑦ chemo therapy-ᑕᐅᕕᒃᓴᒥᓂᒃ ᐅᑕᖅᑭᖃᑦᑕᕐᒪᑕ: ᐅᑕᖅᑭᑎᓪᓗᒋᑦ ᑖᓐᓇ 
ᐃᓂᒃᓴᖅ ᐃᖅᑲᓇᐃᔭᕐᕕᒃᓴᖅ ᓴᖅᑭᑕᐅᔪᒫᕐᐸ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑐ ᐊᕐᕚᕐᓗᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑐ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐱᔨᑦᑎᕈᑏᑦ 
ᐊᑐᐃᓐᓇᕈᖅᑎᑕᐅᖃᑦᑕᖅᑐᑦ ᒪᓕᒃᓯᒪᖃᑦᑕᖅᑕᕗᑦ ᐊᑐᐃᓐᓇᕈᐃᓯᒪᖃᑦᑕᕐᓂᖏᑦ ᑕᒪᒃᑯᓄᖓ ᐱᑕᖃᓐᖏᒃᐸᑕ 
ᑕᒫᓂ ᓄᓇᕗᒻᒥ, ᐊᓪᐴᑕᒥ, ᔮᓗᓇᐃᒥ, ᒫᓂᑑᐸ, ᐊᓐᑎᐅᕆᐆᒥᓗ ᑕᐃᒪᐃᒃᑐᓂᒃ ᐱᑕᖃᐅᓐᖏᓐᓇᑦᑕ.  
 
ᑭᓯᐊᓂ ᑕᐃᒃᑯᐊ ᐱᔨᑦᑎᕈᑏᑦ ᑕᐃᔭᑎᑦ ᒫᓐᓇ ᑖᒃᑯᐊ ᖃᓪᓗᓈᑦ ᒐᕙᒪᖃᕐᕕᖏᓐᓄᑦ ᑭᓯᐊᓂ 
ᐃᑲᔪᖅᑕᐅᓗᑕᐅᔭᕆᐊᖃᓲᖑᔪᒍᑦ.  
 
ᒪᕐᕉᓐᓂᒃ ᐅᖃᐅᓰᓐᓂᒃ ᐊᑐᕈᓐᓇᖅᐸᑕ ᖃᐅᔨᒋᐊᒃᑲᓐᓂᕈᓐᓇᕋᓗᐊᖅᑕᒃᑲ ᐊᒻᒪᓗ OSNI ᐆᒃᑑᑎᒋᓗᒍ ᑐᓵᔨᓂᑦ 
ᐊᑐᐃᓐᓇᕈᐃᑎᑦᑎᔪᓐᓇᕐᒥᔪᒍᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑐ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑐ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐊᐱᖅᑯᑎᒃᓴᐃᑦ ᓴᖅᑭᒃᐸᓪᓕᐊᑐᐃᓐᓇᓕᖅᐳᑦ ᑭᒡᒍᑎᒃᓴᐃᑦ 
ᑕᒪᒃᑯᐊ ᓴᖅᑭᒃᐸᓪᓕᐊᓐᖏᑎᓪᓗᒋᑦ. ᖁᕕᐊᓱᒃᑐᖓ ᑖᓐᓇ ᑕᒪᑐᒥᖓ ᕿᒥᕐᕈᓇᖃᑎᖃᕐᓂᐊᕐᒪᑦ 
ᒐᕙᒪᖃᕐᕕᖃᖅᑐᓂᒃ ᐊᑐᕐᕕᒋᖃᑦᑕᖅᑕᑦᑎᓐᓂᑦ. 
 
ᐃᓅᓯᓕᕆᓂᖅ ᐱᔾᔪᑎᒋᓪᓗᒍ, ᑐᑭᓯᒋᓪᓗᖓ ᑕᐃᒃᑯᐊ ᒐᕙᒪᖃᕐᕖᑦ ᓲᕐᓗ ᒫᓂᑑᐸ, ᐋᓐᑎᐅᕆᐆᓘᓐᓃᑦ 
ᐃᓅᓯᓕᕆᔨᖃᖅᑎᑦᑎᖃᑦᑕᖅᑐᑦ ᑐᓵᔨᓂᑦ ᐊᑐᖅᖢᑎᒃ ᑕᐃᒫᑐᐃᓐᓇᖅ ᐃᓄᓕᕆᔨᖃᕐᒥᔪᒍᑦ 
ᓄᓇᕗᒻᒥᐅᑕᐅᓐᖏᑦᑐᓂᒃ ᐃᓅᓯᓕᕆᔭᕆᐊᖃᖃᑦᑕᕋᓗᐊᖅᑐᓂᑦ ᑕᖅᑲᒃᑯᓂᖓ. ᑭᓯᐊᓂ ᑐᑭᓯᖏᒃᑯᖕᓂ 
ᐃᓅᓯᓕᕆᔾᔪᓯᖅ ᐃᓄᐃᑦ ᐱᖅᑯᓯᖏᑦᑎᒍᑦ ᐃᓅᓯᓕᕆᑦᑎᐊᕈᓐᓇᓐᖏᓚᑎᑦ ᑐᑭᓯᐊᓐᖏᓐᓇᕐᓂᑦ.  
 
ᑖᓐᓇᖃᐃ ᒥᓂᔅᑕ ᐅᖃᕈᓐᓇᖅᐳᖅ, ᑕᐃᒃᑯᐊ ᑳᓐᑐᕌᑦ ᕿᒥᕐᕈᓇᕐᓂᐊᕐᓗᓂᒋᑦ ᐱᔨᑦᑎᖅᑎᒋᖃᑦᑕᖅᑕᖏᑦᑕ 
ᒥᒃᓵᓅᖓᔪᑦ ᐃᖅᑲᓇᐃᔮᒃᓴᒥᒡᓗ ᓴᖅᑭᑦᑎᓗᓂ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ ᐃᓗᐊᓃᓐᓂᐊᖅᑐᒥᒃ 
ᐊᑐᐃᓐᓇᕈᖅᑎᑕᐅᓯᒪᖃᑦᑕᕐᓂᐊᕐᒪᑦ ᑖᓐᓇ ᐋᓂᐊᕕᖕᓂᑦ ᖃᓪᓗᓈᑦ ᓄᓇᖏᓐᓂᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᔅ ᐊᒡᓘᒃᑲᖅ. 

ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑖᓐᓇ ᕿᒥᕐᕈᓇᒍᓐᓇᖅᑕᕋ ᐅᖃᖅᑲᐅᒐᒪᓗ 
ᐅᐊᑦᑎᐊᖅ ᐱᔨᑦᑎᕈᑎᓂᒃ ᐃᓚᖓᓂᒃ ᐊᑐᐃᓐᓇᕈᐃᖃᑦᑕᖅᑐᒍᑦ ᐊᖏᖃᑎᒌᖕᓂᒃᑰᕈᑎᒋᓯᒪᔭᕗᑦ ᑕᐃᒃᑯᐊ 
ᐊᖅᑯᑎᒋᓪᓗᑎᒃᑯᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ ᕿᑎᐊᓄᑦ ᒪᓕᒐᓕᐅᖅᑎ, ᒥᔅᑕ ᑐᑐ. 
 
ᐊᐱᖅᑯᑦ 175 - 2(4): ᑭᒡᒐᖅᑐᐃᔩᑦ ᐃᖅᑲᓇᐃᔭᖅᑎᑦᑎᓐᓄᑦ ᑐᓴᖅᑎᑕᐅᓂᖏᑦ ᐃᖅᑲᓇᐃᔮᒃᓴᐃᑦ 

ᓄᑦᑎᖅᑕᐅᓂᖏᓐᓄᑦ (ᑐᑐ) 
 
ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ.  
 
ᒪᓕᒐᓕᐅᖅᑏᑦ ᐅᖃᐅᓯᖏᑦᑎᒍᑦ ᐊᒻᒪᓗ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ ᓂᓪᓕᐅᑎᒋᖅᑲᐅᔭᒃᑲ ᑖᒃᑯᐊ 
ᓄᒃᑎᕆᓂᐊᕐᒪᑕ ᑮᓇᐅᔭᓕᕆᔨᒃᑯᓐᓂᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐃᖅᑲᓇᐃᔮᓂᒃ. ᒐᕙᒪᒃᑯᓄᑯᐊ 
ᑐᓴᒃᑲᐃᖅᑳᖃᑦᑕᕆᐊᖃᕐᒪᑕ ᐊᓯᔾᔨᖅᓯᓂᐊᕈᑎᒃ ᐊᒃᑐᐃᓂᖃᕐᓂᐊᖅᑐᓂᒃ ᐃᖅᑲᓇᐃᔭᖅᑎᓂᒃ. ᑕᐃᒪᐃᑦᑑᖕᒪᑦ 
ᑐᓴᖅᑎᑦᑎᖅᑳᖅᑐᕕᓂᐅᔪᒃᓴᐅᕗᑦ ᐱᓕᕆᕝᕕᖕᒥᑦ ᑕᐃᒪᓐᓇ ᓄᒃᑎᕆᓂᐊᖅᑎᓪᓗᒋᑦ ᐃᖅᑲᓇᐃᔭᖅᑎᓂᒃ 
ᐱᓕᕆᕝᕕᖕᒥᑦ ᐱᓕᕆᕝᕕᖕᒧᑦ ᐊᓯᐊᓄᑦ. 
 
ᒥᓂᔅᑕᒧᑦ ᐊᐱᖅᑯᑎᒋᔪᒪᔭᕋ: ᖃᖓ ᑕᐃᒃᑯᐊ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ ᑐᓴᒃᑲᖅᑕᐅᓚᐅᖅᐸᑦ 
ᓄᒃᑎᕆᓂᐊᕐᓂᕐᒥᒃ ᐱᓕᕆᕝᕕᖕᒥᑦ ᐱᓕᕆᕝᕕᖕᒧᑦ? ᖃᖓ ᑐᓴᖅᑎᑦᑎᓚᐅᖅᐱᓯ ᐃᖅᑲᓇᐃᔭᖅᑏᑦ 
ᑲᑐᔾᔨᖃᑎᒌᖏᓐᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐃᖅᑲᓇᐃᔭᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᒃᑯᓂᖓ departments-ᖑᔪᓂᒃ ᐃᖅᑲᓇᐃᔮᒃᓴᐃᑦ 
ᐊᓯᔾᔨᖅᑕᐅᓂᐊᖅᑎᓪᓗᒋᑦ ᐅᕝᕙᓘᓐᓃᑦ ᐊᐅᓚᔾᔭᒃᑕᐅᓂᐊᖅᑎᓪᓗᒋᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ, ᑖᒃᑯᐊ 
ᐃᖅᑲᓇᐃᔭᖅᑐᓕᕆᔨᒃᑯᑦ ᐊᐱᕆᔭᐅᓲᖑᖕᒪᑕ ᖃᓄᕐᓕ ᐃᓱᒐᓗᐊᕐᒪᖔᑕ ᐅᕝᕙᓘᓐᓃᑦ ᖃᓄᖅ 
ᐋᖅᑭᒋᐊᕆᐊᖃᕐᒪᖔᑕᓘᓐᓃᑦ. ᑐᓴᐅᒪᑎᑕᐅᓪᓗᑕ ᑭᓯᐊᓂ ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ departments-ᓂᒃ ᐃᓛᒃ 
ᐱᓕᕆᒋᐊᕈᓐᓇᕋᑦᑕ.  
 
ᑕᐃᒪᓕ ᑕᒪᓐᓇ ᐱᔾᔪᑎᒋᓪᓗᒍ ᑖᓐᓇ ᐊᐱᖁᑎᒋᔭᖓ, ᐅᖃᕈᓐᓇᖅᑐᖓ ᒫᑦᓯ 23-ᖑᑎᓪᓗᒍ ᑖᒃᑯᐊ Union-ᑯᑦ 
ᑲᑎᖃᑎᒋᔭᐅᓚᐅᖅᑐᓪᓗ ᐊᒻᒪᓗ ᑕᒪᒃᑯᓂᖓ ᖃᓄᖅ ᓂᕆᐅᒋᔭᖃᕐᒪᖔᑕ ᓅᑕᐅᓕᖅᑎᓪᓗᒋᑦ 
ᑐᑭᓯᑎᑦᑎᓇᓱᐊᖅᖢᑕ ᑖᒃᑯᓄᖓ ᒪᕐᕉᔫᖕᓄᑦ ᑮᓇᐅᔭᓕᕆᔨᒃᑯᓐᓄᓪᓗ ᐊᒻᒪᓗ ᐋᓐᓂᐊᖃᖅᑕᐃᓕᑎᑦᑎᔨᒃᑯᑦ ᐊᒻᒪᓗ 
ᐃᖅᑲᓇᐃᔭᖅᑐᓕᕆᔨᒃᑯᑦ ᑲᑎᖃᑎᖃᖅᓯᒪᔪᑦ ᑐᓴᖅᑎᑦᑎᒋᐊᕋᓱᐊᖅᖢᑎᒃ ᖃᓄᖅ ᐸᕐᓇᖕᒪᖔᑕ ᑕᒪᒃᑯᐊ 
ᓅᑕᐅᓂᐊᖅᑐᑦ ᐱᔾᔪᑎᒋᓪᓗᒋᑦ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᒥᓂᔅᑕ ᐅᖃᖅᑲᐅᖕᒪᑦ ᑐᓴᖅᑎᑦᑎᓚᐅᕐᓂᕋᖅᖢᓂ ᒫᑦᓯ 23-ᒥ. 
ᑐᑭᓯᓯᒪᔪᖓᓕ ᓯᕗᕐᖓᒎᖅᑰᖅᑐᕐᖏᓐᓇ ᑐᓴᖅᑎᑦᑎᓚᐅᕋᕕᑦ ᐅᕙᓂ ᒪᓕᒐᓕᐅᕐᕕᐅᑉ ᐃᓗᐊᓂ ᓄᒃᑎᕆᓂᐊᕐᓂᖅ 
ᒥᒃᓵᓄᑦ. 

ᑐᑭᓯᓇᒃᑲᓐᓂᖁᓗᐊᒧᓄᓇ: ᑐᓴᒃᑲᓚᐅᖅᐱᓰ ᓯᕗᕐᖓᒍᑦ ᐅᕝᕙᓘᓐᓃᑦ ᑭᖑᕐᖓᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒥᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᐅᖃᐅᓯᕆᖅᑲᐅᔭᕋᐃᓛᒃ ᑕᐃᒃᑯᐊ 
ᐃᖅᑲᓇᐃᔭᖅᑐᓕᕆᔨᒃᑯᑦ ᑐᓴᖅᑎᑕᐅᑐᐊᕈᑎᒃ ᑕᒪᒃᑯᓂᖓ ᐊᕕᑦᑐᖅᓯᒪᔫᔪᓂᑦ ᒐᕙᒪᒃᑯᑦ 
ᐃᖅᑲᓇᐃᔭᖅᑐᓕᕆᒃᑯᖏᓐᓂᑦ ᐱᓕᕆᕝᕕᐅᔪᓂᑦ ᐊᐱᕆᔭᐅᓲᖑᒐᑦᑕ ᑖᒃᑯᓄᖓ ᐱᓕᕆᕝᕕᓄᑦ ᐃᖅᑲᓇᐃᔮᒧᑦ 
ᓅᑎᕆᓂᐊᖅᑐᑦ ᐊᓯᓐᖑᐃᓂᐊᖅᑐᓪᓘᓐᓃᑦ ᖃᓄᕐᓕ ᐋᖅᑭᒋᐊᕐᕕᖃᖅᐸ ᖃᓄᕐᓗ ᐊᐅᓚᑦᑕᕆᐊᖃᖅᐸᑎᒍᑦ.  
 
ᑖᒃᑯᓂᖓ ᑐᓴᖅᑎᑕᐅᕌᓪᓚᓚᐅᖅᖢᑎᒃ ᑭᓯᐊᓂ ᑐᓴᐅᒪᓕᕋᑦᑕ ᑕᐃᒪ ᑖᒃᑯᐊ ᓯᕗᓪᓕᕐᒥ ᐃᒪᓐᓇ 
ᐅᖃᐅᔾᔨᓇᔭᖅᑐᒍᑦ ᓲᕐᓗ ᑖᒃᑯᐊ ᐱᓕᕆᕝᕕᐅᔪᑦ ᓅᑎᕆᔪᒪᔪᑦ ᐅᕝᕙᓘᓐᓃᑦ ᐋᖅᑭᒋᐊᕈᒪᔪᑦ ᐃᖅᑲᓇᐃᔭᖅᑎᒥᓂᖕ 
ᐊᓯᔾᔨᖅᑐᖃᕐᓂᐊᖅᑎᓪᓗᒍ, ᓯᕗᓪᓕᕐᒥ ᑲᑎᒪᖃᑎᒋᓚᐅᕐᓗᒋᑦ, ᑲᑎᒪᖃᑎᒋᔭᐅᓗᑎᓪᓗ ᐃᓛᒃ ᑎᓕᐅᕆᓇᔭᕋᑦᑕ 
ᑖᒃᑯᓂᖓ, ᑲᑎᒪᖃᑎᒋᔭᐅᓕᑦ ᐊᒻᒪᓗ ᑐᑭᓯᑎᑕᐅᑦᑎᐊᕐᓕᑦ ᖃᓄᖅ ᐸᕐᓇᖕᓂᐊᕐᒪᖔᑕ ᐅᕝᕙᓘᓐᓃᑦ 
ᐊᒃᑐᖅᑕᐅᒍᑎᒋᓂᐊᕐᒪᖔᑕ ᑖᒃᑯᓂᖓ ᐊᐅᓚᓂᖃᖃᑦᑕᖅᑐᒍᑦ. ᑖᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᑦ ᑭᓯᐊᓂ 
ᑐᓴᖅᑎᑕᐅᒍᑎᒃ, ᑐᑭᓯᑎᑕᐅᒍᑎᒡᓗ ᑕᐃᒪᓕ ᐊᐅᓚᔾᔭᒋᐊᓕᑕᐃᓐᓇᕈᓐᓇᕋᑦᑕ ᑖᓐᓇ ᒪᓕᒃᖢᒍ 
ᑐᓴᖅᑎᑕᐅᓚᐅᕐᓂᖅᐳᑦ ᑖᓐᓇ ᓲᕐᓗ ᒫᑦᓯ 23 ᓯᕗᓂᑦᑎᐊᖓᓂ ᑐᓴᖅᑎᑕᐅᓚᐅᕐᓂᖅᐳᒍᑦ ᐅᑯᐊ 
ᐃᒪᓐᓇᐃᓕᐅᕐᓂᐊᕐᓂᖏᓐᓄᑦ ᑖᒃᑯᐊ ᒪᓕᒃᖢᒋᑦ ᐊᓱᐃᓪᓛᒃ ᑲᑎᖃᑎᖃᓚᐅᖅᑐᒍᑦ ᑖᒃᑯᓇᓂ union-ᓂᒃ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᑕᐹᖅᔪᒃ. ᐊᐃᑉᐹᓂ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᑦᑎᐊᖅᑕᕋᓗᐊᕋ ᑖᓐᓇ ᒥᓂᔅᑕᐅᑉ ᐅᖃᐅᓯᕆᔭᖓ. 
ᐃᖅᑲᓇᐃᔭᖅᑐᓕᕆᔨᒃᑯᑦ ᑕᐃᒫᑦᑕᐅᖅ ᑮᓇᐅᔭᓕᕆᔨᒃᑯᑎᑐᑦ ᐅᖃᐅᑎᒋᐊᖃᑦᑕᖅᑐᑎᒃ ᐊᓯᖏᓐᓄᑦ ᐱᓕᕆᕕᐅᔪᓄᑦ. 
ᐅᖃᖃᑦᑕᑐᐃᓐᓇᕐᖓᓂᓛᒃ ᑐᓴᖅᑎᑕᐅᓯᒪᓕᕋᒥᒃ ᑖᔅᓱᒧᖓ, ᐊᐱᕆᔪᒪᔪᖓᓕ ᒥᓂᔅᑕᒧᑦ ᖃᖓᒃᑯᑦ ᐅᑯᐊ 
ᐃᖅᑲᓇᐃᔭᖅᑐᓕᕆᔨᒃᑯᑦ ᑐᓴᖅᑎᑕᐅᓛᖅᑲᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ ᐊᓯᔾᔨᕐᓂᐅᓂᐊᖅᑐᒧᑦ ᑕᒪᔅᓱᒧᖓ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐃᖅᑲᓇᐃᔭᖅᑐᓕᕆᓂᕐᒥᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐅᓪᓗ ᖃᖓᓪᓚᑦᑖᒻᒪᕆᐅᓛᕐᓂᖓᓂᑦ ᑖᒃᑯᐊ 
ᐃᖅᑲᓇᐃᔭᖅᑎᒋᔭᒃᑲᐃᓛᒃ deputy minister ᐅᕝᕙᓘᓐᓃᑦ ᑎᓕᐅᖅᑕᐅᔾᔪᑎᒋᓚᐅᖅᑕᖏᓐᓂᑦ 
ᕿᒥᕐᕈᔭᐅᖁᓂᖏᓐᓂᑦ ᐅᓪᓗᖓᓂ ᑖᔅᓱᒥᖓ ᐱᓯᒪᓐᖏᒃᖢᖓ. ᐅᓇᐅᑎᓪᓗᒍ ᑕᕝᕙ ᑎᓕᐅᖅᑕᐅᓚᐅᖅᐸᑦ 
ᐃᖅᑲᓇᐃᔭᖅᑐᓕᕆᔨᒃᑯᑦ ᕿᒥᕐᕈᔭᐅᖁᓪᓗᑎᒃ, ᐅᓪᓗᖓ ᑖᓐᓇ ᐱᓯᒪᓐᖏᓐᓇᒃᑯ ᐅᑎᕐᕕᒋᔭᕆᐊᖃᕐᓂᐊᖅᑕᕋ 
ᑖᔅᓱᒧᖓ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᖃᐅᔨᓇᓱᑦᑎᓪᓗᒍ ᖃᐅᔨᒪᒍᔪᑉᐳᖃᐃ ᖃᖓ 
ᑐᓴᖅᑎᑕᐅᓚᐅᕐᒪᖔᖅ ᑖᓐᓇ ᒥᓂᔅᑕᐅᔪᖅ ᐅᖃᐅᓯᕆᔭᐅᓚᐅᖅᑎᓐᓇᒍ ᐅᕙᓂ ᒪᓕᒐᓕᐅᕐᕕᒻᒥ ᑕᐃᔅᓱᒪᓂ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᒥᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑏ. ᑐᓴᐅᒪᑎᑕᐅᓯᒪᓐᖏᑦᑐᒍᑦ ᖃᓄᖅ ᐃᓱᒪᓇᔭᕐᒪᖔᑕ 
ᐃᖅᑲᓇᐃᔭᖅᑐᓕᕆᔨᒃᑯᑦ. ᐅᑯᐊ ᐊᒃᑐᖅᑕᐅᓇᔭᖅᐸᑕ ᖃᓄᐃᓕᐅᕆᐊᖃᕋᔭᖅᐱᑕ, ᐅᕝᕙᓘᓐᓃᑦ ᑖᒃᑯᐊ 
ᐊᒃᑐᖅᑕᐅᓇᔭᖅᐸᑕ ᐃᑲᔪᖅᑕᐅᔪᒪᔪᓂᒃ ᓲᕐᓗ organizational  

chart ᓲᕐᓗ ᑕᐃᒃᑯᐊ ᐃᑲᔪᕈᑎᓐᖑᐊᑯᓗᐃᑦ ᑕᐅᑐᖅᑰᓕᕈᑕᐅᓲᑦ ᐃᖅᑲᓇᐃᔭᖅᑎᓄᑦ. ᑖᒃᑯᐊ 
ᐊᓯᔾᔨᖅᑕᐅᓂᐊᖅᑎᓪᓗᒋᑦ ᐃᑲᔪᖅᑕᐅᔪᒪᔪᓐᓇᕐᒪᑕ ᐊᕕᒃᑐᖅᓯᒪᔫᔪᑦ ᐱᓕᕆᕝᕕᐅᔪᑦ ᑖᒃᑯᓂᖓ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ.  
 
ᑖᒃᑯᐊ ᑭᓯᐊᓂ ᐅᕙᑦᑎᓐᓄᑦ ᓴᖅᑭᑕᐅᑉᐸᑕ ᐃᖅᑲᓇᐃᔭᖅᑐᓕᕆᔨᒃᑯᑦ ᑕᐃᒪ ᑖᒃᑯᓇᓂ ᐱᓕᕆᕝᕕᐅᔪᓂᑦ 
ᓇᐅᒃᑯᑐᐃᓐᓇᑦᑎᐊᒻᒪᕆᒃ ᑎᓕᐅᕈᑕᐅᔪᓂᒃ ᐃᑲᔪᕋᓱᒃᑲᔭᕐᒪᑕ. ᑕᐃᒪᓐᓇ ᐊᐅᓚᔾᔪᑎᖃᕋᑦᑕ ᑕᒪᓐᓇᓗ 
ᐱᔭᒃᓴᕆᓪᓗᑎᒍᑦ ᖃᓄᖅ ᐊᑦᑐᖅᑕᐅᔪᑦ ᑕᒪᒃᑯᐊ ᖃᓄᐃᓕᐅᕐᓗᑎᒃ ᐊᑲᐅᓂᖅᐹᖑᓇᔭᕐᒪᖔᑕ ᓲᖃᐃᒻᒪ 
ᐃᖅᑲᓇᐃᔭᖅᑎᖃᕋᑦᑕ ᑕᐃᒪᓐᓇᐃᑦᑐᓕᕆᔨᒥᑦ. ᑕᐃᒪᓐᓇ ᐊᐅᓚᓲᖑᕗᒍᑦ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᔾᔨᕆᓂᐊᖅᑯᓯ ᐊᐱᕐᓱᕐᓇᐅᑉ ᓯᕿᓐᖑᔭᖓ ᓄᖑᓯᒪᓕᕐᒥᒻᒪᑦ. ᑲᑎᒪᔾᔪᑎᒃᓴᑎᓐᓄᑦ 
7. ᑎᑎᖅᑲᒃᑯᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᕗᑦ 8. ᑭᐅᔾᔪᑏᑦ ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᕗᑦ 9. 
(ᑐᓵᔨᑎᒍᑦ) ᑭᐅᔾᔪᑏᑦ ᒪᑐᐃᕈᑎᒧᑦ. (ᑐᓵᔨᑎᒎᕈᓐᓃᖅᑐᖅ) ᑲᑎᒪᔾᔪᑎᒃᓴᕗᑦ 10. ᐊᑎᓕᐅᖅᓯᒪᔪᑦ ᑐᒃᓯᕋᐅᑏᑦ. 
ᑲᑎᒪᔾᔪᑎᒃᓴᕗᑦ 11. ᑐᓴᖅᑎᑦᑎᔾᔪᑏᑦ ᑲᑎᒪᔨᕋᓛᓄᑦ ᑲᑎᒪᔨᕋᓛᖑᑲᐃᓐᓇᖅᑐᓄᓪᓗ. ᑲᑎᒪᔾᔪᑎᒃᓴᕗᑦ 12. 
ᑐᓴᖅᑎᑦᑎᔾᔪᑏᑦ ᑲᑎᒪᔨᓄᑦ ᕿᒥᕐᕈᔭᐅᓂᖏᑦ ᐱᖁᔭᒃᓴᐃᑦ. ᑲᑎᒪᔾᔪᑎᒃᓴᕗᑦ 13. ᑎᑎᖅᑲᐃᑦ ᓴᖅᑭᖅᑕᐅᓂᖏᑦ. 
ᓯᕗᓕᖅᑎ. 
 

ᑲᑎᒪᔾᔪᑎᒃᓴᖅ 13: ᑎᑎᖅᑲᑦ ᓴᖅᑭᖅᑕᐅᓂᖏᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 085 – 2(4): ᐅᑭᐅᖅᑕᖅᑐᒥ ᑕᐅᑐᓐᖑᐊᖅᑕᖅ: ᐅᑭᐅᖅᑕᖅᑐᖅ 

ᓴᓐᖏᓂᖅᓴᐅᔪᖅ ᐊᒻᒪ ᑲᓇᑕ ᖁᕝᕙᓯᒋᐊᕐᓂᖃᕐᓗᓂ (ᐅᑲᓕᖅ) 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᑎᑎᖅᑲᒥᑦ ᓴᖅᑮᔪᒪᔪᖓ ᐅᑭᐅᖅᑕᖅᑐᒥ 
ᑕᐅᑐᒐᐅᔪᑦ ᓴᓐᖏᓂᖅᓴᐅᔪᑦ ᐅᑭᐅᖅᑕᖅᑐᒥ ᐊᒻᒪᓗ ᑲᓇᑕᒥ ᐱᐅᓂᖅᓴᐅᓪᓗᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᓯᕗᓕᖅᑏ. ᑖᓐᓇ ᓴᖅᑭᕋᑖᖅᑕᖓ ᒪᐅᖓᖅᑕᐅᑲᐃᓐᓇᕐᓕ.  
 
(ᑐᓵᔨᑎᒎᕈᓐᓃᖅᑐᖅ) ᑲᑎᒪᔾᔪᑎᒃᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᐃᖃᓗᐃᑦ ᕿᑎᐊᓄᑦ ᒪᓕᒐᓕᐅᖅᑎ, 
ᒥᔅᑕ ᑐᑐ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 086 – 2(4): ᐊᑎᓕᐅᖅᓯᒪᔪᖅ ᓄᓇᕗᑦ ᐃᖅᑲᓇᐃᔭᖅᑏᑦ ᑭᒡᒐᖅᑐᐃᔨᖏᓐᓄᑦ 

ᐃᓚᒋᔭᐅᔪᓂᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᑮᓇᐅᔭᓕᕆᔨᒃᑯᖏᓐᓃᖔᖅᑐᑦ 
ᐱᔾᔪᑎᖃᖅᑐᖅ: ᓄᑦᑎᖅᓯᓂᖅ ᑮᓇᐅᔭᓕᕆᔨᒃᑯᓐᓄᑦ (ᑐᑐ) 

 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᓴᖅᑮᔪᒪᔪᖓ ᑭᒡᒐᖅᑐᐃᓗᖓ ᓄᓇᕗᒻᒥ ᐃᖅᑲᓇᐃᔭᖅᑏᑦ 
ᑲᑐᔾᔨᖃᑎᒌᖏᓐᓄᑦ ᐊᖏᔪᖅᑳᖓᓐᓂᑦ ᑲᑐᔾᔨᖃᑎᒌᑦ ᑐᒃᓯᕋᐅᑎᐅᔪᖅ ᐊᑎᓕᐅᖅᓯᒪᔪᑦ. ᐃᒪᐃᓕᖓᔪᖅ, “ᑖᒃᑰᓪᓗᑕ 
ᐃᓅᓪᓗᑕ ᐊᑎᓕᐅᖅᓯᒪᔪᒍᑦ ᐊᖏᖃᑎᖃᓐᖏᑦᑐᒍᑦ ᑲᒪᒋᔭᐅᓂᕆᓚᐅᖅᑕᑎᓐᓂ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂ 
ᐃᓄᓕᕆᔨᒃᑯᓐᓂ ᓄᑦᑎᖅᓯᔪᒪᓂᖏᓐᓄᑦ ᑮᓇᐅᔭᓕᕆᔨᒃᑯᓐᓄᑦ. ᒥᓂᔅᑕ ᓯᒪᐃᓚᒃ ᐅᖃᐅᓯᕆᓚᐅᖅᑕᖓᓂ 
ᒪᓕᒐᓕᐅᕐᕕᒻᒥ ᐊᖏᖃᑎᒋᓐᖏᑕᕗᑦ 2007, ᐊᐱᕆᔭᐅᓚᐅᖅᓯᒪᓐᖏᓐᓇᑦᑕ ᖃᓄᐃᔅᓴᓐᖏᒻᒪᖔᑦᑕ ᑕᕝᕗᖓ 
ᓄᑦᑎᖅᑕᐅᒍᑦᑕ ᑭᓯᐊᓂᓕ ᐅᖃᐅᔾᔭᐅᓚᐅᕋᑦᑕ ᑕᐃᒫ ᑭᓯᐊᓂᐅᓂᐊᕐᒪᑦ ᐃᖅᑲᓇᐃᔮᖃᕈᓐᓃᕋᔭᕋᑦᑕ 
ᐊᖏᓐᖏᒃᑯᑦᑕ.” 
 
ᐊᒻᒪᓗ, “ᐊᑭᓕᒃᓴᖅᑖᖅᑎᑦᑎᓯᒪᓐᖏᑦᑐᒍᑦ ᑖᒃᑯᓂᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂ ᑖᔅᓱᒧᖓ ᐅᕝᕙᓘᓐᓃᑦ 
ᐃᒫᒃ, ᐊᑐᕐᓂᓗᒃᓯᒪᓐᖏᑦᑐᒍᑦ ᑕᐃᒫᒃ ᒥᔅ ᐊᒡᓘᒃᑲᖅ ᐅᖃᓚᐅᕐᒪᑦ ᒫᑦᓯ 9-ᖑᑎᓪᓗᒍ 2007-ᒥ.”  

ᑖᓐᓇ ᐊᑎᓕᐅᖅᑕᐅᓯᒪᔪᖅ 17-ᖑᔪᓂᑦ ᐊᑎᓕᐅᓚᐅᖅᑐᑦ 20-ᖑᔪᓂᑦ ᑖᒃᑯᓇᓐᖓᑦ ᐃᖅᑲᓇᐃᔭᖅᑎᓂᑦ. 
 
ᑕᐃᒪᓕ ᐅᖃᖅᑏ, ᐅᐱᒋᒃᑲᓐᓂᕈᒪᔭᒃᑲ ᑕᐃᒃᑯᐊ ᐃᖅᑲᓇᐃᔭᖅᑎᐅᔪᑦ ᓂᓪᓕᕈᓐᓇᓚᐅᕐᖓᑕ ᐅᑉᐱᕆᔭᒥᓐᓂᒃ. 
ᑐᑭᓯᓂᕐᓗᒍᑕᐅᓯᒪᔪᒥ ᐅᖃᐅᑕᐅᓯᒪᔪᒥ ᑕᒻᒪᖅᓯᒪᔪᒥᑦ ᓴᖅᑭᔮᖅᑎᑕᐅᔪᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. (ᑐᓵᔨᑎᒍᑦ) ᑖᓐᓇ ᓴᖅᑭᑦᑕᖓ ᒪᐅᓐᖓᖅᑕᐅᓚᐅᕐᓕ.  
 
ᖁᔭᓐᓇᒦᒃ. ᑲᑎᒪᔾᔪᑎᔅᓴᕗᑦ 13. ᑎᑎᖅᑲᐃᑦ ᓴᖅᑭᑕᐅᓂᖏᑦ. (ᑐᓵᔨᑎᒎᕈᓐᓃᖅᑐᖅ) ᐃᖃᓗᐃᑦ ᕿᑎᐊᓄᑦ 
ᒪᓕᒐᓕᐅᖅᑎ, ᒥᔅᑕ ᑐᑐ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 087 – 2(4): ᑎᑎᖅᑲᒃ ᐊᒻᒪ ᐊᑎᓕᐅᖅᓯᒪᔪᖅ ᓄᓇᕗᑦ ᐃᖅᑲᓇᐃᔭᖅᑎᑦ 

ᑭᒡᒐᖅᑐᐃᔨᖏᓐᓂᑦ ᐱᔾᔪᑎᖃᖅᑐᖅ: ᐊᑭᓕᖅᓱᐃᒍᑎᓯᐅᑎᑦ ᐊᑕᐅᓯᐅᓕᖓᓕᖅᑎᑕᐅᓂᖓᑦ - 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ (ᑐᑐ) 

 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑎᑎᖅᑲᐅᔪᒥᑦ ᐊᖏᔪᖅᑳᕆᔭᖏᓐᓂ ᓄᓇᕗᒻᒥ ᐃᖅᑲᓇᐃᔭᖅᑏᑦ 
ᑲᑐᔾᔨᖃᑎᒌᖏᓐᓂᑦ ᓇᓗᓇᐃᖅᓯᓯᒪᔪᑦ ᐃᓱᒫᓗᒍᑎᒋᔭᖏᓐᓂᑦ ᑕᐃᒃᑯᐊ ᐊᑭᓕᖅᑕᐅᖃᑦᑕᕐᓂᖏᓐᓄᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐊᑭᓕᖅᑕᐅᓂᕆᖃᑦᑕᖅᑕᖏᓐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑎᑎᖅᑲᖓ ᒪᐅᓐᖓᖅᑕᐅᑲᐃᓐᓇᕐᓕ.  
 
ᖁᔭᓐᓇᒦᒃ. ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᑲᑎᒪᔾᔪᑎᒃᓴᕗᑦ 14. ᑐᓴᖅᑎᑦᑎᔾᔪᑏᑦ 
ᐱᖁᔨᕗᖔᕈᑎᓄᑦ. ᒥᓂᔅᑕ ᓇᑦᑎᖅ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᐱᒋᐊᖅᑎᑕᖅ 014 - 2(4): ᓇᓄᐃᑦ ᐊᑦᑕᕐᓇᕐᓂᕋᖅᑕᐅᓂᖏᑦ ᐊᒥᐊᓕᒐᒃᑯᓐᓄᑦ ᐱᔾᔪᑎᒋᓗᒍ - 

ᖃᐅᔨᒃᑲᐃᒍᑦ (ᓇᑦᑎᖅ) 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ ᐅᓪᓗᑐᐃᓐᓇᕐᒥᑦ, ᔫᓂ 1-
ᖑᓕᖅᐸᑦ, ᐱᖁᔨᕗᖔᓛᕋᒪ ᐆᒥᖓ: 
 
ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᑐᓄᓂᕐᒧᑦ, ᒪᓕᒐᓕᐅᖅᑎᒃᑯᑦ ᓄᓇᕗᒥ 
ᐊᑭᕋᖅᑐᕈᓐᓇᖁᓪᓗᒋᑦ ᐃᒪᕐᒥᐅᑕᓕᕆᔨᒃᑯᖏᓐᓂ ᑕᐃᒃᑯᓂᖓ ᒥᐊᓕᒐᐃᑦ ᓇᓄᕐᒥᑦ 
ᐊᑦᑕᓇᖅᑐᒨᖅᑎᑦᓯᒍᒪᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 14. (ᑐᓵᔨᑎᒍᑦ) [ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ.] 
(ᑐᓵᔨᑎᒎᕈᓐᓃᖅᑐᖅ) ᐱᑕᖃᓐᖏᑉᐸᑦ. ᑲᑎᒪᔾᔪᑎᔅᓴᕗᑦ 15. ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᓄᑦ ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 16. ᐱᖁᔨᕗᖔᕈᑏᑦ. ᑲᑎᒪᔾᔪᑎᔅᓴᕗᑦ 17. ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 18. ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. 
ᑲᑎᒪᔾᔪᑎᔅᓴᕗᑦ 19. ᐃᓱᒪᒋᔭᐅᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ ᐱᖁᔭᔅᓴᐃᑦ ᐊᒻᒪ ᐊᓯᖏᑦ. ᒥᔅᑕ ᑐᑐ. 
 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

ᐱᒋᐊᖅᑎᑕᖅ 015 - 2(4): ᓄᖅᑲᖓᓂᖓ ᑲᑎᒪᓂᖅ ᐅᓪᓗᒥᒧᑦ (ᑐᑐ) 
 
ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᓕᓪᓗᒍ ᒪᓕᒐᖅ 46, ᐱᖁᔨᕗᖔᖅᐳᖓ, ᐊᐃᑉᐱᑕᐅᓪᓗᖓ 
[ᐃᖃᓗᒃᑑᑦᓯᐊᕐᒥ ᒪᓕᒐᓕᐅᖅᑎᒧᑦ], ᑖᒃᑯᐊ ᐅᓪᓗᒥ ᓄᖅᑲᕐᓗᓂ ᑲᑎᒪᓂᕆᔭᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᑦᑐᖅ ᐊᐃᕙᔾᔪᑕᐅᔪᓐᓇᓐᖏᑦᑐᖅ. ᓂᕈᐊᕈᒪᓕᖅᑐᑦ. 
ᓈᒻᒪᓴᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᓈᒻᒪᓴᓐᖏᑦᑐᑦ. ᑖᓐᓇ ᐱᖁᔨᕗᖔᕈᑦ ᑲᔪᓯᔪᖅ ᐊᒻᒪ ᑲᔪᓯᓂᐊᖅᑐᒍᑦ 
ᑲᑎᒪᔾᔪᑎᔅᓴᑎᓐᓄᑦ 22. ᑲᑎᒪᔾᔪᑎᔅᓴᕗᑦ 22. ᑲᑎᒪᔾᔪᑎᔅᓴᐃᑦ. [ᑎᑎᕋᖅᑎ.] 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᓂᐊᖅᑐᑦ 
ᑮᓇᐅᔭᓕᕆᔨᒃᑯᑦ 3:30-ᐸᑦ ᓇᓄᖅ ᑲᑎᒪᕕᖓᓂ.  
 
ᑲᑎᒪᔾᔪᑎᔅᓴᐃᑦ ᒪᐃ 31-ᒧᑦ: 
 

1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 13  

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 



ᐱᖓᑦᓯᖅ ᒪᐃ 30, 2007 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ  1357 
 

 

• ᒪᓕᒐᒃᓴᖅ 10  

• ᒪᓕᒐᒃᓴᖅ 11   

• ᓴᖅᑭᖅᑎᑕᐅᔪᖅ ᑎᑎᖅᑲᒃ 49 - 2(4)  

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ: ᑲᑎᒪᓂᖅᐳᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᖃᐅᓇᓱᓐᓂᖓᓂ ᒪᐃ 31, ᐱᒋᐊᒃᑲᓐᓂᓛᕆᓪᓗᑕ 1:30.  
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 15:03ᒥ



 

 

 


